
        
            
                
            
        

    
	 

	Ж.БАРАМСАЙ

	 

	ЦҮНХТЭЙ ИНЭЭД

	Өгүүллэгүүд

	(Сургуулийн дунд насныханд зориулав)

	 

	 

	“БНМАУ-ын Ардын Боловсролын Яамны Сурах бичиг, сэтгүүлийн нэгдсэн редакцын газар” Улаанбаатар хотноо 1986 онд эрхлэн хэвлүүлсэн эхээс

	 

	“Цагаан бамбарууш” хэвлэлийн газар 2016 онд цахим хэлбэрт хөрвүүлэв.

ЧИХРЭЭ ХАДГАЛНА

	 

	Би маш олон юм боддог. Эцтэлээ тоглосноо бодох надад гоё. Юу боддог гэж санана! Зүгээр л хоёр гараа дэвээд нисээд явчих юмсан. Заавал далавчаар яах юм бэ? Дандар гуайн нохой намайг хөөгөөд яг зуудгийн даваан дээр би гэнэт хөөрөөд хаашаа дээгүүр дэвснээ улам дээшилж, үүлний цоорхойгоор ороод нар руу ниснэ гэж бодно. Нэг удаа тэгж би зүүдэлсэн. Тэр байтугай намайг нисэж явахад галууны дэгдээхийг нэг муу элээ булаасныг би ээжид нь авч өгсөн гэж хүртэл зүүдэлсэн. Зүүд ч гоё л доо. Гэхдээ сэрэхээр шал дэмий. Бас дэлхийн аварга боксчин болох юмсан гэж бодно. Эхлээд зүгээр л зодуулаад байна. Нүүр амаа булуу болтол цохиулна. Хүмүүс «Хөөрхийг боль! Наад хүү чинь бокс тоглох байтугай ялаа үргээж чадахгүй юм байна» гэж хашхирна. Яг тэр үед би ганц гялс гээд л цохиход алга нижигнэнэ, өрсөлдөгч маань өөдөө хараад хэвтэж байна. «Дэлхийн шилдэг олон боксчинтой орнуудын тамирчдыг ялж дээд амжилт тогтоон аварга боллоо, нөхөр Наранхүү» гэж радио телевизээр ярина. Сонинд бичнэ. Гоёо?

	Үүнээс гоё юм бас боддог. Өчигдөр орой морь аргамжиж байсан газар өглөө болоход гурван давхар байшин босчихсон байна. Энэ чинь юү вэ? гэж хүмүүс шуугина. Гэтэл Москвагийн нэвтрүүлгээр «Монголын Б. Наранхүү нэг хоногийн дотор гурван давхар байшин гав ганцаараа барилаа» гаж зарлана. Сайхан байгаа биз. Би бас сансраар, далайн ёроолоор шинэ газар, арлаар аялах сан. Хэчнээн олон юм бодлоо ч гэсэн толгой өвддөггүй! Тэр ч байтугай өлсөхгүй юм шиг санагдана.

	Дэлхийн бүх нутгаар явах сан. Өнөөдөр Москвад, маргааш Энэтхэгт, нөгөөдөр Африкт явж байвал боллоо. Би ээжийн өгдөг чихрийг хадгална. Өлссөн негр хүүхдэд аваачиж өгнө. Тэгтэл нэг муухай юм байна. Хил дээр нь буутай цэрэг байдаг. Африк руу намайг оруулахгүй. Манай сумаас шууд африк ордог унаа бас байхгүй. Ямар ч байсан буутай цэрэг, хил хоёр байхгүй болтол би чихрээ хадгална. Өлссөн негр хүүхдэд аваачиж өгнө. Чихрээ би заавал хадгална.

	 

	1980 он

	 

	 


ӨНГӨ

	 

	Одоохон шуудангийн машин ирнэ. Хурдан ирээсэй билээ! Өгүүлэх нь:

	Хүүхдүүд надтай хөтлөлцөнө гэж даанч үгүй. Тэд тойроод дуулна. Би ганцаараа сургуулийн цэнхэр хайс налан уйтгартай сууна.

	Эхээс төрөхдөө би ямар үүтэй төрсөн биш дээ? Өнгөрсөн зуны амралтаар ийм болчихсон юм.

	Юунд ч би гар нүүрээ угаахаас айдаг байв даа! «Гар нүүрээ угаа!» гэдэг үг энэ дэлхийн хамгийн дэмий, хамгийн өөдгүй үг шиг санагддаг сан.

	Гэтэл... гэтэл... гэтэл би ийм хачин, ийм гутамшигтай хүүхэд болчихлоо.

	Аймаар шүү! Ганцхан зуны дотор л гар минь ч, нүүр минь ч дүүрэн хар үү. Ээ чааваас!

	Гагцхүү тооны шалгалт болоход л Оюунзул миний дэргэд, их ойрхон суудаг юм. Бусад цагт хэн ч надаас дөлнө. Тэгээд би дандаа л тооны шалгалт авч байдаг ч болоосой гэж боддог. Тэгвэл Оюунзул дандаа л дэргэд минь ойртон сууна. Нэг хүүхэд ч хажууханд байна гэдэг юутай их жаргал гэж санана.

	Ер нь үүтэй байснаас үхсэн нь дээр ч юм шиг. Тэгвэл манай ангийнхан цугаараа л бөөгнөрч «Хайран найз минь ийм болчих ч гэж дээ. Биднийгээ үүрд орхиод явчих ч гэж дээ. Үүтэй нь ямар хамаа байх вэ дээ. Муу Ширмээгээ бид яах ч гэж гомдоож байв даа. Ширмээ минь одоо ахиад амьд сэрүүн болж босоод ирээсэй! Тэгвэл хэн нь ч сэжиглэхгүй гараас нь атгах юмсан» гэж тэд шивнэлдэнэ.  Өө яадаг юм. Тэгвэл ч дээр байх. Дулмаа багш хүртэл юм бодох болно. Тоонд гэж хачин сайн хүүхэд байсан юмсан. Би ч гомдоочихсон доо гээд цурхиран мэгшинэ. Ингэж бодоход сэтгэл бүрхээд нулимс гүйлгэнэдэг юм.

	Дууны Шарав багш намайг их магтдаг. Сайн дууллаа гэдэг. Ер нь намайг дуулахад хэн ч шохоорхдог доо. Гэхдээ л энэ жил намайг концертод ганц удаа оруулаагүй. Ёстой гомдмоор. Яах вэ дээ! Үүгээ будчихаад хэнд ч мэдэгдэхгүй бүр холоос тайзны араас дуулж болох л доо. Буруу хараад дуулж болохгүй л байх даа?! Хөшигний араас дагаад дуулж болно гэж нэг хэлээсэй!

	Шинэ жилийн сүлд модны наадамд ч оруулсангүй. Миний нэр байсаар байтал Дулмаа багш намайг «Ширмээ минь чи үүнд оролцохгүй юм байна. Харьж хичээлээ давт гэх нь тэр. Нүдний зовхи сэрүү татаад хамар шархирч байсан шүү! Уйлах гэж байгаагаа мэдээд би тэндээс түргэн зайлж билээ. Даанч дээ, надад баг өмсүүлээд туулайд тоглуулж болно оо доо?! Эсвэл багийн цаанаас үү харагддаг юм уу? Багийн цаанаас үү байтугай нүүр харагдахгүй шүү дээ! Хүүхдүүд намайг гүзээ гэж хочилдог болов. Зарим нь бүүр барзан гүзээ гэж дуудна. Харин юунд би гар нүүрээ угаахаас дургүйцэж байв аа?! Үүгээ арилгах гэж есөн жорын юм хэрэглэснийг нь яана. Урд айлын эмээ «Үү ч хөсрийн олсоор үрэхээр л алга болдог эд дээ» гэхээр нь хог дээгүүр тэнэж олсны тасархай олоод орой үдэш нүүр амаа халцартал үрлээ. Нэмэр алга. Гэтэл цагаан адууны цус сайн гэсэн бас нэг яриа дуулаад горьдлоо. Ядам гуайнх загал морио хатгахаар нь цусаар нь нүүрээ будчихаад харьтал ээж минь үнхэлцгээ хагартал айж билээ. Арилдаггүй ээ! 

	Гайтай үүг арилгах тухай бодсоор би хичээлдээ хүртэл нойлтож1 гүйцлээ. Харин өглөө надтай хамт хичээлд явахад тааралддаг 8-ын б-гийн Хонгорзул, Дөлгөөн эгч хоёр л «Ширмээ миний дүүгийн үү арилна аа. Эгч нь эмч болохоороо дор нь арилгаж өгнө» гэж хэлнэ. Үүнд нь би хагартлаа баярлана. Хонгороо эгч хурдхан сургуулиа төгсөөд эмч болоосой гэж бодно.

	Хавар боллоо. Сургууль тарж би хөдөө ахындаа очих санаатай байтал аав минь дагуулан аймгийн төв орж эмнэлэгт үзүүлэв.

	...Би мөлчийсөн бор жаал болчхож. Сохор хүн хараатай болбол л тэгж их баярлах байх даа. Ангийн нөхөд минь над руу гүйлдэн ирж миний гараас хөтлөлцөх гэж зүтгэцгээнэ. Надтай хамт нэг ширээнд суух гэж хоорондоо маргалдана. Одоо Ширмээ гялалзуулаад өгнө өө! Хараарай та нар. Сургуулийн концертод орж дуулаад тав дахиулна. Эмч эгч «Арьсны өнгөн дээр гарсан үү арилна аа дүү минь! гэж надад хэлдэг ямар учиртай юм бол?! Миний бодлоор бол хүний санаа сэтгэл, сайхан чанар, эр зориг өнгөндөө байдаггүй, өнгө гэдэг арилж болно, арилгаж болно гэсэн үг байх. Юутай ч гэсэн би үүтэй байлаа ч, үгүй байлаа ч тоонд ангидаа толгой цохидог, дуу дуулдаг 3-ын г-ийн Ширмээ хэвээрээ шүү дээ. Ийм бодолд автан эмнэлгийн үүдний чулуун шатны дэргэд би шуудангийн машин хүлээж байлаа.

	Шуудангийн машин хурдхан л ирээсэй.

	 

	1982 он

	 

	 


ТЭР ЖИЛИЙН НААДАМ

	 

	Намайг 7 дугаар анги төгсгөсөн тэр жилийн наадам сэтгэлээс огт гардаггүй юм. Тэр жил би хурдны моринд хүнддэж өвөртөө хорин таван төгрөгтэй аавын хуучин бүрх малгайг тавьсан хэвлүүхэн банди явж билээ. Аймгийн төвд сургуульд сурч байгаа «Том» хүн гээд сургууль хамт төгсгөсөн хэд маань намайг их л хүндэлж байв. Аминдаа би соёлтой газрынх болох гэж хар морьтоор найз нараа дайлж, додигор явж байсан сан. Болдог сон бол Дандар заантай үзүүрт үлдээд хоормогийнх нь бортогыг хага чулуудмаар бодогдоно. Ингэж бодох нэг юм надад байсан хэрэг. Гурав дөрвөн жилийн өмнө би зуныхаа амралтаар ахынд очиж амарсан билээ. Нэг орой Хүүхнээ эгчид үнээ ивлэгэн өгч байтал Дандар заан зэлэн дээр халамцуу давхиж ирээд мориноосоо үсрэн бууж «Тугалын хошуу хүчрэхгүй байж том хүний үг чагнаж болдоггүй юм» гээд чих халуун оргитол мушгисан юм. Тэгэхэд би нулимс цийлгэнэсэн нүдээр түүнийг өшрөн харж «Гайгүй ээ? Эр өсөж, эсгий сунадаг гэдэг үг байдаг юм гэнэ билээ. Би том болж багш болоод чамайг дуудаж «Та хүүхдэд их дээрэлхүү хүн байх аа? гээд өдөржин самбарын өмнө зогсоох юм шүү» хэмээн бодож байсан сан. Одоо бол өөр. Дандар заантай хэрэлдсэн ч чадна гэж санаж байна.

	Наадмын анхны өдөр их насны морь харах л сайхан байдаг даа. «Морь бариачид мордоорой» гэж бүдүүн дуутай хүн цагаан хоолойгоор зарлах дуунаар бид хурдан морь татдаг бор толгой өөд давхилаа. Хүмүүс дурандаж, зарим нь эмээл дээрээ зогсчихсон саравчилна. Багадаа би хурдан морийг нь унадаг байсан Данаа өвгөний дэргэд очлоо. Данаа гуай чичрээд дурангаа барьж чадахгүй хоёр талаасаа хүргэн, дүү хоёроороо бариулан дурандаж байснаа «Алив, та нар хараач? Миний загалын харайлт мөн шиг л байх юм, тэгтэл хүүхдийнх нь цамц биш ч юм шиг... гэв.

	Манай хэн чинь ямар цамцтай явлаа даа» гэж хоолой чичирснээ «Өө чи энд байна уу? Миний хүү хараад орхи!» гээд дурангаа надад өглөө. Дурангийн хараанд цэнхэр цамцтай хүүхэдтэй, хэдэн жил би наадамд унаж бариа дөхөөд ирэнгүүт дэлэнд нь хацраа наан гийнгоолж, ташуураа хий эргүүлэнгүүт зэрэгцэж явсан мориноосоо шидсэн чулуу шиг сугаран, нумран харайсаар наадмын магнай авдаг загал морь дүрээрээ. «Мөн байна» гэж би хашхирав. Данаа гуай дахин дурандах гэж их л хөглөлөө. Тэр нүдээ арчаад дурангаа надад өгөхдөө «Ард нь нэг бараан зүсмийн морь загалын сүүлийг дэрлээд ойртож ирснээ зуузай холболоо» гэв. Морьд барианд ойртлоо. Дурангийн ч хэрэг алга. Бид ч уван цуван мордоцгоов. За одоо л жолоогоо тавиад гүүглэдэг цаг даа гэж би эмээл дээрээ тогтож чадахгүй хавчганаж суутал өнөөх бараан морины хүүхэд ойчих нь үү гэлтэй буруу тал руугаа гуйваад «Гүүг» хэмээн цангинаад жолоогоо султгавал хээр морь суга үсрэн, төөлж байгаа мэт эвхрэн сунасаар түрүүлж ирэв. Түрүү морь руу хүмүүс хошууран давхицгаалаа. Загал удаад нь оров. Сургийг нь сонсвол зэргэлдээ сумын морь түрүүлжээ. 

	Данаа гуайн дэргэд нутгийн улс ирж «Хүүхэд нь гэнэдчихлээ л дээ» гэж байхад нэг өвгөн «Ай мэдэхгүй, сумынхаа гучин жилээр хурдан морио гаднынханд алдана гэдэг ч базаахгүй л хэрэг дээ. Энэ шинэ даргын л хийморь юм байх аа» гэж билээ. (Тэр жил манай суманд залуухан дарга ирсэн байсан юм.) Тэр орой сумын улаан буланд үдэшлэг болж тэнзэн ташуур чирсэн хэдэн залуу хөндөлсөн өнөөх морь нь түрүүлсэн сумаас ирсэн хэсэг наадамчидтай сөргөөлдөн клубын цонхыг хагалаад үдэшлэгийг цагаас нь өмнө тарааж орхив.

	Наадмын хоёр дахь өдөр би бөх харж өнжлөө. Үдийн завсарлагаар гуанзанд ороход Дандар заан хэдэн улстай хуушуур идэж харагдана. Тэр намайг харах ч янз алга. Арга ч үгүй дээ одоо бараг таних ч үгүй биз? Дандар нүцгэн биен дээрээ хүрэн даавуу дээл өмсөж хар хүрэн чээжээ ил гарган хүр хар инээн:

	— Гайгүй л болов уу гэж бодож байна шүү! гэхэд хажуугийнх нь эр

	— Манай заан тэр жил тавин хуушуур идэж хоёр шил архи уучхаад үзүүр булаацалдаж түрүүлсэн гэдэг үнэн биз? хэмээн долигоносон янзтай жангинаж байна. Миний зэвүү хүрч бушуухан гарлаа.

	Хурдан морины майхан хэсэж явсаар ирвэл сүүлийн дөрвөн бөх үлджээ. Миний хажууд суусан өвгөн:

	— Баруун аймгийн тууварчин юм гэнэ. Ээ дээ мөн сайхан хүү! Мөн ч өнгөтэй байна даа! Дандар заан яадаг л бол... гэж байна. Би хэрэгт дурлаж «Аль вэ?» хэмээн асуувал

	— Тэр тэр за аваад явчихлаа...тэр давж байгаа залуу гэлээ. Өнөөх тууварчин үзүүрт үлдлээ. Түүнийг ойроос харах гэж би хөлийн асар руу очив. Дотроо би «Дандар заантай үзүүр булаацалдана. Дандарыг давчхаасай» гэсэн бодолдоо тэгж яваа юм шүү дээ. Нар салхинд онгож гандсан цагаан цэнхэр тэрлэгтэй өвгөний дэргэд аавын минь барьдаг зандан хүрэн ташуур шиг гөлчийсөн хүрэн биетэй өндөр чацтай гол шиг сайхан залуу ташаа тулан зогсож байна. Ёстой цахиур Төмөр л ийм эр байсан байх даа гэсэн бодол намайг эзэмдэв. Түдэлгүй үзүүрийн хоёр бөх гарлаа. Наадмын дэвжээ тэр аяараа «гаднын хүнд бөхөө алдаж яасан ч болохгүй» хэмээн Дандарт итгэл хүлээлгэж байв. Тэр хоёр барилцаж авав. Дандар заан тууварчны баруун хөлийг тэврэн авахад наадамчин олон уухай хашхиран өндийв. Би ганцаараа харамсан бостол миний бөх (мөнөөх тууварчин) дотуур дэгээ ороон ганцхан эргээд Дандарыг даран өөрөө эрчдээ давж унав. «Хайн хайн, дахиулаач ээ...» гэж хашхирах түмэн хүний дуунд

	— Дандар унасан, унасан гэж байдгаараа орилох миний дуу зөвхөн өөрт минь л сонстож байв. Дандар заан тахимаа өгөлгүй ханхалзана.

	Хоёр засуул хөлийн асар руу гүйлээ. Гэтэл дахин барилдах болжээ.

	Зүрх минь бөмбөгнөтөл чичирч хэрдээ би өөрөө барилдах гэж байгаа юм шиг л догдлон байв. Миний хажууд ромбо гялалзуулсан хоёр залуу «Заан маань ч уул нь унасан шүү дээ» гэцгээхэд би «Яг тийм унасан» гэж нэмэрлэв. Дахин бөөн уухай боллоо. Харвал хоёр бөх хоёулаа босож байна. Дандар дэвсээр туг тойроод тахимаа авах гэтэл тууварчин эр толгой сэгсрээд гол асрын зүг нэг юм хэлснээ наашаа шуудхан алхчихав.

	Дэвжээний гол руу наадамчид хошууран ороход би ганцаараа тууварчин эр, өвгөн хоёрын араас даган наадмын талбайгаас гарав. Надад харамсах сэтгэл төрж морио тайлаад мордож тэдний дэргэд очлоо. Өнөөх бөх царай нь хүрлийн зодог шуудгаа бүсэлж байна. Би зориглож «Та уул нь давсан шүү дээ» гэвэл тэр намайг гайхан харснаа:

	— Чи энэ нутгийн хүү юу?» гэв. Би дув дуугүй толгой дохилоо. Тэр уртаар санаа алдсанаа 

	— «За яах вэ, замын хүзүү урт. Ах нь тууврын замд олон газар барилдсан хүн. Зарим нутагт ингэж бөөрөлхдөг юм. Ганц сарваа хөтөлсөн ч яалаа байсан ч яалаа. Үнэн юм үнэнээрээ. Хойтон ирж даагаа нэхнэ дээ» гээд хар толтой бүдүүн халиун мориндоо хав хийтэл мордоод «За хүү минь сайн суугаарай» гэж хэлээд дэргэдэх өвгөндөө:

	— Хатираад байх уу Аниа гэлээ.

	Оройн нарны улбар туяан доогуур тууварчин хоёр эр дөмөлзтөл хатируулан одоход сэтгэлд минь «Үнэн юм үнэнээрээ» гэсэн сайхан үг шингэн шингэсээр уусаж билээ. Тэр жилийн наадмаас надад энэ үг л одоо хэр нь бодогдсоор байдаг юм.

	 

	1982 он

	 

	 


БАЙЯ БАЙЯ

	 

	Намайг дууны дугуйлангаас тараад харьж явтал улаан зам дээр таван төгрөг хэвтэж байх юм. Ухасхийгээд авах гэснээ зогтусаж ийш тийшээ харлаа. Ер хүн алга. Би өнөөх төгрөгийг аваад нугалаасыг нь дэлгэв. Энэ их мөнгөөр чинь одоо юу авна? Би ер нь гурван төгрөгөөс илүү мөнгөтэй байж үзээгүй! Ээж сумын наадмаар намайг гуанзанд ороорой гээд намайг том болсон гэж энэ жилийн наадмаар таван төгрөг өгсөн юм. Таван төгрөгт унадаг дугуй таарах болов уу? Хэрэв хүрэхгүй бол тэшүүр авна!? Бүүр болохгүй бол гар буу авна. Манай гудамжийнхан байлдаж тоглоход би л ганцаараа хөнгөн цагаан утсаар хийсэн буутай байдаг юм... Би ингэж бодоод дэлгүүр рүү эргэв. Гэтэл урдаас нэг эмээ бөгтийчихсөн юм эрж яваа юм шиг алхаж айсуй. Дугуй авах минь ч яамай! Энэ эмээгийн мөнгө байх гэж бодоод гүйн очиж «Эмээ та таван төгрөг хаяагүй биз?» гэвэл эмгэн намайг харж харж «Ай уруйд урс! Эмээ нь хаяагүй! Нэг нь л гээчхэж дээ! Эзнийг нь олоод өгчихвөл зүгээр дээ» гээд зөрөөд явлаа. 

	Надад «газраас мөнгө олоод сэргийлэхэд аваачиж өгсөн хүүхдийн тухай аав ярьж байсан» гэтэл манай суманд сэргийлэх байхгүй. Тэр бол хотод л байдаг байх.

	Гэрийнхээ ойролцоо дэлгүүрт ортол хүүхдүүд хатсан яавлаг2 авч байна. Тэссэнгүй ээ! Дугуй, тэшүүр, гар буу аль нь ч хэрэггүй ганцхан хатсан яавлаг л надад хэрэгтэй санагдав. 

	Өвөр дүүрэн хатсан яавлагнаасаа зажилсаар гэрийнхээ гадаа иртэл хажуу айлын маань Бат-Очир уйлж ах нь загнаад «Яасан, чи тэр мөнгө! Байх уу чи! Тоглож яваад хаясан уу?» гээд бөөн дуу! Бат-Очир эхэр татан «Ахаа би салхинд хийсгээд алдчихсан. Таван төгрөгийг чинь том болохоороо төлж өгье» гээд мэгшиж байна. Дотор пал хийгээд явчихлаа. Таван төгрөгийг нь би олсон гээд өгөх гэхээр хатсан яавлаг авчихсан байдаг. Үгүй гэхээр Бат-Очир ахдаа загнуулж суудаг. Мөнгө чинь ямар хачин юм бэ? Заавал хүнийг хэрэлдүүлж байдаг. Би ноднин аавынхаа жижиг ташуурыг тоглож байгаад гээчхээд аав минь загнаж хэрүүл болоогүй шүү дээ! Яах вэ байз! Тэгээд би зориг муутайхан алхсаар Бат-Очирын ахын дэргэд очоод:

	— Ах аа, би байя! Дахиад мөнгө олбол заавал эзний нь олж өгч байя! гэж хоолой чичрүүлэн хэлж билээ.

	 

	1981 он


ХАРУУСАЛ

	 

	Хэд хоног зүсэрсэн борооны дараа, сүүлд нь ингэх гэсэн юм гэх шиг халуун нар гарлаа. Тэр өдөр Хорлоо бид хоёр Тамирын гол дээр очихоор явлаа. Хорлоо зуныхаа амралтаар ахындаа ирээд сар шахам болж бид хоёр үерхээд найзууд болсон билээ. Бороо их ороод гэв гэнэт нар шарахаар хавийн ус бууж гол аймаар үерлэдэг юм. Усанд орж биеэ шарахаар тохитой газар эрж нэлээд явлаа. Бидний санаанд таарчихаар гүехэн, бас эрэг дээрээ элстэй газар тун олдсонгүй. Голын ус эрэг дээгүүрээ цалгин гарч ямар нэгэн аймшигт хар хүрэн араатан цовхчин догшрох мэт аймшигтай. Нар мансууртал шарж байсан болохоор бид хоёр сүүдэр бараадахаар шийдэн тэртээ холгүйхэн харагдах хэдэн бүдүүн улиас ногоорон лүглийх тохой руу алхлаа. Тэр тохойг Мөнхөөгийн тохой гэж нэрлэнэ. Ямар ч сайн загасчин тэнд очоод гуягаа ганзагалж ирдэг байхад харин хазгар Мөнхөө дэгээ шидэх тоолондоо загас гаргадаг байсан юм гэнэ билээ. Хазгар Мөнхөө гэж уранхай муу хувцастай пайтан, доголон хүн үргэлж л ногоон уут үүрчихсэн, түүнээсээ загас гарган хүн хүнд өгдөг байлаа. Загасыг нь зүгээр авахгүй, оронд нь юм өгсөн хүнд их уурладаг, түүнийг нь бид мэдээд зориуд Мөнхөөг өөгшүүлж «Мөнхөө! Загас өгөөч? Оронд нь ягаан бираанаг3 өгье» гэж хэлээд зугтдаг сан. Мөнхөө сумын төвийн баруун захад нэг муу навтгар, яг л төлийн пүнз шиг байшинд байдаг байв. Тэднийхээр том ангийн хүүхдүүдээс эхлээд бид хүртэл байнга очно. Мөнхөө дулаан болж цас мөс хайлаад ирэхээр хамар нь сэтэрхий, далиу эвэртэй хүрэн хайнаг тэргэнд хөллөн их том модон торх тавиад сургууль, эмнэлэг, гуанзны газарт ус зөөнө. Тэргэн дээр нь бараг л манай сумын бүх хүүхэд ялаа шиг шавчихна даа. Өвөл болохоор торхоо авчхаад айлуудад Тамирын голоос тэвэр тэвэр том мөснүүд ачиж буулгадаг байв. 

	Нэг удаа кино механикч, Мөнхөөгөөр өдрийн киноны билет таслуулсан чинь ихэнх хүүхдүүд үнэгүй ороод хөөрхий Мөнхөө загнуулсан билээ.

	Манай хашааны хүүхдүүд юм л бол Мөнхөөгийнд очиж тоглоно. Түүнийг бид ах ч гэхгүй, найз ч гэхгүй, зүгээр л Мөнхөө гэнэ. 

	Нэг өдөр манай гэрт бид хэд хөм дээр шагай цацчихаад сум шидэн шүүрч суулаа. Тэгээд хожсон нь Мөнхөөгийн тэргэн дээр сууж хожигдсон нь голоос мөс тэвэрч явган ирэх юм болцгоож суутал аав нэхий хэдрэгдэж байснаа «Энэ муу хүрэн хайнаг, хазгар Мөнхөө хоёр мөн ч үйлээ үзэх юм даа! Адаглаад энэ дүрсгүй тархинууд хүртэл ноолоод» гэвэл ээж «Олонд тустай, ёстой л хорхойд хоргүй амьтан. Хөөрхий манай эндэхийн хүн биш шүү дээ! Хаа холын говиос ээжтэйгээ хоёулхнаа энд ирсэн юм гэнэ билээ. Ээж нь өөд болоод гав ганцаараа үлдсэн юм. Зайлуул ядарсан амьтан!» гээд санаа алдсанаас хойш би Мөнхөөг их өрөвддөг болсон юм. Мөнхөөг уурлуулах байтугай тэргэн дээр нь ч суухаа больсон билээ.

	Намайг 5 дугаар ангиа төгсгөөд пионерын зусланд яваад ирсэн зун Мөнхөө алга болчихсон байлаа. Алга болох нь ч юу байх вэ, Мөнхөө өнөөх тохойнхоо цээлд унаж үхсэн гэнэ. Чухам яаж байгаад унасныг бүү мэд! Хүмүүсийн ярих нь олон янз!

	Зарим нь «Тэр лав загасанд татагдаж л ороогүй! Уурга, дэгээ, муу ногоон уут нь хэвээрээ эрэг дээр нь байсан... Харин хажуухан талд нь ус залгиад гэдэс нь дүүрчихсэн хэнз ишиг үхэх гээд байж байсантай хүн тааралджээ. Тэрүүгээр ар дэнжийнх нь айлын хонь бэлчиж явсан юм гэнэ. Аягүй бол ишиг модон дээр харайж авирч байгаад ус руу ойчиход нь муу Мөнхөө орж гаргаж шидээд өөрөө эргүүлэгт орж үхсэн байх гэсэн таавар яриа ярьдаг байв. Гэтэл бас «Мөнхөө загас их барьдаг сайхан санаатай, хүнд их тустай хүн ерөөсөө лусын хаан аваад явсан байх! Тэр лустай заавал холбоотой хүн гэсэн яриа ч гарав. Харин Мөнхөө хэзээ ч мөс буулгаж өгч байгаагүй, явж байгааг нь хараад чигчий хуруугаа гозойлгон «Пуу! Ик пуу!» хэмээн хялалздаг байсан нохой Дангаа гэдэг хүн «Хазгар Мөнхөө аргагүй шүү дээ?! Лусын хорлол гүйж үхээ биз!» гэж ярина. Тэгэхэд нь манай сумынхан их дургүй. Мөнхөө Дангаа гуайд муудсан түүхийг би аав хүнд ярьж байхад нь сонссон юм.

	«Нөгөө хазгар Мөнхөөгийн ээж нь өөд болоод орхижээ. Энэ нутагт ирээд удаагүй, хүн танихгүй, ганцхан нохой Дангаагийнхтай ойр болохоор аантай уунтай байсан юм гэнэ. Тэгээд ээжийгээ хөдөөлүүлэх санаатай үхэр тэргийг нь гуйжээ. Тэгсэн Дангаа согтуу байсан юм уу бүү мэд! «Хаа газрын үхсэн чавганцын хүүр тээх тэрэг, шар алга!» гэж хэлээд хөөсөн юм гэнэ! Дангаа ч эрүүл ч гэсэн нохой нэрдээ таарсан олиггүй хүн юм шүү дээ!...»

	Энэ яриаг дуулаад би хүнд тус болдоггүй хүнийг Мөнхөө үзэж чаддаггүй байсныг мэдсэн юм!

	Тэр зун манай нэгдлийн дарга хэчнээн олон хүнээр Тамирын голыг шүүрдүүлээд Мөнхөөгийн шарилыг олоогүй юм. Аймгаас сэргийлэхийнхэн ч ирсэн, нэмэр болоогүй! Эцэст нь «нялх ишиг гол руу унахад Мөнхөө хойноос нь орж нас барсан байх» гэдэг таавар үнэн гэдгийг баталжээ. 

	Би энэ гунигт түүхийг Хорлоод яриад дуусахад бид хоёр Мөнхөөгийн тохойд хүрч ирлээ. Тэнгэр баганадсан саглагар хэдэн улиасны урдуур гол урсана. Энд түрүүчийн газруудаас нам гүм, оволзож цамнасан усгүй! Харин наад эргээс нь гол дээгүүр бөхийн дамнаж үзүүр нь бараг цаад талд нь хүрэх шахсан, Хорлоо бид хоёр хөтлөлцөөд ч тэвэрч барамгүй бүдүүн улиасны чанх доор эргэлдсэн ногоон цүнхээл хонин тогоонд хайлсан боовон тос4 шиг мэлийн хүрэнтэнэ. Энд тэндээс урсаж ирсэн хог новшхон, ганц нэг хомоол мандал дээгүүр нь эргэлдэн тэр гэмгүй царайлсан хөлгүй ус юуг ч залгисан ялгаагүй ингээд л ногоорч байдаг болов уу гэмээр!

	Хорлоо бөхийсөн улиас түшин зогсоод санаа алдсанаа над руу харж «Өнөөх Мөнхөөгийн цээл гэдэг чинь үү!» гэхэд би дуугүй толгой дохилоо. Бид хоёр эргээс ялимгүй холдож улиасны сүүдэрт суув. Хорлоо «Эргүүлэг гэдэгт чинь ямар ч амьтан орсон гардаггүй юм гэнэ билээ! Доошоо орохоор хув хуурай элс болж дээр нь ус урсаад түүндээ хүн амьтан хүрч чадахгүй байсаар хатаж үхдэг гэсэн» хэмээн мэдэмхийрэн ярив. 

	Хорлоог жаахан дэгс яриатай, бас зоригтой хүн болох гэж зүтгэдэг муу зантайг нь би энэ хэд хоногт мэдсэн юм. Тэр юм л бол «Манай Улаанбаатарт бол энэ чинь юү ч биш!» гэх юм уу, үгүй бол «Өө энэ юү байсан юм бэ?!» гэдэг юм. Харин энэ удаа Мөнхөөгийн цээлд сэлж чадна гэж арай л хэлж зүрхэлсэнгүй.

	Бид хоёр цамцаа дэвсээд дээш харан хэвтлээ. Тэнгэрт бүртийх ч үүлгүй тунгалаг, тээр дээр нэг шувуу эргэлдэнэ. Нөгөө улиасны тэхий дунд хэрд мөчир дээр бяцхан бор болжмор шулганан тогжгонож байснаа зурмын цооног шиг хонгил руу нисээд орчхов. Хорлоо «Хараач энд шувууны үүр байна!» гээд өндийлөө. Намайг «Аягүй бол наана чинь ангаахай нь байгаа! Манай энд зөндөө ийм үүр бий» гэвэл

	— Хүүш! Тэгвэл ангаахайг нь авч тэжээе! Намар очоод ангийнхандаа «Би энэ ангаахайг хорин метр өндөр улиасны оройгоос барьж авсан юм гэж гайхуулахгүй юу!» гээд бослоо.

	— Чи яаж авах юм бэ? Үхэх нь үү?

	— Юү байсан юм бэ? Ийм намхан тэгээд налуу мод байтугай эгц дээшээ ургасан өндөр хушны оройгоос самар авчихдаг юм чинь! Харин чи наад олсоороо миний бүсэлхийгээр уя!

	— Боль, Хорлоо! Чи хар л даа. Энэ эргүүлэг рүү унавал үхнэ гэж чи өөрөө хэлээ биз дээ?

	— За юухан байсан юм бэ? Би Туул голыг үертэй байхад нь сэлээд гарч байсан хүүхэд...

	Хорлоо өмднийхөө тэлээг чангалаад, бид хоёр буцахдаа хуурай бургас баглаж аваачих санаатай авчирсан олсны үзүүрийг аван бүсэлхийгээрээ уяв. Тэр бүр шийджээ. Би уяаг нь буцааж тайлах гэвэл тэр

	— Зүгээрээ зүгээр! гэж уцаарлав. Би арга ядав. Тэгээд

	— Наадах чинь хөврөх уяа байна. Би тооно тушаад өгье! гэлээ. Хорлоо,

	— Тооно туших аа? Чи чинь ямар маанаг амьтан бэ? Тушчихаар чинь яаж би авирах болж байна аа? гээд ха ха ха инээв.

	— Биш ээ! Тооно тушна гэдэг чинь шал ондоо, хөвөрч алдарна гэсэн номгүй тийм уяа байдаг юм! гээд би олсыг тооно тушиж өгөв. Хорлоогийн авирах гэж буй өнөөх улиас хонгилд нь бяцхан шувуухай ангаахайтайгаа амьдарч буй сүрлэг нэгэн мод биш харин аварга мөчрүүдээрээ ямар ч амьтныг хумьж аваад дороо эргэлдэх үхлийн мэлгэр цээл рүү шиддэг аймшигт араатан шиг харагдав. Ердөө л амьтан судлалын кабинетад байдаг эрт галавын махчин гүрвэлүүдийн зураг амь ороод энд зогсож байх шиг санагдав.

	— Хорлоо? Чи үнэхээр зоригтой хүүхэд! Гэхдээ энэ рүү битгий авир! Энэ рүү уначихвал... гэж намайг түгдрэхэд, Хорлоо: 

	— За чи дуугүй л наад модныхоо ард жийгээд суу! Олсоо аяархан султгаад байгаарай! гэж хэлээд авирч эхэллээ. Миний зүрх түг түг цохилон гар чичирч суув. Хорлоо нэлээд яваад жаахан амрахаар хөлсөө арчаад суухдаа «Чи чинь яасан хулчгар эр вэ? Авираагүй мөртөө чичрээд байдаг!» гээд инээвхийлснээ «За зоригт уулчин дахин цааш авирлаа...» гээд тоглоом болгон хэлэхэд нь бас хоолой нь чичирч байна гээч! Үүрэнд хүрэхэд алхам хүрэхгүй зай үлдэв.

	— Доошоо харвал толгой чинь эргэнэ шүү! Яг доор чинь өнөө аймаар ногоон цээл байгаа! гэвэл Хорлоо

	— Харж байна аа, харж байна! гэх нь нэрэлхэж буй, үнэнээсээ хэлж буй хоёрын алин болохыг бүү мэд! Гэнэт болжмор үүрнээсээ пүрхийн гарахад Хорлоо цочсондоо «Ээ!» гэж дуу алдаад нэг том мөчрөөс тас тэвэрчээ. Хөл нь халтирахыг хараад би яагаад ч юм бэ? орилчихжээ. Хорлоогийн хоолой хэдий чичирч байсан ч «Айлтгүй ээ, айлтгүй! Битгий намайг цочоогоод бай!» гээд үүр рүү өнгийснөө «Пээ! Шав шар амтай гурван ангаахай байна! Ам нь ангалзаад ямар эвгүй юм бэ!, гэснээ — Найзаа чи малгайгаа шидчих! Наадахад чинь хийж авъя! гэлээ.

	— Больё оо! Эх нь төмөр дөрөө сэтэртэл хараадаг юм гэнэ билээ...

	— Гайгүй ч байна аа! Тэр чинь шувуунаас айсан аймхай хүний л үг! Бушуу наад малгайгаа шид!

	Би түүнтэй зөрөөд нэмэргүйг ойлгож нарны цагаан малгайгаа шидэв. Хорлоо дээрээс «Одоо олсоо сайн бариарай гээд шувууны үүр руу гараа явуулав. Түдэлгүй арвайсан улаан бүрзгэр ангаахай малгайн дээр гаргаж тавиад «Хар даа?! Одоо цаана нь хоёр байна» гээд эргэв.

	Гэнэт «Аа аа...» гэсэн муухай дуу гарч Хорлоо модноос холби үсрээд толгой нь уруугаа харж хоёр гараа салаавчлан хажуугийн мөчрөөс дүүжлэн, нэг хөл нь шувууны үүрний хажуу талын хугархай ёзоорт тээглэжээ.

	— Яана аа? Би үхлээ... Одоо ингээд уналаа гэж тэр орь дуу тавин енгинүүлэв. 

	Би нэг мэдсэн татаж суусан олсоо хаяад эрэг рүү гүйж очжээ. Гэтэл өнөөх бяцхан ангаахай ногоон цээлийн дунд эргэлдэн хөвөх холтсон дээр далавч л болох байхдаа гэмээр сөөвгөр хэдэн үстэй чөргөр улаан мөчөөрөө тэгнэн амь тэмцэн арваганана. Хорлоо «Чи яах гэж олсоо тавив аа?! Би наана чинь үхлээ» гээд цурхиртал уйлав.

	Эргээд би олсныхоо үзүүр рүү гүйж очтол ус палхийх нь тэр! Би тэр агшинд нүдээ аниад «Ээжээ!» гэж хашхирчээ. Хорлоо усанд уначихлаа. Одоо тэр яг л Мөнхөө шиг сураггүй алга болно гэсэн бодол тэр үед гялсхийн орж ирэв. Би мод өөд харсангүй! Ганц том алхаад эрэг рүү тонгойвол том том улаан толботой гялтганасан ногоон сүүлтэй аварга том тул загас усны гүн рүү шунган алга болов. Гэтэл дээрээс:

	— Чи бас л олсоо тавьчихав аа гэх Хорлоогийн дуу гарав. Дээш харвал Хорлоо хамаг биеийн нь хөлс урсан улиас дээр мордоод нулимсаа арчиж суув. Миний баярласан гэж жигтэйхэн! Хорлоо... Хорлоо! Одоо чи наанаа сайн амарч байгаад яаралгүй бууна шүү! гэж хэлээд ус руу харвал хөөрхий нялзрай ангаахай үзэх юмгүй зөвхөн өнөөх хэдэн хомоол, холтосны хажууд миний цагаан малгай эргэлдэж байлаа.

	Ногоон цээлийн мандалд, шувууны жаахан үрийг залгисан махчин тулын үсрэлтэд үүссэн бидэрт долгис ч үлдсэнгүй, нөгөө л янзаараа гэмгүй оргин мэлийнэ.

	Хорлоо арай гэж бууж ирээд «Юү болсон бэ? Би нэг мэдсэн чинь л модон дээр арай гэж авирч гарсан байна» гээд гарынхаа шуунд орсон өлөн өргөсийг арчиж байв. Намайг модонд ороосон олсоо дув дуугүйхэн эвхэж байхад өнөөх бяцхан болжмор мөчрөөс мөчирт дамжин шулганан шулганан жиргээд үүр рүүгээ орж чадахгүй хоёр нүд нь бүлтгэнэн байв.

	Миний сэтгэлд хачин гуниг төрж ямар нэгэн харуусал нөмрөөд, хоолой зангиран нүд бүрэлзэв. Хөөрхий тэр загасчин Мөнхөө жинхэнэ зоригтой сайн хүн байж дээ!

ХАЛИМАГ

	 

	Долоодугаар анги төгсөөд л халимаг тавина даа гэж бодохоор шалгалтаа шалавхан өгөөд үсээ ургуулж, наадам гэхэд халимагтай давхиж явах юмсан гэж яарна. Гэтэл хаврын урт өдрүүд мөд өнгөрч өгөхгүй зовооно.

	Өвөл бол дорхноо харанхуй болоод л унтаад сэрэхэд өглөө... Ингээд л нэг өдөр ард орж байгаа нь энэ. Хавар болохоор сэрээд харахад л өдөр юм шиг. Гэсэн мөртөө өдөржин лапто тоглоход орой болно гэж мөдгүй дээ. Уул нь долоодугаар ангиа хурдан төгсчихвөл «Саран тамгатай зээрд» гэсэн балай хочноос салмаар байгаа юм. Намайг хүүхдүүд тэгж шоолдог. Энэ ч бас зохисон нэр л дээ. Багад миний дагз дээр үлд гээч юм гараад бараг л яс нь цоорсон юм гэнэ билээ. Ингээд л аяганы ёроол шиг сорви тогтжээ. Бие биедээ нэр хоч өгөх хачин зан 5 дугаар ангиас л эхэлсэн юм. Яг тэр жил Баярмагнай нэг завсарлагаар намайг харж «Хүүхдүүдээ мань эрийг сартай хүрэн гэж нэрлэе!» хэмээн хашхирсан юм. Гэтэл хэн нэг нь «Сартай хүрэн» гэдэг чинь цохон дээрээ цагаантай адууг хэлдэг юм! Харин наадах чинь «Ар дагз дээрээ сартай болохоор юү гэмээр юм бэ дээ?» гэж бодолхийлснээ «Саран тамгатай зээрд» гэвэл яг таарна гэж орилов. Хүүхдүүд ам амандаа «Аа саран тамгатай зээрд» гэж хашхирсан тэр цагаас миний Төмөрсүх гэдэг нэр ээж аав багш бас манай айлынхнаас бусдын толгойд алга болсон хэрэг. Бусдын ч юу байх вэ дээ манай ангийнхнаас эхлээд л сургуулийн хүүхдүүд. 

	Намайг хаана ч явсан «Хөөе саран тамгатаа?» гэж дуудахад нь эхлээд би уурлаж заримыг нь мод чулуугаар шидэж хөөдөг байснаа сүүлдээ шал тоохоо больж хочилж дуудахад нь эргэж хараад «Юү гэсэн юм бэ?» гэдэг болчихсон юм. Харин нэг удаа яг миний төрсөн өдөр намайг нөгөө хочоор дуудсан Банзрагчид л би их гомдож билээ.

	Долоодугаар ангиа төгсөөд наймд орохдоо сэгсийсэн халимагтай ирнэ... Зунжингаа л толгойгоо угаалаа. Цэцэг мод, өвс ногоо хүртэл ус чийгээр л ургадаг юм чинь хүний үс ч ялгаагүй биз гэж бодоод би бороо ороход хүртэл толгой нүцгэн гүйж гардаг юм. Гэтэл санаснаар болдоггүй. Халимаг тавиагүй байхад нэг л мэдэхэд үс ургачхаад ангийн багш үсээ засуулж ирнэ ээ, Төмрөө минь! гэдэг сэн. Тэгтэл халимаг тавих цаг нь болчхоод байхад нөгөө хаврын өдөр шиг удааныг нь яана. Ер нь юмыг хүлээхээр улам удаан санагддаг байх...

	Би өдөр болгон л толины өмнө очиж үсээ самнадаг юм. Харин нэг удаа харсан чинь халимагтай болчихжээ. Үс маань хойшоо босоод овоо шүү. Намайг харж байсан дүү маань «Ах том болчхож» гэж дуу алдав аа. Ингээд л би халимагтай болж бараг том хүн болох нь тэр. Айлын хүмүүсээс аваад аав ээж хоёр хүртэл надтай өөрөөр ярилцдаг болох байх гэсэн чинь үгүй шүү. Харин ч бүр хачин юм боллоо. «Яагаа ч үгүй байж цэзийгээд бөөн л үс гэзэг тавьсан толины өмнө эргэлдсэн хүн гарах нь ээ? гэж аав загнадаг болов. Ядаж би ангидаа дороосоо гуравдугаарт жагсдаг атигар амьтан болохоор халимаг тавиад ч урамгүй юм даа гэж бодоод дотроо бухимддаг байлаа.

	Намар сургууль цуглахад манай ангийнхан янз бүрийн халимагтай уулзацгаалаа. Тэр дундаас хамгийн гоё нь манай ангийн урдаа барьдаг ганц тамирчин Лхамынх байв. Түүний үс гялталзсан хар өнгөтэй дээшээ долгиотой боссон нь Чулуун багшийн халимаг шиг л байв. 

	Хичээл эхэлсэн өдөр л ангийн багш биднийг нэгд нэгэнгүй хараад «За хүүхдүүдээ хөвүүд та нар сурагч халимаг тавина аа. Одоо явж үсээ засуулцгаа» гэлээ. Бид сурагч халимаг ямар байдгийг асуулаа. Багш «Хажуу тийшээ байдаг юм» гэхэд нь бид хөхрөлдөв. Үнэндээ бид халимаг бол хойшоо самнасан яг л Чулуун багшийнх шиг байдаг гэж бодсон юм. Ер нь манай сургуулийн, тэр байтугай миний үзсэн бүх халимагтай хүн цөмөөрөө арагшаа боссон үстэй л байдаг шүү дээ.

	Бид багштай хамт үсчинд очоод халимгаа засуулцгаалаа. Тэгэхэд би нөгөө «Гайтай саран тамга гараад ирэх бий вий гэж мөн их айлаа. Үсчний урдаас босож толинд хараад бид шуугилдан инээлдэцгээж байв. Хэд хоногийн дараа манай ангид захирал багш орж ирээд «Наймдугаар ангийн сурагчдыг халимаг тавихыг болиуллаа. Манай сургууль арван жилийн сургууль болж байгаа болохоор хойтон та нар есдүгээр ангид орно, түүний хойтон аравдугаар анги төгсөнө. Аравдугаар ангид ороод халимаг тавихыг зөвшөөрнө. Маргаашаас цөм үсээ авхуулж ирцгээ» гэхэд хөвүүд бидний гол гонсойж билээ. Тэр ч бүү хэл манай охид ч нэг л таагүй санаа алдацгаасан юм. Найм төгсөөд аймгийн төв орж сургуульд сурна, тракторын курст орно гэдэг ч өнгөрлөө... За тэр ч яах вэ одоо нөгөө саран тамга... Би яахаа мэдэхгүй болов. 

	Тэр өдөр хичээл тараад яах тухайгаа манай хөвүүд ярилаа. Ихэнх нь захирал багш өөрөө тэгж хэлсэн хойно одоо хэнд ч хэлээд нэмэргүй, халимгаа л авхуулцгаахаас гэв. Маргааш нь Лхам бид хоёроос бусад нь үсээ хусуулаад мөлчийсөн толгойтой болоод иржээ. Тэд бид хоёрт битүүхэн атаархаж байвч маргааш гэхэд л энэ хоёр бидний ижил мөлчийх юм чинь гэсэн янзтай харцгаана. Лхам бид хоёр захирал багшид баригдалгүй гурав хоног халимагтайгаа явлаа. Гэтэл нэг өдөр ангийн багш орж ирээд «Би та хоёроос болж захиралд зэмлүүллээ. Наад халимгаа одоо явж авхуул гээд хичээл дээрээс гаргалаа.

	Хэдэн сар тордсон халимгаа авхуулаад толинд харвал би урьд халимаггүй байснаасаа ч муухай болсон мэт харагдав. Халимагийн төлөө сургуулиасаа гаралтай биш!

	Лхам бид хоёрыг ангидаа шилээ маажсаар орвол захирал ороод ирсэн зогсож байлаа. Манай ангийнхан бид хоёрыг хараад нирхийтэл хөхрөлдөв.

	Захирал инээмсэглэн хараад «Хүүхдүүд минь. Хүний толгой дээрх үс ургалгүй яах вэ? Та нар хэдийд ч үсээ ургуулж сайхан гоё халимагтай болж болно. Харин бага залуугаасаа эрдэм сурч толгойдоо хийж авахгүй бол оройтно шүү! Одоо үед хүнийг үсний сайхнаар биш тархи толгойдоо хэр зэрэг их мэдлэгтэйгээр нь л үнэлдэг цаг!» гээд гарахдаа гэнэт эргэж над руу хараад «Би бас нэг юм сонссон. Та нар зарим нөхөртөө янз бүрийн нэр хоч өгч дууддаг шиг билээ? Ямар нэгэн өвчнөөс хүнд сорви шарх тогтож болно. Та нарын нэг гэмтээд хөлөө хугалж доголон болжээ гэж бодоход хэн ч юм бэ нэг нь «Хөөе доголоон?» гэвэл ямар санагдах билээ дээ? «Үгийн шарх эдгэдэггүй мэсний шарх эдгэрдэг гэж эртний үг бий юм шүү?!» гэж хэлээд гарлаа. Манайхан тэгэхэд халимагийн тухай юү ч яриагүй юм. Бас миний нөгөө муухай хочоор тэр цагаас хойш хэн нь ч дуудаагүй билээ.

	 

	1985 он

	 

	 


ШӨНӨ ГАРСНЫ УЧИР

	 

	Хичээлийн шинэ жил нээгдэх өдөр гоё хувцас өмссөн хүүхдүүдийн адил би ч гэсэн ээжийнхээ авч өгсөн ёслолын цагаан цамцыг өмсөөд сургуульдаа очлоо. Намайг хүүхдүүд нэг л ажиглаад шоолоод ч байх шиг санагдах юм. Гэвч би тоосонгүй, алхсаар ангийнхан дээрээ ирлээ. Нөхөд минь намайг заагаад учир начиргүй л инээгээд гарлаа. Тэд надтай нэг ч үг дуугарахгүй зөвхөн л инээгээд ээрч мууртлаа хөхрөөд салдаггүй. Би нэг ширээний Сондормаагаас чухам юу болоод байгааг асуувал тэр миний чихэнд «Чи наад цамцаа хараач?!» гэж шивнэв. Би сандран харвал энд тэндгүй янз бүрийн өнгөөр «Тогмид муу сурдаг», «шарик», «Руди», «Т+ Г Гитар» гэх зэргээр эрээчжээ. Би ичсэндээ эргээд гэр рүүгээ гүйлээ. Хэн нь намайг ингэж хорлов оо гэж бухимдан бодсоор ирээд цамцаа угаалаа. Сайн арилсангүй, бэх будаг нь нүүж заваарсан халтар юм болов. Ээждээ юү гэж хэлнэ? Ганцхан өдөр өмсөөд ийм болгочих гэж байх уу? гэж бодохоос уйлмаар. Тэгээд өөр цамц өмсөхөөр толины доод талд байдаг шүүгээг онгойлгож байгаад өөрийнхөө дүрсийг харж золтой хашхирсангүй. Миний биен дээгүүр цул бичиг... Гэхдээ бүр утгагүй юм бичжээ. Зүүн гарынхаа шуун дээр «Зүүн гар», Баруун гарын шуун дээр «Баруун гар», чээж дээрээ «чээж» гэх зэргээр «гэдэс», «ходоод», «хүзүү», «хоолой», «эгэм» гэж эрээчжээ. Нүдний нулимс аягаа дүүрээд ирлээ... 

	Хэн ингэж намайг доромжилж байна аа гэж бодоод нүдээ арчин харвал яах аргагүй миний л бичиг... Би чинь өөрөө өөрийгөө ингэмээргүй сэн. Эсвэл намайг унтаж байхад миний гараас нэг нь бариад надаар бичүүлэв үү.

	Дахиад угаалгын өрөөнд орж алчуур норгон зүлгэлээ... Тэгсэн чинь улам тодорч байх юм. Би енгинэтэл уйллаа. Уйлж уйлж харвал өнөөх бичгүүд янзаараа. Нэгэнт уйлаад арилахгүйгээс хойш яах вэ дээ? Яаж ч арчиж зүлгээд арилахгүй хойно битүү захтай цамц л өмсөхөөс гэж санаад толь руугаа очвол өнөөх бичгүүд нүүрээр шавжээ. Би өөрийн мэдэлгүй хашхирвал харанхуй шөнө дэр нойтон ажээ. 

	Энэ чинь зүүд байна гэж бодохоос баярлаад гарч гүймээр бодогдоно. Тэгээд зүүднийхээ тухай эргэцүүлэн бодтол гэнэт хачин санагдав. Би сэмхэн босож хувцаслаад угаалгын өрөөнд орж алчуур норгоод гадагш гарлаа. Хоёр гуравдугаар давхрын коридорын ханан дээр бичсэн «Туяа бол онц сурдаг юм» “Шарик”, “Г +Т” гэсэн бичгүүдийг арилгахаар зүлгэж гарлаа.

	 

	1982 он


ХОРИГЛОЛТ

	 

	Өнөөдөр бид хэд нэг сонин юм бодож олсон юм. Бид ч юу байх вэ, би л олсон юм.

	Манай Шарга морьтын зуслангийн бараг бүх хүүхэд (миний үеийн хоёр гуравдугаар ангийнх шүү дээ) хөл бөмбөгний талбай дээр цуглаад байлаа. Бид тойрч суугаад хөл бөмбөгний тухай ярьж байсан юм. Яшин шиг хаалгач болчих юм бол ч... гэтэл Яшин ч яах вэ? Пелле шиг довтлогч болбол бүр сайхан гэж нэг нь хэлэв. Бразилийн тэр мундаг тамирчид чинь багадаа яг л бидэн шиг гудамжид бөмбөг өшиглөдөг хүүхдүүд, нусгай пацаанууд5 байсан юм гэнэ билээ гэж бас нэг нь хэлэв. Юмыг яаж мэдэх вэ бид ч гэсэн дэлхийн гайхамшигт тамирчид болчих юм билүү? гэж л бодож суусан хэрэг. 

	Гэтэл Гонгор Довдон хоёр маргаж гарлаа... Хөл бөмбөг хоккей хоёрын аль нь сайхан спорт болох тухай тэд л өрсөлдөн булаацалдсан нь бидний тоглох гэж байсныг саатуулав. 

	Гонгор болохоор «Хөл бөмбөг бол газар дээр гүйж яваа хүний тоглоом, харин хоккей бол мөсөн дээр болохоор жинхэнэ авхаалж зориг сорьсон тоглоом» гэж зүтгэв. Энэ маргааныг болиулах арга би хайж байтал Намдаг өчигдөр зурагтаар гарсан киноны тухай яриа өдөх нь тэр. Тэгтэл ч манай хоёрын маргаан зогсож нөгөө киноны тухай ярианд бид хошууран автлаа. Тэр кинонд дайснуудын машин зам дээр чулуу овоолж хориглолт хийгээд яг тэнд нь ёстой бут ниргээд өгсөн нь надад бас сайхан санагддаг юм. Хүүхдүүд киноны тухай ярилцаж байхад ганцхан нэг юмны тухай л би бодож байлаа. Нэг юм гэдэг маань нөгөө хориглолт шүү дээ. Тэгээд би

	— Хэдүүлээ машин зам дээр хориглолт хийх үү? гэлээ. 

	Хамаг юм ингэж эхэлдэг байна.

	— Ямар хориглолт?

	— Яагаа вэ дээ, өчигдрийн кинонд гардаг шиг зам дээр чулуу овоолоод тэр эргийн цаанаас харахгүй юү?

	— Тэгж яах юм бэ? Түүнд орвол байлдаж тоглоё.

	— Аль нь ч дэмий. Бөмбөгөө л тоглоё, гэцгээн хүүхдүүд шуугилдаж гарав.

	— Өө та нар чинь ёстой хэрэггүй нөхөд юм. Хэрэв бид дайсантай тулалдах болбол яаж машиныг нь хориглохоо ядаж үзээч, мангаруудаа! гэж би хорыг нь малтав. Намайг элдвээр ятгасны эцэст сая тэд арай гэж зөвшөөрлөө. 

	Энэ ийм учиртай. Бид нэг сайхан бөмбөгтэй. Гэхдээ бүр жинхэнэ футболын бөмбөг шүү дээ. Зуслангийн айлууд нүүж ирж жигдэрсний дараахан бид ярилцаж байж хүүхэд бүр хэд хэдэн мөнгө зарим нь бүр гурван төгрөг хүртэл цуглуулж байгаад тэр сайхан бөмбөгийг худалдаж авсан юм. Тэгээд л жинхэнэ Динамо, Спартак хоёр шиг үзэлцэхээр болоод байлаа. Тэмцээн дөнгөж эхэлж байсан байх. Лав л аль аль нь оноо авах цаг гараагүй л байсан юм даг. Тэгтэл нөгөө сайхан бөмбөг минь байдаггүй ээ! Манай талын довтлогч Зоригоо өшиглөөд орхитол машин доогуур ороод пис! Үлхийсэн муу арьс болох нь тэр! Хайран юм, хайран ч юм. Тэгээд ч зогссонгүй, хүн зөөдөг, бэржээхэн6 бүхээгтэй тэр цэнхэр гучаас аймаар бүдүүн, бугуй дээрээ цэнхэр бэхээр юм зурсан жолооч эр гарч ирээд: 

	— Яадаг турсагууд вэ. Замаас хол тоглоход яадаг юм бэ! Одоогийн багачуулын цадиггүй гэдэг нь... гэж бүдүүн дуугаар зандраад муухай харахад нь бид тал тал тийшээ зугтсан юм. Тэгээд би одоо хориглолт хийж тэр жолоочийг чадах гэсэн юм шүү дээ.

	Оройхон би байшингийнхаа сүүдэрт зураг зурж суулаа. Шог зураг шүү. Тэмээнүүдийн бөхөн дээгүүр машин давхиж яваа... Яг л Байды ахын зураг шиг шахуу юм даа. Хүүхдүүдийн өшиглөсөн бөмбөгнүүд дээгүүр машин давхиж машин нь донслоод жолооч нь бүхээгийнхээ цонхоор суга үсэрч байгаагаар зурлаа. Тэгтэл манай гэрт ийм нэг яриа гарах дуулдлаа. Аав ажлаасаа ирсэн дуулдана.

	— Пээ Жанлав минь наад хувцас чинь юү болчихоо вэ? гэж ээжийг дуу алдахад аав

	— Хачин юм боллоо хө. Дэггүй хэдэн хүүхдээс болж байхгүй юү? Өвгөн чинь арваад өндөг, жаахан тараг авчирч явсан юм. Тэгтэл автобус гэнэт тоормосолж гэнэгүй явсан би хамаг өндгөө хагалж, таргаа асгаад... Тараг ч яах вэ? Хажуудаа явсан нэг хүүхний торгон дээлийг юү ч үгүй будаад хаячихлаа...

	— Үгүй тэр жолооч чинь юугаа харж явдаг хүн бэ?

	— Жолооч яах вэ дээ хөөрхий! Энүүхэн доод мөргөцгийн тойруулга дээр яг зам дээр чулуу овоолоод орхичхож... Хүүхдүүд л тэгээ дээ...

	— Өөр хэн тэгэх вэ. Манай зуслангийн хүүхдүүд чинь гайгүй л байх шиг байдаг бүр галзуурах нь л дээ золигууд чинь...

	— Хэдэн хүүхдээ хоосон хонуулах болж дээ хө? Будаа байвал агшаагаад л өгөхөөс биш гэх нь нэг л өрөвдмөөр ч юм шиг, аймаар ч юм шиг, үгүй бол харамсмаар ч юм уу? бүү мэд, ямар ч байсан миний дотор хачин болж орхив.

	Зам дээр би чулуу овоолсон юм гэж хашхирах гэснээ больчихлоо. Би шуудхан тэгээд үнэнээ хэлчих хүүхэд биш байж дээ... Бодоод байхад би өөрөө л өөрийнхөө идэх өндөг, уух тарганд «хориглолт» хийчихсэн байжээ.

	 

	1985 он

	 

	 


ТУС УУ? ЗАЛЬ УУ?

	 

	Явган шуурга намдах янз алга. Анхандаа ч бид хоёр юман тоонд бодсонгүй. Эхлээд би Цэндийг чарга дээр нь суулгаад баахан чирлээ. Дараа нь Цэнд намайг бас суулгаж чирлээ. Тэгж явсаар гол дээр очлоо. Шуудайнууддаа мөс дүүргэж чарга дээрээ баглаад салхи сөрөн алхахад нулимс гүйлгэнээд зам харагдахгүй болно. Илч нь гарсан ноосон малгайтай намайг эрч нь гаарсан салхи нүүр нүдгүй шавхуурдана. Харин аавынхаа үнэгэн лоовуузыг эрүүвчилж хурган бээлий өмссөн Цэнд маань хөмсөг сормуус нь цантан хацар нь улаа бутарч явлаа. Эрүү минь дагжин чичирч яг л осгодог дээр туллаа. Түр ч гэсэн нөмөрлөх санаатай Цэндийн араар орон хэд алхтал тэр гэнэт зогтусаж «Чи яасан монжооч амьтан бэ? Дэмий шүү!» гэж хялайв. Үнэндээ бол би Цэндээс жаахан хулчийдаг. Энэ чинь надаас хоёр ангийн дээр. Тэгээд бас намайг дагуулахааргүй тэнхээтэй юм чинь! Арваад хоногийн өмнө намайг түлхэж унагахад халцарсан өвдөг минь одоо ч хөндүүр байгааг хэлэх үү? Яая гэх вэ? Зэрэгцээд л алхаад байлаа. Хариугүй хөлдүүс болдгийн даваан дээр Цэрэндаваа гуайн хашааны нөмөрт ирж жаалхан бүлээцэх шиг боллоо. (Цэрэндаваа гуайнх манай наахна байдаг юм л даа) Гэнэт Цэнд миний чарга дээрх мөсийг өөрийнх дээрээ ачаад лоовуузаа надад өмсүүлэв. Тэгээд «Дүүрэн минь түрүүлээд харьж бай! Нээрээ их даарчхаж, хараач наад хамар чинь бараг унах нь ээ! Найз нь чиний мөсийг аваад очъё» гэлээ. Миний баярласан гэж жигтэйхэн. Золтой л нулимс мэлмэрүүлчихсэнгүй. Би хоосон чаргаа чирсээр гүйж харив. Ээж намайг «Дүүрсэн хар лүд дулаалж явахгүй. Хүний хүүхдийн хувцас аваад амьтны үрийг осгоож алах нээ» гэж хангинав. Удалгүй Цэнд аахилсаар хүрч ирэхэд ээж минь Цэндийн хацар дээр үнсээд: 

	— Эвий эвий! Манай үүнийг гэж яваад хөлдчихөө дөхөж л дээ, орж халуун цай уу гэж билээ.

	 

	1980 он

	 

	 


МАНАЙ ГУДАМЖИЙН МУУХАЙ ААШТАЙ ӨВӨӨ

	 

	Манай гудамжид ёстой муухай ааштай нэг өвөө байдаг байлаа. Тэр хавийн хүүхдүүд түүнийг цөм л ууртай өвгөн гэнэ. 

	Биднийг байлдаж тоглохоор «Та нар яасан тоглох юмаа олж ядсан тархинууд вэ? Байлдах чинь тийм сайхан юм уу?» гээд хөөж тараана. Тэвэг өшиглөж байвал «Хайран гутал! За яах вэ гутлаа больё! Бөөргүй болж эрэмдэг хүн болох гээ юү» гэнэ. 

	Тэр ч байтугай түлээ хагалж байхад хашаанд орж ирээд «Хн! Нэг нь яг сүхний мөр дор зогсчихсон! Наад сүх чинь сугарвал урдаа байгаа хүний толгой дээр буудаг амтай юм!» гэж загнана. 

	Ямар ч хүүхдийг тэр «Гутлаа пар пар чирээд л! Хөлөө өргөж явахад яана аа?» гэж зэмлэнэ. 

	Нэг үгээр хэлэхэд тэр өвгөнд загнахгүй юм гэж бараг байдаггүй гэж хэлж болно. Гэтэл манай аав ээжээс эхлээд тэр хавийн бүх хүн «Бэжээ гуай» гэж хүндлэн орж ирэхэд нь цай хоол хийж хөл алдана. Цагаан сараар тэднийд цөмөөрөө орж золгоно. Бид үүнд гайхдаг байлаа. Томчууд Бэгз өвгөнөөс айдаг байх, үгүй бол хүүхдүүд нь хол, ганц биеэрээ байдаг болохоор нь өрөвддөг биз?!

	Нэг удаа урд хашааны Занаа бид хоёр чаргаар гулгах гээд манайхаас гарч иртэл гудамжийн өнцөгт ууртай өвөө зогсчихсон биднийг дуудаж байна. «Бас л яах гэж байгаа бол? Аягүй бол чаргаар гулгах гэлээ гэж загнах гэж байгаа биз?» гэж бодоод айж хулгасаар очвол Бэжээ гуай «Та нар л өчигдөр худгаас ус авчрахдаа энд ус асгаж мөс болгосон! Золигууд минь үүнийгээ хүрз лоом авчирч арилга! Шөнө орой хөгшин хөвөө улс халтирч унаад эрхтнээсээ салчихна» гэлээ. Бид хоёр дуугүй зогсож байснаа гэнэт зугтчихлаа. 

	Орой нь гэртээ ирвэл ээж аав хоёр зэрэг зэрэг загналаа.

	— Бэжээ гуайн үгэнд орохгүй байна гэнэ ээ? Та нарыг байтугай биднийг зэмлэдэг хүн! Би хүртэл эмээдэг юм! гэж ирээд л хангиналаа. Юү? Аав хүртэл айдаг гэнэ үү? Тэгээд юунд Бэжээ өвөө Бэжээ өвөө гэж сүйд болж гүйгээд байдаг байна? Аа мэдлээ! Энэ томчууд ердөө загнуулахаасаа л айдаг улс юм байна.

	Намайг ийнхүү бодож байтал хашааны хаалга дуугарч түдэлгүй гэрийн хаяанд хүрз, лоом шидэх хангир жингэр дуу гарав. Гэтэл гаднаас «Хүүхээ? Зээтүү лоом хоёрыг чинь оруулж тавилаа шүү!» гэх Бэжээ гуайн дуу гарсан юм.

	Нэг өдөр хичээл тараад иртэл ууртай өвгөний гадаа хоёр гурван машин зогсож олон хүн орж гарч харагдана. Харин өвөөгийн гэрийн өрх нь бүтээлэгтэй ажээ. Гэртээ ортол ээж уйлчихсан «Хөөрхий муу Бэжээ гуай өчигдөр шөнө өнгөрчихсөн байна» гэлээ.

	Өвгөнийг оршуулахад манай гудамжийн бүх л хүн цуглалаа. Цөм нүдэндээ нулимстай... Авгайчуул бүр эхэр татна. Би аав руугаа харвал тэр нулимсаа арчин зогсоно. Аав уйлж байна гэж үү? Би аавыгаа уйлж байхыг ерөөсөө хараагүй! Ер нь аавыг юунд ч уйлдаггүй гэж бодож байсан юм. Харин Занаа бид хэд яаж ч чадахгүй дэмий л урвайж хөмсгөө зангидаж зогслоо.

	Ууртай өвөөг нас барснаас хойш олон хоног өнгөрч бид ч загнуулах хүнгүй дураараа тоглодог боллоо. Гэтэл нэг өдөр манай гудамжийн аравтын дарга Аюуш гуайнд тэр хавийн бүх хүүхдүүдийг оруулж зөндөө их хоол унд өглөө. Тэгээд гарахад атга атга чихэр, нэг нэг алим хүртэл өглөө.

	— Манай гудамжийнхан мөнгө нийлүүлж Бэжээ талийгаачийнхаа дөчин ес хоногийг өнгөрөөж байгаа юм. Бэжээ өвөө чинь хүүхдэд их хайртай сайн хүн байсан юм. Тэгээд ингэж та нарыг дайлж байгаа юм шүү дээ, гэж Аюуш гуайг хэлэхэд би их гайхлаа. Тэндээс бид гараад «Яасан хачин юм бэ? Аюуш гуай сая ууртай өвөөг хүүхдүүдэд их хайртай сайн хүн байсан» гэх юм. Яагаад тэр вэ? гэж маргалдахад хэн нэг нь хүүхэд их загнадаг муухай ааштай өвгөн байсан гэж хэлэх гээд мартаад тэгсэн байх! гэв. Тэгтэл Ганболд «Нас барсан хүнийг хэзээ муу хэлж байсан юм бэ?» гэлээ. Харин Занаа «Ерөөсөө аягүй муухай ааштай өвгөн нас барсан болохоор нь баярлаад ингэж найр шиг юм хийж байгаа байх!» гэснээр бидний яриа дуусаж билээ.

	Ууртай өвгөний эзгүй хашаанд нэг айл гэнэт нүүж ирлээ. Тэр айл бидний үеийн нэг хүүтэй нэр нь Чулуун, аавыг нь Нансал гэнэ. Нансал гуай залуу ч биш хөгшин ч биш настай! Бид тэр даруйдаа л Чулуунтай танилцаж тэднийхээр орж гардаг боллоо. Нансал гуай бол ёстой сайхан зантай, уурлана гэж гонжийн жоо. Тэдний хашаанд бид нохой оруулж хэрэлдүүлнэ, морин байлдаан хийж бие биеийнхээ малгайг авч шиднэ. Заримдаа Нансал гуай хураалттай түлээн дээрээ суучхаад бидний тоглохыг харна.

	— Энэ хашаанд урьд нь аймаар муухай ааштай өвгөн байсан, гэж Чулууунд би хэлэхэд тэр «Манай аав бол огт загнадаггүй, юм хэлэхэд «Тэг тэг миний хүү» л гэдэг юм, гэж билээ. Нэг удаа бид хогон дээр төмпөн тэвхдэж байгаад болжмор бариад авлаа. Нөгөөхөө хөлөөс нь утсаар оосорлон нисгэж тоглож байтал Нансал гуайтай таарчхав. Ууртай өвөө бол ч биднийг өдийд таягаараа нэг нэг тоншоод авсаан... Гэтэл Нансал гуай «Хөөрхөн шувуу байна, Та нар нэг нэгийг барьж аваад тоглохгүй!» гэж билээ. Ийм сайхан зантай хүнд бид хайртай байлгүй яах вэ? Тэр ч бүү хэл манай гудамжийн хүүхдүүдийг уралдаантайгаар өөрийнхөө түлээг хөрөөдүүлж, хогоо зөөж асгуулдаг юм. Түрүүлсэнд нь чавхны улаан хаймар өгдөг байв. Гэтэл нэг удаа Нансал ах аймаар уурлалаа. Занаа болжмор харвах гэж байгаад тэдний үүдний нь амбаарын жижиг цонхыг хагалчхаж... Нансал гуайн царай хүрэн улаан болж «Муусайн золигууд... Дахиад үүгээр бүү үзэгдээрэй!Арьсыг чинь хуулах юм шүү!...» Өөр юү юү ч билээ дээ. Аймаар аймаар! Муухай ааштай өвөө бол «Дүрсгүй тархинууд» гэхээс өөрөөр ер загнадаггүй сэн.

	Занаа шил олж, бид амбаарын цонхыг тэр дор нь шиллэж өгөөд бас машины дугуй шиг бүдүүн яртай түлээг нь нэг оройжин хөрөөдөж өгснөөр Нансал ахын уур гарсан юм даа.

	Хавар болсон цаг. Манай арын гудамжийн Буд гуайнх гэв гэнэт хөөрхөн цагаан ишигтэй цагаан ямаатай болчхож. Хаанаас авчирсныг бүү мэд. Тэр ямаа шооргор хоёр эврээ сэжлэн ишгээ дагуулаад хашааны ёроолоор цухуйсан ногоо зулгаан явна. Тэр болгон Буд гуайнх хашаанаасаа гаргахгүй л дээ! Хааяа л нэг гарчихсан байдаг юм. 

	Нэг орой Занаа Чулуун бид гурав нөгөө ямааг Нансал гуайн хашаанд хөөж оруулаад барьж авлаа. Эхлээд Занаа ямаан дээр мордлоо. Цагаан ямаа нуруу нь хотолзон нүд нь бүлтгэнэн хэд алхаад л зогсчихно. Чулуун бид хоёр ишгийг нь жаахан нооллоо. Гэтэл цагаан ямааг хог зөөдөг жижиг тэргэнд хөллөөд дээр нь сууж тоглох санал Чулуун гаргав. Бид хоёр ч уухайн тас зөвшөөрөв. Чулуун гэртээ гүйж ороод олс авчран бид тэргэндээ уяж үзүүрийг нь ямааны эврээр оруулан уяад хөтөллөө. Ямаа урагш алхдаггүй шүү!

	Гэнэт хаалганы хонх дүн дан дуугаран Нансал гуай ороод ирлээ. Чулуун аавыгаа харуут урдаас нь гүйж очоод «Ааваа бид гурав томоотой тоглож байгаа... Орой тэргээрээ хогоо асгачихна гэж хошуугаа цорвойлговол аав нь түүний толгойг илээд «Миний хүүхдүүд үдэш хогоо асгачхаарай! Энэ юун ямаа вэ? Гудмаас хөөгөөд оруулчихаа юу?» гэснээ бидний хариуг хүлээлгүй «Ээ та нарын мал тэргэнд хөллөх ч дээ... Хэзээ эврээр нь оосорлож байсан юм бэ?» гээд ямааны хүзүүнээс нь бас нэг оосор гаргаж өгөв.

	Тэгээд гэр рүүгээ орохоор хэд алхсанаа «Жаахан тоглож байгаад хогоо асгаарай!» гэж билээ.

	Занаа тэргэн дээр ишгийг нь тэврэн сууж Чулуун ямаан дээр мордоод би хөтөллөө. Бид гурав ээлжээр сууж, хөтлөхөөр тохирсон юм шүү дээ. Ямаа огт хөдөлдөггүй! Занаа ороолголоо. Гэтэл цагаан ямаа хоёр тийшээ гуйван хэд алхаад зогсов. Чулуун «чүү чүү» хэмээн бөгсөө өндөлзүүлэн байснаа гэнэт лагхийтэл суув. Цагаан ямаа ганц муухай орилоод хэвтчихлээ... Бид яагаад ч босгож чадсангүй. Нансал гуай гэрээсээ гарч ирээд «Одоо больцгоо доо. Наад ямаагаа гарга!» гэсээр бидний дэргэд хүрч ирээд ямааг босгох гэснээ царай нь нөгөө нэг уурласан шигээ муухай болж ирснээ «Шалавхан хашаанаас гарга! Ууц нь хугарчихсан байна. Гаргаад хаалганаасаа холхон тавиарай!» гээд олсон уяаг тайлав. Хашааны хаалгаар Чулуун ишгийг нь тэврэн Занаа бид хоёр ямааг арай чамай өргөн гаргаж иртэл Буд гуайн авгай гудамж тойрон гарч ирээд «Өө энд байна! Би ямаагаа эрээд олдоггүй. Эдний хашаанд байж л дээ! Нохойтой айлын хашаанд орж бааруулчхаагүй нь яамай» гэсээр хүрч ирэв. 

	Тэгээд ямаандаа ойртон очсоноо «Энэ чинь юү болж байна аа? Хэн бэ? Та нар уу? Ээ чааваас! Наад амьтны чинь нуруу нь хугарчхаж. Үхэж байна шүү дээ? Яав аа даанч! Хүүхдүүд минь та нар муу эгчийгээ, ингэж алах гэж...» гэснээ енгинэтэл уйллаа. Энэ авгайн уйлах дуунаар хавийн хүмүүс хүрч ирлээ. Харин Нансал гуай гарч ирсэнгүй. 

	Буд гуайн авгай «Та нар минь ээ? Энэ хүүхдүүдийг хараач? Одоо би чинь яадаг билээ. Та бүхэн мэдэж байгаа шүү дээ? Хөгшин эх минь элэгний өнөөх аюултай өвчин тусчихаад байгааг... Түүнд ганц нэмэр болж магадгүй торгоох горьдлого нь энэ ямааны балга сүү! Хаа байсан холоос сураглаж байж олсон ховор амьтан» гээд цурхиран уйллаа.

	— Энэ гурвын эцэг эхээр төлүүл төлүүл! Задарсан хар лүдүүд гэж загнасан хүн бол аравтын дарга Аюуш гуай байлаа. Хаалга дуугаран Нансал гуай дээл нөмөрсөөр гарч ирлээ. Гэтэл Долгор гуай (Буд гуайн авгай)

	— Иш та яасан муухай хүн бэ? Хүүхдүүд мал ингэж сүйдэлж байхад харсаар байж... Ийм юм болгочих гэж, гэвэл Нансал гуай «Би эдэнд хашаанаас гарга гэж хэлсэн шүү дээ» гээд хэсэг чимээгүй болсноо «Ямаа чинь хотод ямар үнэтэй байдаг юм бэ? Хөдөө бол ч хямдхан л даа! Одоо яах вэ, хүүхдүүдийн хийсэн ажил. Энэ хоёр жаалын ээж аавтай нийлээд л бид гурав хувааж төлөхөөс...» гэлээ. 

	Гэнэт миний чихийг дүйртэл алгадсан хүн бол аав минь байлаа. Долгор гуай дахиад л «Би хэдэн төгрөгөөр яах юм бэ? Миний хөгшин эхийг та нарын хэдэн улаан мөнгө аврах юм уу? Энэ цагаан ямаа чинь хотод байтугай хөдөөд ховордсон амьтан гэнэ билээ» гээд нулимсаа арчсанаа ямааны хошууг барьж үзээд «Үхчихэж!» гэж ууртай нь аргагүй хэлээд тэнд байгаа бүх хүнийг тойруулан харлаа. Хэн ч дуугарсангүй.

	Долгор гуай ишгийг нь тэврээд толгойгоо сэгсэрчхээд үг дуугүй яваад өглөө. 

	Цугларсан хүмүүс «Энэ хүүхдүүд арай ч дэндэж байна аа?» гэж ам амандаа шуугилдахад Аюуш гуай «Нөгөө талийгаач Бэжээ гуай байсан бол эднийг ийм юманд юунд хүргэх вэ дээ?» гэвэл хүмүүс «Ёстой ёстой! Чухам л үнэн дээ. Хөөрхий Бэжээ гуай дандаа үгүйлэгдэх юм» хэмээн бас л шуугив.

	Би ууртай өвөөг оршуулахад уйлаагүйгээ сая хүмүүсийн яриаг сонсоод өөрийн эрхгүй нулимс бөмбөрөн унаж билээ.

	Намайг 8-р ангид орсон намар ангийн даргаар сонгодог юм байна. Зөндөө олон онц сурдаг, бас томоотой, хуучин дарга байсан хүүхдүүд байсаар байтал надаар ангийн дарга тавьдаг нь хачин юм даа. Манай ангийнхан цаанаа л нэг доогтой жуумалзацгаана. 

	Аргагүй шүү дээ. Би ангидаа байтугай сургууль дээрээ нэртэй сахилгагүй хүн байхгүй юү? Тэр ч байтугай ноднин жил надаас болж манай анги мэлхий авсан. Ханын сонин дээр миний нэр зөгий буланд тогтмол хадаастай, эцэг эхийн хурал болсон орой бүр л би чихээ халуун оргитол мушгиулдаг юм. Ийм хүнээр багш маань ангийн дарга болгож байдаг хачин л юм даа. Шинэ багш болоод намайг мэдэхгүй, онц сурдаг нэг их томоотой мундаг хүүхэд гэж бодсон байх... Ерөөсөө үнэнээ хэлдэг юм бил үү? 

	Би шуудхан л гараа өргөж босоод «Багшаа? Би ангийн дарга болж чадахгүй байх аа?» гэлээ. Хүүхдүүд ч нирхийгээд явчихлаа. Багш тэднийг чимээгүй болгоод:

	— Би чамайг чадна гэж бодож байна. Танай ангийн талаар захирал надад ярьсан. Ер нь хүүхдүүдээ та нар ангийнхаа даргын үгэнд сайн орж байна шүү? гэж хэлээд гараад явлаа. Манай хөвүүд багшийг босго алхангуут л «За дарга гуай? Та биднийгээ одоо даргалаад л эхэлнэ биз дээ. Сахилгагүйтвэл самбарын өмнө арай зогсоох юм биш биз дээ?» гэж ирээд л тохуу хийцгээв. Надад энэ «албан тушаал» нэг л эвгүй юм шиг санагдаад болдоггүй. Хичээлийн дараа багш намайг үлдээж ангийн дарга хүн ямар байх ёстой, үлгэр жишээ үзүүлэх хэрэгтэй гэж ирээд л зөндөө ярилаа. Ямар ч байсан хүүхэд гар резинээр харвах, үртэс дээр байлдаж тоглох, бас хүнд элдэв хоч нэр өгөх нь болохгүй гэдгийг ойлголоо. Ялангуяа, багшийн «Чи чинь одоо 16 нас хүрлээ, жаахан хүүхэд биш шүү дээ» гэснийг бодох тусам надад ангийн дарга болсон нь аятайхан ч юм шиг.

	Сар болоход манай ангийнхан надаас эмээдэг боллоо. Эхлээд тэд намайг тоохгүй доог тохуу хийдэг байснаа аажимдаа болив. Нэг удаа дандаа хичээл тасалдаг Далхааг би самбар дээр зураад доор нь «Сургуульд сурах дургүй энэ хүнийг харцгаа!» гэж бичсэнээс л манайхан нэлээд эмээсэн хэрэг. Ямар нэгэн гажуудал гаргавал л би зураг сайн зурдагтаа бардаж хэнийг ч хамаагүй зураад доор нь шоглож бичээд жижигхэн ханын сонин гаргачихдаг боллоо. Ангийн багш намайг «Сайн дарга» гэж магтах тусам би манайхнаас хэн нэг нь сахилга алдаж зөрчилд ороосой гэж боддог боллоо. Тэр нь би зөрчилд орсон хүнийг арга хэмжээ авахдаа л дахиад багшаас үнэлэлт авна гэж бодсоных шүү дээ.

	Манай ангийн Болдоо, Хонгор хоёр сэмхэн нуугаад тамхи татаад байгаа тухай хүүхдүүд жив жув гэлцдэг боллоо. Үүнийг би мөн ч их аналаа даа. Тэр гайхлууд надад баригддаггүй. Нэг өдөр Хонгор завсарлагаар хичээлээс хожимдоод ороод ирлээ. Тэр цаг дээр ангийн багш орох ёстой байсан ч хүүхдийнх нь бие муу гээд багш чөлөө авч намайг 232 дугаар хуудсанд байгаа дасгалыг ажиллуулж бай гэж захиад явсан юм байхгүй юу.

	Би Хонгорыг «Чи яагаад хожимдов?» гэж яг л багш шиг асуулаа. Гэтэл тэр «Яагаа ч үгүй» гэж хариулдаг юм байна. Гэнэт миний санаанд нэг бодол гялсхийв. «Мань хүн сургуулийн арын хашаанд хураалттай түлээний цаана нуугдаж тамхи татаж байгаад ирж» гэсэн бодол шүү дээ.

	— Алив, чи нэгжүүл! гээд түүний цамцны хормойноос угзарлаа.

	— Үгүй дээ даргаа? Би тамхи татаагүй! Зүгээр л хожимдчихлоо.

	— Тийм бий, чи. Нуугдаад тамхи татаж байсныг чинь хараагүй гэж санана уу?

	— Ёстой тангараглая! Би ердөө ч тамхи татаагүй!

	— Тэгвэл чи яагаад нэгжүүлэхээсээ айгаад байна.

	— Надад юу ч байхгүй юм чинь

	— Юү ч байхгүй юм бол яагаад халаасаа үзүүлэхгүй байна. Би ингэж хэлээд түүний энгэрийн халаас руу гараа явуултал тэр надтай ноцолдлоо. Энд л нөгөө тамхи нь байгаа гэхээс би улам ч зүтгэлээ. Хонгор өврөө дарж би түүн рүү нь улайран ноцолдов. Гэтэл миний гарт боодолтой дөрвөлжин юм дайралдаж би суга татлаа. Дөрвөлжлөн эвхсэн зүйлийг намайг авахад 

	— Дарга минь наадах чинь тамхи бишээ? Надад өгчих л дөө? гэж гуйх Хонгорын нүд үнэхээр өрөвдөлтэй харагдав. Гэвч би өрөвдсөнгүй. Хонгорыг түлхчихээд цаасыг задлав. Манай ангийнхнаас миний өөдөөс юм хэлэх нэг ч хүүхэд байхгүй болсон цаг шүү дээ. Хонгор «Найз минь хэрэггүй шүү дээ! Би чамаас гуйж байна. Ядаж чи ганцаараа үз л дээ!» гэж шивнэв. Хоёр давхар цаасыг авч хаясны дараа «нарнаас саранд, навчнаас цэцэгт, надаас чамд» гэж хичээнгүйлэн бичсэн бяцхан зурвас гарч ирлээ. Ар талд нь Хонгороос-Оюунгэрэлд гэж бичжээ. Би түүнийг бас л сурагч хүнд байж болохгүй зүйл хэмээн бодож ангийнхны өмнө «Та нар хар даа энэ Хонгорыг. Оюунгэрэлд захиа бичсэн байна» гэвэл хэн ч дуугарсангүй. Хонгор толгойгоо маажин өлмийгөө ширтэн зогссоор... Оюунгэрэл чи бос гэж би дуудав. Оюунгэрэл бол манай ангийн хамгийн хөөрхөн охин билээ. Тэр царай нь час улайн босов. Би самбарын өмнө гарахыг тушаалаа. Тэгээд би нөгөө захиаг дэлгэн «Уулын цэцэг олон боловч улаан цэцэг ховор юм» хэмээн чангаар дуудан унштал Хонгор гэнэт ухасхийн миний хулхыг дүйртэл алгадаад захиагаа булааж авав. Би ч мөчөөгөө өгөлгүй түүнтэй захиаг нь булаацалдан дээр доороо ортол нөгөө захиа хэдэн хэсэг болов. Миний дотор «Одоо бас нэг шинэ арга хэмжээ авах ажилтай боллоо. Нэгдүгээрт Хонгор, Оюунгэрэлд захиа бичсэн, хоёрдугаарт намайг зодсон... Энэ тухай нь зураад бичээд бүр сургуулийн самбарт тавих юм шүү» хэмээн бодлоо. «Адгийн хар шаар» гэж хорсолтой хэлээд хаалга тас саван гарсан Хонгор дахиад манай ангид тэр цагаас хойш орж ирээгүй билээ. 

	Нэг өдөр аав нь багштай ирж уулзаад «Аймгийн төвд найм төгсгөе дөө, ахынх нь тэнд байдаг юм. Цаад хүүхэд чинь энд ирэхгүй гээд байна» гэснийг би сонссон юм.

	Би хичээл тарангуут багшид нөгөө захианы тухай ярьж, ямар арга хэмжээ авах тухайгаа асуувал багш толгой сэгсэрч «Чи хэрэггүй юм хийж, нөхдөө гомдоожээ. Хүний сэтгэлийн эрхэм нандин үгийг тэгж хүчээр урж болдоггүй юм даа» гэж хэлээд уртаар санаа алдсан юм. 

	Энэ өдрөөс хойш манай ангийнхан намайг нэг л тоохоо больж, охид хяламхийн хоорондоо шивэр авир ярьдаг болсон юм. Хонгор шилжээд явснаас хойш Оюунгэрэл надтай ганц үг дуугарахаа больсон билээ. Тэр урж болдоггүй зурвас байжээ.

	 

	1985 он

	 

	 


БИ ТОМ БОЛОХ БОЛОВ УУ?

	 

	Хөл өвдөөд дойдгонож явтал манай айлын Даржаа гуай дайралдлаа. Тэр бүдүүн хээр мориороо пөг пөг шогшуулан миний дэргэд ирээд «Чи минь яагаад доголчихоо вэ?» гэж асуув. Миний хөл өвдөөд байна. Та сундалдаад яваач? гэж арга тасарсан намайг гуйхад тэр инээд алдан: Зүгээр хүү минь өсөх гэж байгаа нь тэр! Том эр хүн болох гэхээр хөл чинь өвддөг юм шүү дээ! гээд цааш шогшуулан одов.

	Том болох гэв үү? Нээрэн хөл өвдөхөөр том болдог бол ямар гоё вэ? Маргааш өглөө болоход Очирбат багш шиг өндөр болчихсон байвал сайхан аа? Хэдий чинээ их өвдвөл төдий чинээ хурдан өснө. Аав ээж хоёр гайхаж гүйцнэ. Ээж лав хүүе Жаргаал, бандийгаа хараач! Суга өсчихөж! Одоо энэ хүүхдэд чинь ямар хувцас өмсгөдөг билээ? Өчигдөрхөн 30 размерийн формын хувцас өмсдөг байсан хүнд чинь одоо 54 размерийн костюм таарах боллоо гэж бөөн бажгадаан болно. Сургууль дээр очихлоор багш нар бас мэл гайхна. Ангийнхан инээлдэх болов уу? Айх болов уу? Би жагсаалын хамгийн адагт зогсдог байл уу? Одоо бол... Ха ха ха гэж хөөрөлхөн бодов. Хөлийнхөө өвчнийг ч мартаж шүү! 

	Гэртээ иртэл аав:

	— Өнөөдөр хүүтэйгээ салхинд гарна аа. Булган уулын модоор явж хэрэм агная! гэлээ. Миний хөл янгинаж байгаа ч аавд хэлж болохгүй. Хэлбэл аав том болж байгааг мэдчихнэ, бас анд дагуулж явахгүй! Би тэслээ. Шүд өвдөхийн дайтай өвдөж байна аа. Хурдан том болох л юм бол үхэхээс наагуур өвдсөн ч яадаг юм бэ гэж би тэсвэрлэн бодлоо.

	Цагаан цас сэвсийсэн ойн чөлөөгөөр аав бид хоёр алхлаа. Явж чадахаа ч байх нээ би?! Тэгээд аавынхаа араас жаал алхсанаа 

	— Аав та над шиг жаахан хүүхэд байсан уу? гэж асуувал 

	— Тэгэлгүй яах вэ! гэж аав хариулав.

	— Таны хөл өвдөж байсан уу?

	— Юу? гэснээ, Ч-ш чимээгүй? гээд модны орой өөд ширтэв. Соотон чихтэй зүрх цагаан хэрэм модны оройгоос дүүлэхийг би харав. Орой харихын үед л хөлөө хэчнээн их өвдөж байгааг мэдлээ. Аавдаа би доголж байгаагаа аль болохоор мэдэгдэхгүйг хичээн сажилсаар гэртээ ирлээ. Шалавхан гутлаа суга татлаа. Хөлийн ороолт нил цус! Ээж харангуут «Еэ чааваас аа! Чи наад хүүхдээ хараач! Ийм болтол нь дагуулж хяр уулаар тэнээд гэж аавыг зэмлэв.

	— Үгүй ээ, ээжээ би том болох гэж байгаа юм. Даржаа гуай намайг хөл өвдөөд гэсэн чинь:

	— Эр өсөж эсгий сунах гэж байгаа юм. Хөл өвдөнө гэдэг чинь том болохын шинж гэсэн юм, хэмээн намайг нэг амьсгаагаар хэлэхэд ээж аав хоёр зэрэг зэрэг:

	— Хүүхдээр даажигнаад Даржаа чинь зөнөө шив дээ? Юуных нь өсөх том болох байх вэ дээ? гээд түрхэх тос, эм тан болоод эхлэв.

	Өсөхгүй гэж үү? гэж бодохоос гол харлах шиг болов.

	— Ааваа би том болох уу? гэж намайг хоолой чичрүүлэн асуухад аав минь миний магнайг илж «Миний хүү өснө өө! Удахгүй том эр болно» гээд духан дээр минь үнсэж билээ.

	ЭЭЖИЙН АЧИЙГ ХАРИУЛАХ

	 

	Манай сумын төв дээр хоёр чоно тэжээдэг байлаа. Өндөр шургааган хашаа дотор тэр хоёр зэрлэг араатан хүн ойртохоор харж чадахгүй ийш тийш холхин байж ядах нь сонин. Хүүхдүүд бид тэр чоныг юм л бол очиж үзнэ. Нэгдлийн манаачаас нуугдаж жижиг сажиг идэх юм аваачаад хашааны завсраар шиддэг байв. Нэг удаа Довчин бид хоёр муур аваачаад хашааны завсраар бараг л чихэж орууллаа. Муурыг оронгуут л чононууд ухасхийж хөөрхий муур тэр хананд нь нэг үсэрч, нөгөө талд нь нэг наалдаж амиа аврахаар арга хайвч өндөр хашаанаас гарч чадахгүй нь бүр хөөрхийлөлтэй. Чоно яаж ч үсрээд муурын наалдсан газар хүрнэ гэж гонж. Хашаа дотор өлсөж гуриатсан чоно, амь наана там цаана муур хоёрын хачин аймшигтай тулалдаан боллоо. Тулалдаан ч юү байх вэ дээ. Чоно дайраад л муур зугтаагаад л байгаа хэрэг. Сүүлдээ муур эцжээ. Түүний шургаагаас базагдсан савар тэнийн тэнхэлгүй болж газар пидхийн унангуут хоёр чоно хормын дотор хоорондоо булаалдан тасар татан идэв. Хөөрхий муурын гэдэс задарч харахын хооронд л нөгөө махчин хоёр залгиж орхив. Тэгтэл ч шилэн хүзүү дээрээс нэг хүн базаад авсан нь нэгдлийн манаач Базар гуай ажээ. Ингээд л манайд намайг чирсээр очлоо доо.

	— За Дарь минь. Танай энэ ч хүн болохгүй нь дээ! Чонын хашаанд муур оруулж амьтны үйл эдлүүлж зугаацаж байна гэж хэлээд загнаж загнаж гарлаа. Ээж оёж байсан юмаа тавиад «Хүү минь дээ? Чи ч ээжийнхээ ачийг хэзээ ч хариулж чадахгүй хүн болох нь дээ. Би чамайг өсгөх гэж яаж зүдэрч зовлоо... Байж байгаа царайг нь ... Ийм л хүн гарах байсан юм байх даа» гээд уйлав. Тэгээд чиний байж байгаа, гээд улам цурхиран уйллаа. Би ээжийнхээ уйлахыг хоёрхон удаа л үзэж байгаа юм. Нэг нь аавыг нас барахад ээж уйлсан. Би ээжийгээ өрөвдөж бас уйллаа. Түүнээс хойш ээжийнхээ ачийг хариулна гэж боддог боллоо. Тэгээд эмээ дээр очиж яавал ээжийн ачийг хариулах вэ гэж асуухад эмээ «Энэ насандаа хүн ээжийнхээ ачийг хариулж бардаггүй юм гэнэ билээ хүү минь» гэсэн хачин юм ярилаа. Тэгээд би ээжийнхээ ачийг заавал хариулна гэв. Эмээ «Шүүдрийн усаар цай чанаж өгөхөд ердөө ганцхан шөнө өндийж хөхүүлсэн ачийг нь хариулдаг юм гэнэ билээ» гэхэд нь би ээж намайг хэчнээн удаа өндийж хөхүүлсэн бол гэж асуулаа. Эмээ инээмсэглэн «Ээ хүү минь бүү мэд дээ. Тоймгүй л олон байж таарна даа. Чи ээжийнхээ ачийг хариулна гэвэл үгэнд л сайн орж бай» гээд надад хорхой цөрөм атгаж өгөв. Би бодож бодож дахиад л: Эмээ таны ачийг ээж хариулсан уу! гэж асуулаа. Эмээ «Хариулалгүй яах вэ? Үр хүүхэд мэргэжил мэдлэгтэй, ийм сайхан амьдарч яваа чинь ээжийнхээ ачийг хариулж л байгаа хэрэг шүү дээ» гэж хэлэв. 

	За за хүн том болж байж л ээжийнхээ ачийг хариулдаг юм шив дээ гэж би бодоод түргэхэн том хүн болох юмсан гэж бодох болов. Эмээгийнхээс гараад харих замд «Яагаад хүүхэд байхдаа ээжийнхээ ачийг хариулж болдоггүй юм бэ? Хэрэв хүүхэд чаддаггүй юм бол би л чадчихъя. Ингээд би ээжийнхээ л ачийг хариулахаар шийдлээ.

	Ээжийн ач. Энэ үг энэ дэлхийн хамгийн сайхан үг байх шүү! Ээжийнхээ ачийг л хариулж явбал муу сурсан ч яадаг юм бэ? Үгүй ээ муу сурч болохгүй! Муу сурна гэдэг чинь ээжийнхээ ачийг хариулахгүй л байгаа хэрэг. Би эхийнхээ ачийг хариулах тухай бөөн бодол болдог боллоо. Нэг удаагийн мартын наймнаар ээж минь «Эхийн алдар» гэдэг одон авлаа. Одон авсан бүх л эмэгтэйчүүдийг сумын клубт цуглуулж хуралдуулаад дараа нь концерт тоглож бас үдэшлэг хийх юм гэнэ ээ. Ээж минь торгон дээлээ өмсөөд явж билээ. Тэгэнгүүт миний санаанд нэг юм төрлөө. Ээжийгээ ирэхэд сайхан амттай бууз хийчхээд сууж байя. Бүр жигнэчихсэн байх юм шүү. Цагаан сараар хэдэн мянган бууз хийхэд би сайн чимхдэг хүүхдийн тоонд ордог юм чинь. Ингээд ээжийг ирэхэд бууз хийж болж өгвөл нэг буузандаа шинэ мөнгө хийж түүнийгээ ээжийнхээ аяганд яг тааруулах юмсан гэж бодов. Цагаан сараар буузанд мөнгө хийх юм уу эсвэл давс, будаа чихэр хүртэл хийж мөнгө таарсан нь тэр л жилдээ баян байдаг гэсэн яриа байдаг шүү дээ. Махаа татаж, сонгино ногоогоор амталлаа. Тэгээд чимхэж орхиод ээжийгээ ирэхийг дөхүүлэх санаатай хүлээлээ. Удалгүй би буузаа жигнэв. Арван таван минут л болгодог шүү дээ. Түдсэн ч үгүй буузнаас минь хачин үнэр гараад байх юм. Зургийн өмнө цаг харвал дөнгөж арван минут л болж байлаа. Гэтэл бөөн хэншүү хярвас болж тогооноос утаа гарав.

	Би бууз жигнэхдээ тогоондоо ус хийдэг гэдгийг мэдэхгүй байсан байжээ. Ээж ч тэгсхийгээд ирлээ. Гэвч ээж уурласангүй. Харин миний хүү яасан ч томоогүй юм бэ дээ? За яах вэ, уул нь ээждээ сайхан хоол хийж тавих гэж бодсон нь сайн хэрэг гэж хэлээд дахин мах татаж эхэлсэн билээ.

	Бас нэг удаа би шинэ жилээр онц гарч өвлийн өвгөн ааваас гоё цаастай бурамтай чихэр, өнгө өнгийн харандаан будгаар шагнууллаа. Түүнийгээ ээждээ авчирч өгтөл ээж бөөн баяр болж «Овоо ёо доо миний хүү» гээд үнссэн юм. Харин ээжийн ачийг хариулсан эсэх тухай юү ч хэлсэнгүй. Би ээжийнхээ ачийг хариулаагүй л юм байна даа гэж бодлоо. Баатарлаг гавьяа байгуулбал ч ээжийнхээ ачийг хариулах л байх л даа? Даанч тийм юм тохиолдсонгүй. Дайн байлдаантай цаг сан бол чээжээрээ пулемётын ам таглах сан. Эсвэл дайсны тагнуул барьж өөрсдийнхөндөө авчирч өгөх сөн. Ээжийн ачийг хариулна гэдэг ч тийм амар ажил биш ажээ. Манай эмээгийн хэлдэг ортой л үг байж гэж би бодох боллоо.

	Нэг зун сумын бүх айл өрх хонь хяргах болов. Ээжээс ондоо манайд хэн хонь хяргах билээ дээ. Ээж халуун өдөр өдөржингөө хонь хяргаж ядарч туйлдсан хүн ирлээ. Тэр баруун талынхаа орон дээр суугаад «Ёох ёх Балга цай ч байхгүй л биз дээ?» гэдэг юм байна.

	— Байлгүй яах вэ? Би хар цай чанаад тавьчихсан гээд гэрийн сүүдэрт хөргөсөн данхтай цайгаа авч ирлээ. Ээж тэр хар цайнаас хоёр аяга залгилаад:

	— Овоо шүү миний хүү. Ийм л ухаантай шүү дээ. Сайхан цэл хүйтэн цайтай сууж байх юм гэж ээж нь санасангүй. Миний муу бор банди ч ээжийнхээ ачийг хариулж байна даа гэж билээ. Ингэж би ээжийнхээ амнаас анх удаа өөрийнх нь ачийг хариулж байгаа тухай сонсоод гайхсан билээ. Очиж очиж нэг муу хар цай чанаж тавихад уу. Хачин юм даа? 

	Орой нь би эмээгийндээ очиж энэ тухай ярихад эмээ миний толгойг илбэн «Хүний тус багаддаггүй юм хүү минь. Бага ч гэсэн сайн үйлс бүтээж сайхан ажил хийж хүнд тус болж явбал л ээжийнхээ ачийг хариулж байгаа нь тэр» гэж билээ.

ХАРИУ

	 

	Хуягаа намайг дуудлаа... Дахиад бас яах л гэж байгаа бол?

	Ангиудын хооронд номын баяр хийж уран уншлагын тэмцээн яг 10 цагаас болох гээд байдаг. Гэтэл дүү халуураад эмчийн бичиж өгсөн эмийг эмийн сангаас авчирч өгөх ёстой. Яая даа байз? Манай ангийнхны ярьдгаар би «Од» шүлгээ уншихад бүрэн найдвар. Гэнэт надад нэг арга олдлоо. Дээд давхрынхаа Хуягаагийн үүдийг тогшлоо. Хуягаа долоогийн Б-д сурдаг юм шүү дээ.

	— Чи найздаа тус болооч? Дүүгийн эмийг авчирч өгөөд ганцхан цаг дэргэд нь байж байхгүй юү? гэж намайг гуйхад тэр:

	— Чи өөрөө яасан юм бэ? Тэрийг чинь харин чадахгүй шүү гэж байна. Би бүх учраа тоочиж эцэст нь:

	— Тэг л дээ? Би дараа нь чиний тусыг мартахгүй заавал хариулна гэж царайчлан гуйв. Хуягаа уншиж байсан номоо орхиод:

	— Дараа чи надад тус болох чинь үнэн биз? гэлээ.

	— Нээрэн. Тангараглая. Чиний ачийг огт мартахгүй. Тус болно. Заавал гэж намайг бараг номхон зогсоод хэлбэл:

	— За яах вэ? Тэгье л дээ гээд бослоо. 

	Би «Од» шүлгээ уншиж 1 дүгээр байранд орлоо. Манай ангийнхан баяр хүргэж би бөөн баяр баясгалан гэртээ давхиж ирлээ. Хуягаа маань дүүгийн дэргэд сууж байна. Эмийн сангаас эмийг нь авчирч өгөөд дүүд хоол хийж өгсөн байв. Би баярласандаа Хуягаагийн гарыг чанга атгаад

	— Чи ёстой сайн найз! Хоёулаа үүнээс хойш найзалж байя гэж билээ.

	Хэд хоногийн дараа юмсан. Хуягаа намайг дуудаад:

	— Чи надад тэшүүрээ өгчих гэлээ. Би тэр дор нь:

	— Тэг тэг! Чи найздаа хэзээ буцааж өгөх вэ? гэвэл тэр:

	— Надад чи бүр өгчих л дөө гэж байна. Би хэлэх үггүй жаахан зогссоноо «Чи надаас бүр авах гэж үү?» гэвэл түүний царай улайгаад: Чи ийм шинжгүй найз байсан юм уу? Би чамд тус болсон шүү дээ. Хүний ачийг өөрөө хариулна гэж гуйж гуйчхаад хэмээн уурлах аядлаа.

	Надад тэр өдрийн явдал санагдаж, дүүгийн халуунтай шарангуй царай олон хүүхдийн дунд би «Од» шүлгээ гараа дээш өргөн уншиж байгаа харагдах шиг болов. Хуягаад би тэшүүрээ өгчихлөө. Уул нь хайран тэшүүр л дээ!... Би аавыгаа шалсаар байж ноднин дэлгүүрээс авхуулсан юм чинь. Хааяа гулгаад өгье гэвэл Хуягаа надад өгч байх байгаа гэж бодоод;

	— Чи найздаа өгч гулгуулж байгаарай гэвэл тэр

	— Тэгнэ ээ тэгнэ, гэхдээ одоо бол энэ тэшүүр чинийх биш минийх болсон. Тийм ээ? гээд над руу царайгаа улайлган ширтэв. Би юү ч дуугарсангүй толгой дохилоо.

	Хавар сан билээ. Нэг өдөр хичээлээ тараад харьж явтал Хуягаатай замд тааралдлаа. Тэр их л сандарсан байдалтай миний дэргэд ирээд

	— Би чамд тус болж байсан мартаагүй биз дээ? гэж шивнэв. Би хариуд нь «Мартаагүй, мартаагүй» гэлээ.

	— Тэгвэл чи найздаа тус бол! Манай ангийнхан уралдаантайгаар туршлагын талбайд газар хагална. Гэхдээ маргааш... Харин би өнөөдөр өөртөө оногдсон газраа хагалах гэсэн юм. Чи надад элбэлцээч хэмээн гуйлаа. Би оройхон ахынд очих ажилтай байсан ч Хуягаагийн тусыг бодоод зөвшөөрлөө.

	Хэд хоногийн дараа Хуягаа намайг гэрээс дуудууллаа. Тэр хоёрдугаар давхрын шатан дээр зогсож байна. Би «Одоо юу гуйх гэж байгаа бол?» гэж халгасаар очлоо. Хуягаа санаа алдан хэсэг дуугүй байснаа

	— Чи найздаа тус болооч? Би чамд тус болоод дүүг чинь харж байсан даа! гээд дахиад л чимээгүй болов.

	— За хэлээч дээ? Чухам юу юм бэ? Гэвэл найз маань толгойгоо илэн жуумалзсанаа

	— Чи хажуугийн байрны Думбаагийн цонхыг хагалаад өгөх үү? гэж хэлээд нүүрээ буруулав. Би шууд л «Арай ч дээ?» гэж хэлээд гүйгээд орчихсон билээ. Түүнээс хойш уулзсангүй олон хоносон юмсан. Хуягаа намайг дуудлаа... Дахиад бас яах л гэж байгаа бол!!

	 

	1984 он

	 

	 


«ТАГНУУЛЫН»-АРААС ХӨӨЦӨЛДСӨН ХЭД ХОНОГ

	 

	Миний нойр огт хүрдэггүй шүү. Унтъя гэж нүдээ аниад ч нэмэр алга. Нүдээ аниад хурхирч үзлээ, бас болдоггүй. Уул нь болдог сон бол нам унтаад нэг сэрэхэд л Аниагийнд очих өглөө болчихсон баймаар. Гэтэл хясаатай юм шиг цурам хийдэггүй шүү. Аниа бол ээжийн ах, Улаан чулуутын голд хонь хариулдаг, сургууль тарсны дараахан ирээд л «За бор бандийгаа аваачиж хэд хоног малын хошуу эргүүлүүлье! Айраг цагаан дээр гэдэс нь цайг! Сумын төвд юү хийх вэ! Хувцсаа л урахын нэмэр! гээд сундалдаад явдаг юм. Аниа ноос тушаахаар ирж хоёр хоноод буцахдаа намайг авч харина гэсэн юм. Аниагийнд ч сайхан л даа. Ялангуяа, номхон хүрэн. Яаж ч ноолсон зүв зүгээр тийм хачин морь байгаа юм. Би түүнийг унаад хонинд явахлаараа ёстой л ханатлаа тоглодог юм. Дайсантай байлдаж байгаа нь энэ гэж буруу харж мордоод нуруун дээр нь хэвтэж сүүлийг нь мушгина. Бас олмоосоо бариад гэдэс дор нь дүүжлэгдэнэ. Харин нэг удаа Аниа харчхаад «Тэгж болдоггүй юм. Адгуус л болсон хойно элэг барьж болохгүй!» гэсэн юм. Хүрэн морь юманд явахдаа залхуутай хашин. Пөг пөг гээд л шогшоод байна. Тэгэхэд нь элэг өвдөхийг нь яана. Харин гэр рүүгээ буцахдаа бол бүр сэмбэлзэж давхих нь холгүй байдаг. Уг нь би хурдан морь унаж чадах юм шиг байгаа юм л даа. Лхамсүрэн гуай хар азаргаа үсэргээнд унаад өгөөч гэхээр нь би баярлаж яг мордох гэтэл Буниа гуай (Лхамсүрэн гуайн авгай) гэрийнхээ гаднаас «Хүний нялх хүүхэд үрээд хаячихна Лхамсүрэн минь. Төвийн хүүхэд унаа малд төсөө байгаа гээд халгаасангүй. Би чинь тэгэхэд 4 дүгээр анги төгсчихсөн байсан шүү дээ. Тэгэхэд л намайг нялх хүүхэд гээд байсан. Өлгийтэй хүүхдийг л нялх хүүхэд гэдэг биз дээ? Энэ жил би Лхамсүрэн гуайн азаргыг л уная! Тэдний Содном энэ жил хурдны моринд хүндэднэ. Тэдний харыг унаад наадамд түрүүлчихвэл ч гоё байна даа. Асрын өмнө Майдар гуайгаар цоллуулж нэгдлийн даргаас бэлэг аваад л... Харин наадмын маргаашаас яадаг билээ? Аа тийм. Нөгөө зэс утсаараа баахан урхи хийе. Зэс утсаар хийсэн урхийг цооног нүхэнд тавихад ч зурам гарцаагүй орно л доо. Зуны даалгаварт арван таван зурмын арьс авчир гэсэн... Харин энэ зун бороо л бага ороосой. Олон хоног бороо орохоор ёстой дэмий. Шавхай малтах гэж бөөн заваарсан ажил. Хашааны шавхай мэлий далай болчих ч хэцүү шүү. Энэ жил биеийн тамирын хичээлд өмсдөг кедээ авч явах юм шүү. Ноднин Аниа миний шаахайг үзчихээд «Пээ энэ чинь ч ёстой л шавхайд өмсөх эд байна даа» гэж байсан. Ер нь шавхай малтчихдаг машин хийж болохгүй юм болов уу? Шороо түрж мод унагаад байгаа машин хийсэн юм чинь шавхай малтдаг машиныг бол ч дор нь хийнэ биз дээ...

	Би ийнхүү бодож хэвттэл цонхоор гэгээ тусаад, үүр цайж байгаа бололтой... Гэтэл гэнэт миний орны ард хананы цаана тог тог гэсэн хачин чимээ дуулдлаа. Юу байдаг билээ? Аа нөгөө сахалтай хүний өрөөнөөс дуулдаж байна... Жирийн нэг тогшиж байгаа биш ээ! Бүр хачин... Энэ чинь юуны дуу билээ? Байз байз?... Яг кинонд гардаг шиг юм болж байна... Морз цохиж байгаа юм биш шүү? Мөн дөө? Тагнуул... Яах аргагүй тагнуул мэдээгээ дамжуулж байна. Би гэнэт айх шиг болов. Энэ сахалтай хүн үнэхээр тагнуул байх шүү!

	Нэлээд хэд хоногийн өмнө намайг өдөржин загасанд яваад ирэхэд хаанаас юугаар ирснийг мэдэхгүй эрүүгээрээ битүү сахалтай хүн Дорлиг гуайн байсан өрөөнд ирээд орчихсон байлаа. Дорлиг гуайн манай хоёр нэг байшингийн хоёр талд байсан юм. Дорлиг гуайнх аймаг руу шилжин өрөө нь хоосон сар гаруй болсон юм. Би ээжээс юун хүн ирээд байгааг асуухад «Хэн мэдэх вэ?» Хотоос л ажлаар яваа юм байх гэснээс ондоо үг хэлсэнгүй. Хотоос ажлаар яваа хүн чинь зочид буудалд л байдаг шүү дээ. Тэгээд бас нэгдлийн дарга нартай үргэлж хамт явдаг. Гэтэл энэ сахалт дээр хэн ч ирдэггүй нь сонин. Би тэр дороо л цонхоор нь харлаа. Ганц эвхдэг ор, нэг ширээ, чемодан шиг дөрвөлжин хар хайрцаг баахан ном цагаан цааснаас ондоо юу ч харагдсангүй. Тэр хүн орой нар жаргах үеэс гол руу яваад өгдөг нь миний сэжгийг улам лавшруулав. Одоо бодоод байхад ерөөсөө л тагнуул байсан байж... Заримдаа үүр цүүрээр голоос ирж явдаг юм. Тэгсэн мөртөө загас барьдаггүй. Загасны хэрэгсэл ч байдаггүй юм чинь.

	Моорз дахиад л тачигнаж эхэллээ. 

	Энэ хүний дүр байдал нэг л биш! Өрөө нь өдөржин түгжээтэй, хүн амьтан орж гарна гэж огт үгүй. Гадагш гарахаараа гол төлөв л яваад өгнө. Хотоос ажлаар ирсэн гэсэн ямар ч ажил хийж харагддаггүй шүү дээ. Кинонд гардаг тагнуулууд яг л ийм байдаг. Одоо яг мэдээгээ дамжуулж байгаа юм байна. Ингэхэд манай сумаас чинь тагнуул мэдэж аваад дамжуулах юу байдаг билээ? Энд цэрэг байхгүй, ямар нэгэн зэвсэггүй. Тэгээд яасан хачин хэрэг вэ?

	Миний айдас хүрч яахаа мэдэхээ болилоо. Тагнуулууд бол өөрийгөө мэдсэн хүнийг шууд л устгана. Тэгэхлээр би яах вэ? Ямар ном дээр билээ дээ жаахан хүүхдүүд тагнуул барьсан тухай байдаг шүү дээ. Энэ тагнуулыг би барьж авч чадахгүй юм болов уу? Эсвэл Зоригоотой хамжих уу? Зоригоо ч уул нь нэрдээ таарсан зоригтой л доо. Үгүй ээ, үертэй голоор сэлдэг, зуудаг нохойг хоншоор руу нь алдалгүй цохидог бас өндөр улиасны оройд хүртэл авирдаг бол тагнуул барихад ямар ч нэмэр болохгүй байх. Тэгээд бас Зоригоо дэндүү онгироо. Аягүй бол Баяраа бид хоёр энэ тагнуулыг барих гэж байгаа гээд сумын төвөөр нэг тарааж орхино. Түүнийг нь дуулаад энэ тагнуул зугтаачихна. Зугтахдаа бүр хорлон сүйтгээд алга болбол яана. Зоригоод хэлэхээ больё. Өөрөө мөрдөж байгаад өрөөндөө орохоор нь үүдийг нь түлээгээр дарж орхиод нэгдлийн дарга, захирал багш хоёрыг дуудъя. Тэгтэл цонхоороо гараад зугтвал яана... Буу? Нээрэн тагнуул чинь буутай байдаг. Бас маш мэргэн бууддаг байгаа шүү дээ...

	Нэг мэдсэн цонхоор нарны гэрэл туслаа. Миний хамаг бие чичирчихсэн ажээ. Ханаа чагнавал тагнуул ажиллахаа больжээ. Аргагүй шүү дээ тагнуул чинь хэзээ байхдаа өглөө ажиллаж байлаа даа. Би орноосоо суга үсэрч, хөл нүцгэн гүйж гарвал нөгөө сахалт гол руу алхаж харагдлаа. Тэр гартаа Аниагийн түрийвчнээс арай том жижигхэн хар цүнх санжгануулан явж байв. Гол дээр очоод юу хийдэг бол? Сэмхэн очиж харуулдах юмсан гэсэн хүсэл намайг эзлэв. Ээж гэнэт дуудлаа. Тэр «Миний хүү хувцас хунараа бэлдээрэй! Аниа чинь өнөөдөр ч явж магадгүй шүү гэлээ. Нээрээ би яах билээ? Аниатай яваад өгөх үү? Болохгүй ээ? Тагнуул ажлаа амжуулаад хаашаа ч хамаагүй алга болчихно. Эсвэл нэгдлийн даргад очоод «Манай хажуугийн өрөөнд тагнуул байна. Дүүрсэн хэрэг өөрөө л барьж авъя...

	— Ээжээ би Аниагийнд очихоо байлаа...

	— Юү гэж байгаа хүн бэ чи чинь. Өчигдөрхөн л түргэхэн явах юмсан гээд хөл нь газар хүрэхгүй байгаагүй билүү?

	— Надад ажил гараад байна аа.

	— Үгүй ердөө сургууль тарчихсан байхад чамд ямар юмны ажил байдаг байна аа? Өдөржин гол усаар тэнэж загас жараахай л эргүүлэх гээ биз? За за өөрөө л мэд...

	Ээж бид хоёрын яриа ингэсхийгээд зогсов. «Загас жараахай эргүүлэх нь үү? Тагнуул мөрдөж байгаад бариад авах нь уу? Харж л байгаарай» гэж би дотроо шивнэв. Ээж тэрлэг нөмөрсөөр босож ирэв. Би цай унд ч уулгүй гол руу гүйв. Гэхдээ нөгөө тагнуулынхаа замаас нэлээд хойгуур тойрч явлаа. Бургасан дундуур гүйсээр жижигхэн цохионы дэргэд ирвэл сахалт дэвтэр гаргаад юм бичиж ганцаараа гүнгэр гүнгэр ярьж суулаа. Тэр харандааныхаа бөгсөөр шанааныхаа судас дээр дараад таг чимээгүй болов. Харц нь голын цаад талын хэсэг айл руу чиглэжээ. Тэнд чинь гүүрний Намжил гуайнх л байдаг шүү дээ. Гүүрний манаач тагнуулд ямар хэрэг байдаг байна? Аа мэдлээ. Гүүр дэлбэлэх нь... Тэгээд багана, тулгууруудыг нь тоолж байгаа юм байна. Би хөл нүцгэн гарсан болохоор өглөөний өлөн шумуул барьж идэх нь ээ... 

	Тагнуул гэнэт ухасхийн бослоо. Тэр голын эрэг дагаж цааш явснаа ус руу бөхийн юм ярьж гарав. Ургасан бүдүүн улиас дээр сандайлан дахиад л юм ярьж гарав. Би шумуулд бариулчих шахавч тэвчээр заан түүнийг ширтсээр байлаа. Тагнуул барих гэж байгаа хүн чинь ийм юмыг тэсвэрлэхгүй бол яаж гавьяа байгуулах билээ дээ? Жаахан хүүхэд тагнуул барина гэдэг чинь гавьяа шүү дээ. 

	Сахалтай тагнуул маань модон дээр суун ус руу хараад амандаа юм яриад байх нь нэг л сэжигтэй. Аягүй бол усан дотор бас мэдээгээ дамжуулдаг аппаратаа зоодог юм болов уу?

	Бага үд өнгөрч, би буцаж ирэв. Тагнуул яаж барьдаг тухай ном унших гэтэл номын сан хаалттай. Манай сумын номын сан сургууль тарчихаар л хаачихдаг урамгүй юм. Сахалт голоос ирээд сумын гуанз руу яваад өглөө. Тэр үргэлж гуанзанд хоол иддэг юм... Орой юу хийхийг нь ажиглая даа. Өдөр ч гарах биш дээ мань хүн.

	Намайг тагнуул бариад авбал юу гэх бол? Баатар болгох болов уу? Ноднин жил Гочоо агент архи ууж яваад гүйлгээнийхээ хамаг мөнгийг хаячихсаныг нь Гомпил гуайн хүү олж өгөхөд яалаа даа. Аймгийн сонин дээр гараад л шагнуулаад л сургууль дээр хэчнээн юм болж байлаа даа. Гэтэл тагнуул барьсан намайг яах бол? Сургуулийн өмнө миний хөшөөг босгож урд нь шугам жагсаал хийдэг болох юм биш биз. Би ийнхүү дэмий юм бодож суулаа. Сахалтай тагнуул гуанзнаас ирээгүй л байлаа.

	Түүнийг үдийн алдад гэртээ ирснээс хойш хэчнээн ажиглаад ч сэжигтэй юм мэдэгдсэнгүй. Тэр янз бүрийн юм хийсэнгүй, цонхоор нь сэм харвал орон дээрээ хэвтээд ном уншиж байв.

	Нар жаргахын үед нөгөөх маань бас л гол руу яваад өглөө. Би араас нь дагах гэтэл ээж намайг юм угаа гээд явуулсангүй. Би ээжийн үгнээс зөрж үзээгүй болохоор яаж ч чадсангүй. Тэр шөнө би чимээ чагнаж зөндөө хэвтлээ. Тагнуул огт мэдсэнгүй. Би нэг мэдэхэд зүүрмэглэж байв.

	Би тагнуулын араас мөрдөж явна. Тэр голын тохойд очоод нарийхан төмөр антентай жижиг аппарат гаргаж ирээд холбоо барьж эхэллээ. Ярианыхаа төгсгөлд «Би илэрч магадгүй байна. Эндхийн сургуулийн Баяраа гэдэг жаал намайг мөрдөөд салахаа болилоо. Болохгүй бол би түүнийг...» гээд миний мэдэхгүй хэлээр нэг үг хэллээ. Тэр нь аягүй бол намайг устгана гэж байгаа байх гэж бодохоос айдас хүрч нуруу хүйт оргив. Тэгтэл тагнуул намайг хараад ухасхийн босож ирүүт том хутга халааснаасаа гаргаж ирээд ойртлоо. Би гишүүний хугархай хөндөлсүүлж бариад ухарлаа. Алдаж цохивол би дуусах нь тэр... Тэр нүд нь улаанаар эргэлдэн шүдээ хавиран дөхнө. Би гэнэт айхаа больжээ. Дайсныг устгаж юм уу амьдаар нь барьж чадвал эх орондоо миний байгуулж байгаа нэг гавьяа гэж би зориг шулуудсан байв. Тагнуул над руу ухасхийхэд нь би цохилоо гэсэн модоо алдчихав. Тэр миний хоолойг шахлаа. Түүний хутга ч хол үсэрсэн харагдана. Бид хоёр дээр доороо орон барьцалдаад үхэх сэхэхээ үзэлцэх болов.

	Миний тэнхээ барагдан нүд бүрэлзэж эхлэв. Ингээд өнгөрлөө дөө! Зоригоод ядаж хэлдэг байж... ядаж ганц хүн мэдсэн бол миний өшөөг авах сан? Гэтэл надаас ондоо хэн ч энэ тагнуулыг мэдээгүй... дүүрсэн хэрэг эцсийн хүчээ шавхаад үзье. 

	Гэтэл би орноосоо пидхийтэл ойчлоо. Хөнжилтэйгөө зууралдаад нэг үзүүрээс нь тас зуурсан байлаа. Ээж өндийж ирээд, — Юу болоод байна аа? гэж асуув. Би зүүдлээд орон дээрээсээ уначихлаа гээд дахин хэвтэв. 

	Нойр бүр хулжиж орхилоо. Шөнө дунд бараг болсон байв. Гэтэл хананы цаана дахин яг л нөгөө янзаараа морз цохиж гарлаа. Харанхуй шөнөөр тагнуул ажлаа явуулдаг юм байж дээ? Одоо яах билээ? Яах ч арга алга... Би хий дэмий л чагнаад хэвтэж байхаас... Хананы цаана морз тачигнаж, би чихээ хананд наан амьсгаа даран хэвтлээ. Нэг мэдсэн өглөө болж гэрт гэрэл оржээ. Тагнуул ч ажиллахаа болив. Гадаа гарвал сахалт эр мөн л гол руу алхаж харагдана. Энэ удаа би түүний араас дагасангүй.

	Ээж, хувцсаа угаа! гэж зэмлэв. Тэр өдрөөс хойш тав хонолоо. Би тагнуулынхаа байдлыг ажиглаж, нууцаар тэмдэглэл хөтөлж эхлэв. Гэвч тэмдэглэл маань яг л ижил болжээ. Арга байж уу дээ. Миний мөрдөж байгаа тагнуул тогтмол цагт ажиллаж тогтмол цагаар гол руу явж гуанзанд яг л нэг цагт хооллодог юм чинь...

	Нэг удаа тэднийд нэгдлийн дарга, захирал багш, бас хоёр танихгүй хүний хамт ирлээ. Нөгөө сахалтай хүн их л сайхан зантай болчихсон инээж хөхөрч байв. Хуурамч царайлаад худлаа инээж байгааг нь гэж санахаас миний уур хүрэв. Тэдний яриаг чагнавал нөгөө хүн өнөө орой явах гэж байгаа ажээ. Захирал багш намайг харснаа дуудав. Би, Энэ хүн чинь тагнуул гэж хэлье гэж санаад очлоо. Чээж дотор ямар нэгэн амьтан орсон мэт оволзоод амьсгаа ч давхцаад байгаа юм шиг хачин их тэвдэж байв.

	— Манай сургуулийн аварга тамирчин Баяраа гэдэг хүү. Өндрийн харайлтад тун сайн гэж захирал намайг магтаад өнөөх сахалтай хүнд ойртон, — Манай сумын тухай зохиол бичиж байгаа зохиолч Галмандах! Та хоёр танилц л даа гэж инээв. 

	Би өөрийн мэдэлгүй, — Зохиолчоо? гэж дуу алдав. Гэтэл сахалтай хүн, — Чи намайг хэн гэж санаа вэ? Арай жүжигчин гэж бодоогүй биз дээ гээд миний толгойг илэв. Би бүр гайхлаа. Зохиолч хүн заавал шөнө ажилладаг юм байх даа. Гэхдээ нөгөө аппарат... Ер нь зохиолч гэдэг нэрээр энд ирсэн тагнуул байхыг хэн байг гэх вэ? Нэгдлийн дарга ч андуурсан байж болно шүү дээ. Би ийнхүү бодож яаж ч чадахгүй алмайрч байтал сахалтай хүн жижигхэн чемоданыхаа тагийг онгойлгоод хуудас цаас авч түүндээ хавчуулаад тогшиж гартал миний хэдэн шөнө чагнасан «моорзын» дуу яг дүрээрээ... Анх удаа би бичгийн машин гэдгийг үзэж байгаа нь энэ билээ. Өөрийнхөө бодлоос ичих шиг болж нүүр халуун оргив. Зохиолч хүнд амралтын цаг гэж байдаггүй, өдөр шөнийг ялгахгүй ажилладаг юм байна даа гэж бодсоор гэртээ орлоо.

	— Ээжээ би Аниагийнд очмоор байна гэвэл ээж намайг гайхан харж

	— Чи чинь нэг л их ажилтай гээд байгаагүй бил үү? Одоо Аниа чинь наадмаас өмнө мөд ирэхгүй байх аа гэв. 

	Оройхон нөгөө зохиолч ахыг нэгдлийн даргын машинаар явахад би гараараа даллан үдсээр хоцорсон юм.

	 

	1984 он

	 

	 


ИНЭЭЛДСЭН НЬ

	(Хошин өгүүллэг)

	 

	Тооны хичээл дээр бичгийн ажил хийх болжээ. Гэтэл Туяагийн дэвтэр дүүрчихсэн байв. Туяа нэг ширээний Болдоос дэвтэр гуйхад Болд цүнхнээсээ гурван шинэ дэвтэр гаргаад нэгийг нь өгөхдөө «Чи надад тоогоо хуулуулаарай» гэж аяархан хэлжээ. Туяа «Баярлалаа. Би маргааш авчирч өгнө өө» гэснээс ондоо юм хэлсэнгүй. Хүүхдүүд дор бүрнээ тоогоо бодон суухад ганцхан Болд л багш руугаа харсаар сууна. Тэр багшийгаа юм бичихээр тонгойх зуур Туяа руу хазайж «Нааш нь харуулаач» гэтэл «Болдоо чи өөрөө бодоорой» гэх багшийнхаа дууг сонсоод золтой л сандал дээрээсээ уначихсангүй. Тэр цаасны өөдөс авч дээр нь «Тоогоо харуулбал дахиад нэг шинэ дэвтэр өгье. Хоёр дэвтрээ би буцааж авахгүй» гэж бичээд Туяагийн өмнө тавьж орхилоо.Туяа бичгийг уншаад жуумалзсанаа толгой сэгсрэв. Болд багшийгаа хойд талын ширээ рүү явж өнгөрөхөд Туяаг нударч «Би дэвтрээ авмаар байна» гэж шивнэлээ. Туяа Болдыг инээмсэглэн хараад «Би завсарлагаар олж өгье» гэв. Болд дахиад л «Би дэвтрээ одоо л авахгүй бол тоогоо бодож болохгүй байна» гэтэл багш нь түүнийг чимээгүй байхыг анхааруулав. Туяа тоогоо бодож дуусаад гарч явлаа. Болд бодлогоо бодохын оронд «Туяа ёстой хувиа бодогч. Чамайг завсарлагаар ангийнхандаа хэлж ганц сайн шоолъё гайгүй» гэж бодож суутал хонх дуугарав. Завсарлагаар Болд:

	— Нөхөд өө, манай ангийн Туяа бол хувиа бодогч юм аа. Надаас дэвтэр гуйж аваад тоогоо харуулаагүй гэж хашхиран хөхрөхөд түүнийг дагаж хэн ч инээсэнгүй. 

	Тэгэхээр нь Болдын хор хөдөлж Туяагийн дэргэд үсэрч очоод «Дэвтрээ авъя» гэж хэлж дуусаагүй байтал арынх нь ширээнд суудаг Бүжин охин нэг шинэ дэвтэр авчирч өгөөд түсхийтэл инээд алдчихав. Дараачийнх нь цаг дээр тэдний ангид уран зохиолын хичээл оржээ. Гэтэл Болд зөрүүлдэж суугаад тохойгоороо номоо халхлан байдгаараа тугдайн ганцаараа уншиж Туяа арынхаа ширээ рүү эргэж хараад уншиж байгааг харсан багш нь:

	— Болдоо? Чи яагаад хувиа бодоод Туяад уншуулахгүй байгаа юм бэ? гэхэд анги дүүрэн инээд болов. Нөхдийн нь жиг жиг инээх Болдод ичиг ичиг гэх мэт санагдаж нүүрээс нь гал бутрах шиг болов.

	 

	1978 он

	 

	 


ДУГУЙНААС БОЛСОН ГЭЖ ҮҮ?

	 

	Миний дүү Тамир нэгдүгээр ангид сурдаг билээ. Тэр жижиг цагаан төмөр дугуйг үргэлж түрж гүйнэ. Хичээлээ тарж ирээд л ундаа ч уухгүй өнөөх дугуйгаа жингэнүүлэн түрж үүгээр түүгээр гүйж эмээд загнуулна. Эмээгийн загнадаг ч бас учиртай. Юү гэвэл манай байр яг машин замын хажууд, түүгээр олон арван машин хар хурдаараа давхиж өнгөрнө. Эмээ цонхоор чээжээ цухуйлган «Иш Тамир минь наад замаасаа холдооч? Яасан аминаасаа уйдсан хүүхэд вэ? Аягүй бол мөрөөрөө явсан хүнийг хэрэгт хийх нь ээ!» гэж үглэнэ. Тамир, эмээгийн үгэнд орох биш дээ? Дүлий юм шиг л гүйгээд байдаг юм чинь... 

	Гэтэл нэг өдөр Тамирыг тэвэрч орилуулсаар нэг хүн гэрт орж ирлээ. Тэр хүн жолооч ажээ. Уураа дарж ядан амьсгаадаж байгаа тэр хүнээс би айх шиг болов. Тэр «Та бүхэн уучлаарай. Би энэ хүүг амьд гарсанд нь баярлаад сая барьж аваад алгадчихлаа... Дугуй түрж хөөгөөд золтой л машин доогуур орчихсонгүй. Замтай ийм ойрхон байж хүүхдээ ийм юмаар тоглуулах гэж даанч яав даа?» гэж хэлээд гараад явлаа. Тамир нулимсаа арчин үг хэлж чадахгүй мэгшинэ. Эмээ нөгөө өрөөнөөс таягаа тог тог хийлгэн ирээд:

	— За би хэлээгүй юү? Ингэнэ ээ гэж... гэхэд ээж

	— Үгүй ер дөө? Тэр жолооч айлын хүүхэд алгадаад байхдаа яах вэ дээ? Муусайн юмнууд галзуурах гэж... хэмээн уурлав. Тэгтэл эмээ:

	— Чи хүүхэд өмөөрч байж юү ч биш болгоно шүү? Сая тэгээд машинд дайруулчихсан бол яах юм бэ? Учиртайхан загнаарай хөө, чи! гээд гараад явлаа. 

	Түүнээс хойш дүүгийн дугуйг хоёр гурав дахин нуулаа. Гэвч нэг л мэдэхэд тэр олоод авчихсан жингэнүүлэн түрж өөрөө амандаа машин болон дуугарч бас «чагнаалдан» гүйнэ.

	Сургуулийн зуны амралт болж бид хөдөө байдаг ахындаа очих боллоо. Дүү миний чихэнд «Дугуйгаа авч явъя, тэгэх үү?» гэж гуйлаа. Би түүнд хөдөө ийм цардмал зам байхгүй, өвстэй газар болохгүй гэж хэлэв.

	Ахынх бяцхан дэнжийн доор байв. Эрэг доогуур нь тунгалаг горхи жирвэгэнэн урсана. Очоод хоёр гурав хоносны дараа Тамир уйдсан юм уу гэрээ санасан юм уу бүү мэд урвайчхаад байдаг болов. Нэг өдөр намайг хонь буцаагаад иртэл дүү ахын гадаа байдаг машины том дугуйг өнхрүүлсээр дэнж өөд гарч явах нь тэр. Би «Хөөе чи яаж байна аа?» гэж хашхирвал Тамир «Би дугуйгаа санаад байна аа? Энэ том дугуйгаар жаахан тоглоодохъё» гэж байна. Нэг харвал дүү дэнж дээр дугуйгаа түрсээр гаргажээ.

	Тэгээд дугуйгаа газрын уруу өнхрүүлээд орхичих нь тэр. Дэнжийн уруу хар эрчээрээ өнхрөн эрчлэх дугуй яг ахын илүү гэрийг чиглэн ойж бууж айсуй. Би сандарч «Эгчээ гараарай? Цаанаас чинь дугуй гэж айсандаа муухай бархирвал эгч «Юү? Юү гэнэ ээ?» гэсээр гараад ирлээ. Тэгээд өнөөх өнхөрч хөөрсөөр ирж яваа дугуйг гэнэт харж «Ээ бүү үзэгд ээ! Энэ чинь юү болж байгаа нь энэ вэ?» гээд хажуу тийш зайлав. Дугуй илүү гэрийн үүдийг цөм дайран ороход эгч дуу алдаж тэр дорхноо хэншүү хярвас ханхалж үнс нурам бужигнав.

	Томоогүй дүүгийн минь өнхрүүлсэн дугуй илүү гэрт хөөрүүлж байсан сүүг зуухтай юутай хийтэй нь дайрч унагаад бөөн аюул тарих шахжээ.

	Тамир энэ байдлыг хараад дэнж дээрээс бууж ирсэнгүй зогсоно. Гэтэл эгч «Энэ хар муухай дугуйг даан ч энд байлгаад байсан юм аа? Би Доржид хол аваачиж хая» гэж их хэлсэн юм хэмээн адуунд явсан ахыг зэмлэх сонстов. Би дотроо «Дугуйнаас ч юу нь болох вэ дээ? Ерөөсөө Тамир л тэр өдөр эмээгийн үгэнд орсон бол... гэж би бодсоор дэнж дээр суугаад гэмшингүй харж байгаа дүүгээ дуудсан билээ.

	 

	1983 он



	




	НОХОЙ УНАДГИЙН ШАВАР

	 

	— Хонь Эмээлийн дөрөлж давлаа. Мордоорой бандиа? гэх ээжийн дуунаар би гүйж гарлаа. Нээрэн хонь холдчихжээ. Би саяхан сургасан хул үрээгээ уяанаас тайлаад хөтөллөө. Энэ үрээ их ярдаг, уяанаас нэлээд гаргаж байж мордохгүй бол хургаад явдаггүй муу зан сурчихсан юм.

	Эмээлийн дөрөлжөөр хонины сүүл ч давлаа. Эртхэн эргүүлэхгүй бол салхи сөрж сархиатаад цаашаа мод руу орчихвол үйлээ үзнэ гэсэн үг.

	Аягүй бол дөрөлжийн цаана тууврын суурь ч явж мэднэ. Хэрвээ хонио нийлүүлчихвэл аав «Малын хошуу эргүүлчхэж дөнгөхгүй байж бас наадамд явна гэнэ ээ» гээд заяа нь явуулахгүй. Хул үрээндээ үсэрч мордоод нүцгэн хөлөөрөө давиран цулбуурынхаа үзүүрээр ороолгон ухасхийлээ. Хул үрээ овоо нэг ухасхийснээ хадуураад гэрийн зүг эргэлээ. Арай л гэж тогтоолоо. Тэгтэл урагшаа алхдаггүй шүү, оролдож байж нэг юм шогшууллаа. Тэгснээ цулбуураар хэд ороолготол ашгүй цогьж эхлэв. Дөрөлж өөд өгсөж явтал машин дуугарах сонсогдлоо. Манай энэ хавиар зун ямар ч машин явдаггүй газар. Өвөл бол харин нэгдлийн улаан белоруснаас эхлээд юү л бол юү яваад байдаг юм. Дөрөлж дээр гарвал хонь холдоогүй, хадны хажуугаар хэсэг бусгаараа хурцгаажээ. Тууврын хонь ч ойр алга. Харин тэртээ доор нэг машин цэнхэр утаа араасаа хаялан хүнгэнэнэ. 

	Байз! Суучхаж... Гэхдээ бүр Нохой унадгийн шаварт шив дээ? Машиныхаа бүхээг дээр нэг хүн гараад даллаж байна. Би хөтлийн уруу буулаа.

	Нохой унадаг гэж нэрлэсэн нь учиртай юм гэнэ билээ. Дээр үед рашаанд явж байсан улсын дагуулсан нэг нохой замаасаа гарч яваад нисэн алдаж байсан ангирын дэгдээхийн араас хөөж ухасхийн харайтал илүү гэрийн буурины чинээ газар дээгүүр нь замаг хөвд хөвсөн лаг шаварт ороод сугарч чадалгүй хөхөгдөн доошилсоор үхлийн аюулд тулжээ. Эзэн нь хүрч ирээд нохойгоо гаргах санаатай ойрттол огт болохооргүй, шигдчих гээд байжээ. Нохой нь шавраас гарах гэж зүтгээд улам шигдсээр зөвхөн толгой нь цухуйж байхад эзэн нь «Хөөрхийг ингэж тарчлаагаад яах ч билээ? Гарахаасаа өнгөрлөө» гээд буугаа авчрахаар явах хооронд нохой бүр далд орж алга болсон юм гэнэ билээ» гэж манай аав ярьдаг юм. 

	Мал адгуус зөн совингоороо ч тэр үү тийшээ ойртоно гэж хол. Гэтэл энэ машин яахлаараа энэ рүү ирдэг байна?

	Хул үрээ машинаас үргээд ойртдоггүй. Тушиж орхичхоод очлоо. Ачаа байхгүй цэнхэр Зил-130 урд хоёр дугуй нь тэхий дундаа ортол шигджээ... Машиныхаа бөгсөнд хүрз бариад зогсож байгаа хүнийг хараад би айдас хүрэв. Тэр дөнгөж сая л нохой унадгийн шавраас гарч ирсэн мэт хамаг хувцас нь шавар, нүүр ам падан хар, агаад зөвхөн нүд шүд нь гялалзаж байв.

	— За дүү хүү сайн уу?

	— Сайн? Та сайн явж байна уу?

	— Ямар явж байгааг харж байгаа биз дээ? Ойр хавь айлтай биз?

	Манайх л байгаа... Энэ дөрөлжийн цаана гол руугаа...

	— Ах нь зам мэдэхгүй будилаад... Өчигдөр шөнө нэг бүдэгхэн юм байхаар нь орчихсон ийм юм руу хийчихлээ...

	— Энэ чинь өвөл л явдаг зам. Энд ёстой аймаар шавартай. Нохой унадаг гэдэг юм.

	— Нохой унадаг гэнэ ээ хө?

	— Тийм тийм. Халуун зун рашаанчдын нохой унаад гарч чадаагүй үхсэн юм гэнэ билээ.

	— Пөөх? Нохой ороод гараагүй бол ч үхлийн газар юм л даа. Шөнө хурдан яваад орчихсон бол муу охиноо үрчих байжээ гээд жолооч нүүрээ гараараа үрчсэнээ, «Болормаа? Миний охин цүнхтэй юмаа аваад гараад ир дээ?» гэж дуудаад халааснаасаа дугуй хайрцагтай тамхи гарган гутлынхаа түрийнээс эвхсэн сонин суга татан завилж суулаа. Машины хаалга пүнхийн түдэлгүй Хануйн гол шиг цэв цэнхэр палаажтай, намирсан хар үсээ мөрөн дээгүүрээ задгай тавьсан яг л миний насны охин улаан цүнх гартаа барин гарч ирлээ. Тэр намайг нэвт шувт ширтэн аяархан аяархан алхсаар аавынхаа дэргэд ирлээ. Би өчигдөрхөн хонь холбож байгаад халц гишгүүлсэн хөлөө нөгөө хөлийнхөө араар нуулаа. Гэсэн ч нөгөө хөл нь нэл саарь шүү дээ. Бас өмдний өрөөсөн өвдөг язарчихсан. Эгчийн жижигдсэн цамцыг өмссөн болохоор ичээд хөдөлж чаддаггүй.

	— Наашаа суу? Эр хүн хээгүй нь дээр, юм хум ид гээд жолооч ах улаан цүнхээ онгойлголоо. Би хоёр хөлөө нуун өвдгөн дээрээ бохирон суув.

	— Танай аав чинь бий юү?

	— Сум орох гээд явсан

	— За байз яая даа? Энэ хавиар ч дөрвөн дугуйтай юм явахгүй дээ?

	— Ахаа би шар туугаад ирэх үү? Манайд хоёр шар бий?

	— Зөв хө. Тэгвэл ч бүр гялайлаа л даа. Ийм аюултай газар явж болохгүй гэсэн тэмдэг босгоод зоочихмоор юм...

	— Би яваад шараа хөөгөөд ирье.

	Ингэж хэлээд би бослоо. «Миний дүү чихэр, Алив Болормаа? Хөдөөгийн энэ найздаа чихэр авч өг» гэж аавынхаа хэлэхэд өнөөх охин өөрийнхөө палаажны өнгө шиг цэнхэр цаастай хоёр том чихэр над руу сарвайлаа.

	Би хул үрээ руугаа чавхдан гүйлээ. «Болормаа гэж яасан гоё нэр вэ? Бас тэгээд дун цагаан царайтай... Манай эндэхийн охид улаан хацартай бор царайтай байдаг. Би иймэрхүү юм бодсоор хонио Эмээлийн дөрөлжийн ар руу бараг л хөөж гол оруулчхаад гэр рүүгээ давхилаа.

	Уяан дээр хар гүйхээрээ давхиж ирвэл ээж «Чи чинь юү болцорч орхио вэ? Хэдэн хонио ч элдээд л... Наад үрээний чинь хөлд цус буучихлаа. Уяагаа тойроод хөтөл» гэж хангинав. 

	Давхиж ирээд гэнэт уячихаар морины хөлд цус буудгийг би мэднэ л дээ. Би ганц хоёр тойрохчоо аядаад гэртээ гүйн орж «Нохой унадгийн шаварт машин суусан тухай яривал ээж «Иш хөөрхий одоо яана аа? Түргэхэн яв. Аягүй бол тэр муу охин нь ам нь хатна. Ядаж аав чинь байхгүй. Би жаахан ааруул өрөм боогоод орхиё» гээд сандарч илүү гэр рүү оров. Энэ хооронд би наадмаар өмсөх гэж байсан савхин гутлаа холхиндог углаж шинэ хөх тэрлэгээ авдраас гарган өмсөв. Нөгөө охины өгсөн хоёр чихрийн нэгийг ээжид тавиад нөгөөг нь задлан амандаа хийв. Цаасыг нь дэлгэн үзвэл хоёр хөөрхөн хараацайн зурагтай юм гээч. Түүнийг би эвхэж өвөртлөөд толины өмнө очиж харвал миний хацар час улаан, бов бор нүүртэй, түнжин толгойтой, ер нь би их муухай хүүхэд болохоо мэдэв. Би яагаад ийм муухай төрсөн хүүхэд вэ? гэж бодож зогстол ээж орж ирээд намайг харж:

	— Үгүй ер өө? Энэ чинь наадамд явах гэж байгаа хүн шиг байдгаараа гоёчхож... Хар халуунд гутал дээл болоод л... гэж үглэснээ, За түргэн яв. Аавыг чинь ирвэл араас чинь очуулъя гээд цагаан бааданд боосон ааруул өрөм өгөв. Би гараад гүйтэл «Хөөе чи чөрх хударгагүй яаж машин татуулах хүн бэ?» гэж хашхирав. Дахиад л би илүү гэрт орлоо. Хударга, чөрх аваад гарах гэтэл ахын эмээл нүдэнд тусав.


Хул үрээгээ эмээллэх үү? гэснээ ноднингийн явдлыг санаад гэнэт айдас хүрэв. Ноднин би тарваганд хавх зүүдэг байлаа. Миний зүүсэн хавханд юм л бол эргүү цагаан (мөндөл) орчихно. Тэгтэл нэг удаа мундаг том бурхи оржээ. Нүх рүүгээ шаачихсан тэр тарвагыг би татаад татаад дийлсэнгүй. Тарвага толгойгоороо нүхнийхээ дээд рүү чагталчхаад огт хөдөлдөггүй. Би татаж гаргах гэж махаа идлээ. Тэгэхээр нь унаж явсан дааганыхаа цулбуурыг хавхны гараас уяад жолооноос нь өөрөө барьж хормойгоо дэвээд Чү чү гэж даагаа үргээлээ. Нөгөө даага ганц гэдрэг суугаад орхитол хавхтай тарвага нүхнээсээ суга үсрэв. Даага ч үргэлээ. Би барьж байсан жолоогоо алдчихлаа. Хавхтай тарвага чирсэн даага тэр чигтээ туйлан хулжлаа. Араас нь гүйгээд гүйцэх ч биш. Нэг харахнаа эмээл нь гэдсэндээ оржээ... Нөгөөх чинь тэр чигтээ давхисаар гэрийн гадна ирж гүүн зэл авхуулан бөөн мундраа хутгах нь тэр. Дааганы хөл хавханд цохигдон гэмтэж, эмээл бүр авах юмгүй зад үсэрчээ. Тэр өдрөө би аавд гурамсан хуйваар хэд ороолгуулснаас хойш өдий болтол эмээл тохох эрхгүй зайдан хийсгэж яваа билээ.

	Нохой унадгийн нөгөө тал руу нь үхэр бэлчинэ. Муу хул үрээгээ буруу зөвгүй ороолгосоор үхэр дээр очтол нөгөө хоёр шар алга. Харин хойтон жил мал махнаар пүү дээр тавих хязаалан улаан гуна л гуухайж зогсоно. Хаачдаг хоёр вэ? Аягүй бол Хадатын арын хясаан дээр байгаа юм болов уу? Тийшээ цогиуллаа. Шинэ дээлээ хөлс болгочихно гээд хормойгоо шуугаад мордчихсоныг хэлэх үү, халууцаж байгаа гэж жигтэйхэн. Миний нүдэнд шавар шавхай болсон жолооч, цэнхэр палаажтай охин хоёр харагдах шиг... Яарахаар тэгдэг юм уу хул үрээ минь хэрээрээ сарвайтал цогьж байгаа ч газар хорж өгдөггүй. Арай гэж Хадатын арын барааг харлаа. Хэдэн бараан мал ч байна даа. Ойртоод очвол адуу байна. Яачихдаг байна аа?! Байдаггүй шүү. Хөөрхий хул үрээ бид хоёр усан хулгана. Одоо хаана байж болох вэ? Ядахдаа аав сумын төв орох гээд явчихдаг нь юу ч билээ дээ? Гэнэт Айраг нуур санаанд орлоо. Яг тэнд нуурт ороод зогсчихсон байгаа. Зусланд бууснаас хойш хөллөх нь байтугай барааг нь хараагүй болохоор бүр хаа хамаагүй алга болж л дээ. Хул үрээ лаг лаг шогшихоос хэтрэхээ байлаа...

	...Нохой унадгийн шавар машиныг доош нь хөхсөөр жолооч эр охинтойгоо машиныхаа тэвш дээр гарчээ. Дөрвөн дугуй нь далд орж тэвшнийх нь тэхий дунд хүрлээ. Жолооч эр толгой сэгсрэн «Аав нь муу охиноо үрчихлээ дээ? Би ч яах вэ. Миний охин л хайран байна» гэж гунигтайяа өгүүлэхэд охин чимээгүй уйлан, аавынхаа чээжинд наалдав. Машины тэвш далд орлоо. Тэр хоёр бүхээг дээрээ гарч зогслоо.

	— Нөгөө жаал худалч юм, тийм ээ аав аа?

	— Тийм байж охин минь. Тэр өөдгүй жаал байж... Одоо ирвэл ирэх боллоо.

	Машины бүхээг далд орж аав нь охиноо мөрөн дээрээ суулгалаа. Өмхий ногоон шавар аав охин хоёрыг залгихаар улам л сорсоор... Машин ор сураггүй далд орж аавынх нь бүсэлхийгээр шавар татлаа. Охин «Ааваа яана аа? Та яана аа? гэж орь дуу тавин чарлахад аав нь «аав нь яах вэ? Миний охин л мэнд гарвал болох нь тэр. Нөгөө хүү алга уу?

	— Алга ааваа

	— Тэр хэлсэндээ хүрэхгүйг бодоход лав л эр хүн болохгүй хүү байж...

	Жолоочийн хүзүүгээр шавар татаад ирлээ. Тэр охиноо хоёр гар дээрээ өргөлөө. Нүд шүд нь л гялалзаж байсан нөгөө сайхан жолоочийн эрүүгээр шавар татав...

	— Аав аа? Миний аав аа?

	Еэ гялай? Бөөн баяр. Хоёр шар минь айлын хэдэн сувай үхэртэй нуурт ялаархаад зогсож байна. Миний тархинаас нөгөө муухай бодол үлээсэн үнс шиг хийсэн алга болов. Хоёр шараа шавар бөөгнүүлэн шидэж байж нуураас гаргалаа. Айраг нуур бол нохой унадгийн шавар шиггүй ч гэлээ хул үрээ бид хоёртоо л зөв. Би гэрийнхээ хажуухнаар явснаас урдуураа тойрвол арай дөт гэж саналаа. Хэд хоног амар явсан юмсан? Одоо яах гэж байгаа бол гэх шиг хоёр шар маань тун ч дургүй цүл цүл шогшив. Нар аль хэдийн үд хэвийжээ.

	...Би нөгөө машиныг жолоодон Эмээлийн дөрөлжийг тойрон жирийлгэж явна. Болормаа миний дэргэд суугаад инээмсэглэн алтан хараацайн зурагтай чихэр задлан яг дундуур нь хазаад талыг нь ам руу хийнэ. Би гэр рүүгээ явалгүй Хадатын арын хясаа руу жолоогоо эргүүлэв.

	Нохой унадгийн өмхий ногоон шаврыг уу? Мянган машин явсан ч шигдэхээргүй болгоно доо. Хадатын арын цохионд тулж ирээд зогсов. Тэгээд том том үхэр чулууг машиндаа ачлаа. Эргээд Нохой унадаг руу давхиж ирээд үүдэн хоймрын газраас чулуунуудаа шидлээ. Намаг «хап» гээд л залгичихна. Хэд дахин зөөлөө... Хадатын цохио бүр нурлаа.... Нэг мэдэхэд цохио оргүй болов. Тэгэхээр нь Бичигт хангайн өвөр дэх Номтой хясаа руу давхилаа. Болормаа дахиад л нөгөө чихрээ миний аманд хийв. Номтой хясааны дэргэд иртэл хүрээний ах гэж бидний нэрлэдэг Доржхүү гуай гараа алдлан зогсоод «Энэ хясааг нураах нь бүү хэл гар ч хүрч болохгүй. Хайран юм болно» гээд халгаасангүй.

	— Үгүй ээ Хүрээний ахаа? Нохой унадгийн шаварт хүн мал орж сүйдээд байна шүү дээ. Түүнийг чулуугаар дүүргэх гэсэн юм гэвэл хүрээний ах «Нэг юм бүтээх гэж нөгөөг сүйтгэх ёс байдаггүй юм. Чи үүнийг хар, нэр нь хүртэл Номтой хясаа... Манай өвөг дээдсийн түүх шастир энд бичээстэй гэлээ.

	— Би тэгээд яах билээ? Одоо хаачих вэ?

	— Бие зүдэрч ухаан зарахгүйгээр бэлэн юмаар сайн үйлс бүтээдэггүй юм. Чи Хануйн голын Овоон булангийн цээлд байгаа үхэр чулуунуудыг л гаргаж ач даа гэлээ. Болормаа «Яах юм бэ? Боль» гэж намайг гуйлаа...

	...Еэ чааваас Хул үрээ бүр урагшаа алхахаа байлаа л даа. Хайран сайхан бодол... Энэ муу үрээ хэзээ морь болж би хэзээ тэр ах шиг жолооч болох бол доо? Мөн ч хол байна даа. Уур хүрээд буун харайж хазаарыг нь мулт татаж тавьчхаад шарнуудаа явган хөөлөө. Хоёр шар толгой сэжлэн шогшив. Одоо явган чи, бид хоёрыг яах вэ дээ? гэж бодож байгаа бий вий. Тэгнэ байхаа бас. Гайгүй байлгүй. Хомоол, чулуугаар шидэж гүйлээ. Нүд нь улаанаараа эргэлдэн лүг лүг шогших шарнууд инээдтэй ч юм шиг. Нэлээд шогштол холхиндог гутал хөл холгож байгаа бололтой. Халууцаад бүр уурших нь л дээ. Ерөөсөө дээлээ тайлж гутлаа дээлэдээ боож үүрээд гүйе гэж санаад хормойгоо буулгаж бүсээ тайлтал ээжийн боож өгсөн өрөм хайлаад нөгөө шинэ дээл минь нэл тос. Бүр гадагшаа нэвччихэж. Энэ хооронд хоёр шар «Чи одоо эцээ биз» гэх шиг муухай харан хэлээ унжуулан уухилна. Би ч амандаа «Тэгэхгүй шүү. Та хоёрын ажил яагаач үгүй» гээд бослоо. «Ийм үйлтэй хүнтэй учрах гэж бас байдаг аа? Том хүн бол тааваар минь туугаад явдаг сан. Гэтэл энэ зогсоо зайгүй шогшуулах юм» гэж зүхэж байх шиг толгойгоо түнжгэнүүлэн дахиад л лалаганан шогшлоо.

	...Чи ёстой сайн хүү юм аа. Эр хүн хэлсэндээ хүрдэг юм. Чамд их баярлалаа. Чи тааралдаж туслаагүй бол охин бид хоёр ч сүйд болох байлаа шүү. Болормаа! Миний охин цүнхтэйгээ аваад ир. 

	Жолооч ах нүүр гараа угаалаа. Тэр жилийн манай сумын 30 жилийн ойгоор түрүүлсэн баруун аймгийн тууварчин ах л гэсэн үг. Гаднын хүнд наадмаа алдлаа гэж Доной зааныг хүмүүс загнаж байсан. Хачин юм шүү. Бяртай мэхтэй л бол хаанахын ямар хүн түрүүлэх нь ямар хамаа байдаг юм бол оо? Болормаа нэртэй охин улаан цүнхнээсээ дахиад л алтан хараацайтай хоёр чихэр гарган над руу сарвайв. Гэтэл жолооч ах «Би охиноо танайд үлдээгээд буцахдаа авъя. Сумын төв дээр наадмын өдөр ирнэ би. Тэгэх үү? Хотод өссөн хүүхдэд хөдөө газар сонин байх гэлээ. Яагаад ч юм бэ би хачин их баярлав. Ер нь би хүн болсоор ингэж баярлаж үзээгүй юм. Нөгөө охин намайг хараад инээмсэглэн толгой дохилоо.

	Болормаа манайд ирлээ. Тэр надтай хамт голоос ус авч, ээжтэй ямаа сааж, хурдан морины сунгаа үзэж бүрэнхий болохоор цагаан мод хаяж тоглоно. Хэд хоноход наадам эхлэх өдөр яг боллоо. Энэ өдөр аав «Миний хүү хотын найзтайгаа наадам үз дээ. Аавынхаа зээрд морийг уна. Ахын чинь номхон борыг охиндоо унуулъя. Номхон юм» гэхэд би «Үгүй ээ ааваа, ахын бор муухай. Таны зээрдийг Болормаад унуулаад би өөрөө бор морио уная» гэвэл аав «Өөрөө л мэд дээ. Цаад зээрд чинь буруу талаасаа огло харайж бусгадаг муухай зантайг чи мэднэ шүү дээ? Унаанд муу хүнийг бусгаад шидчихвэл сүйд болох нь тэр» гэлээ. Би буруу талд нь яг наалдаад явах юм чинь... Ээж «Охин минь тэгээд цаашаа хот руугаа явчих юм чинь эгч нь бэлэг боож өгье. Энэ гол уснаас л болох юм. Түүнээс биш сүү саалийн цагаар аавтайгаа ухасхийгээд ирж байвал аштай юү дээ» хэмээн яарна.

	Ээж шуумааз дүүрэн юм Болормаад өглөө. Бид хоёр уяан дээр очив. Аав наадмаар «гуанздаарай» гээд бид хоёрт арав арван төгрөг өгч байна. Болормааг ээж үнсээд «Аавдаа хэлээд манайхыг өвөлжөөндөө буухаар машинаараа давхиад ирээрэй» гэлээ. Ээж бид хоёрын араас сүү өргөв.

	...Ёох ёх. Нэг мэдсэн чинь бүр бодолдоо болоод наазгайрчхаж. Намайг сайхан юм бодоод сажилж байх хооронд хоёр шар бүр амраад авчээ. Одоо л та хоёрын зүтгэх цаг болж байна даа. Эмээлийн дөрөлж дээр ч гарч ирлээ дээ. Гэр өөдөө харлаа. Уяан дээр морь алгыг бодоход аав ирээгүй бололтой. Би гутал дээлээ өмсөхөөр зогслоо. Бүснийхээ үзүүрээр хөлсөө арчаад гутал дээлээ өмслөө. Чөрх хударгаа яах билээ? Бүслэхээр муухай юм даа? Аа ингэе. Би далиу эвэрт номхон хүрэн хайнагаа далыг нь маажсаар барьж аваад нөгөөдүүлээ эвэрт нь эвхлээ. Гэнэт машины дуу гарах шиг боллоо. Чагнавал үнэхээр машины дуу... Ээжийн боож өгснийг бариад хоёр шараа туусаар дөрөлж өөд гарлаа даа. Гол ойрхон бол нүүрээ л угаачихмаар... Аягүй бол хөлс урсаад халтайчихсан даа.

	Урдаас салхи сэвэлзээд нүүр сэрүү татан алсын уулс харагдана. Цагаан овоо... Улаан чулуутын гол... Нарийн хамар... Нурамтын эрэг... Одоо «Нохой унадгийн шавар...

	Өө хөөг... Нөгөө машин маань алга. Тэртээ Улаан чулуутын гол өгсөөд тоос татуулан давхиж явна. Чухам яаж байгааг бүү мэд, нэг хачин юм дотор харлуулан хоолой аргаад ирэв. Ухаа шаргал замаар цагаан тоос босгон хурдалж яваа тэр тэргийг хараад «Шавраас гарчхаж, болж дээ» гэж бодохоосоо урьдаар «Яасан урамгүй юм бэ?» гэсэн бодол надад төрөв.

	Би зөндөө удсан шүү дээ. Заяа нь хаясан муу хул үрээнээс боллоо. Үгүй ээ? Энэ муу хоёр чонын хоолноос л болсон... Эврийг нь чулуугаар хуга цохичихолтой билээ... Би дөрөлж дээрх Эмээл хадны дээр гарч суугаад машины араас ширтлээ.

	Яаж зүдэрч байж гараа бол?... Хонь... За яадгийм. Би заавал ганцаараа хонийг нь харж байх албатай юм уу? Хүний малтай нийлбэл ч нийлэг. Наадамд ч явахгүй Ямар үзээгүй юм биш...

	Машин давхисаар гол руу шаасан үзүүрийг тойрлоо. Тойрохдоо намайг харах болов уу? Би бослоо. Тэгсэн нөгөө машин жаахан яваад зогслоо. Намайг харжээ дээ? Тэгтэл жолооч бүхээгээсээ цухуйгаад гараараа даллаж байна. Хүүе тэр өнөөх охин... Цэнхэр палааж нь мөн... Би ээжийн өгсөн өрөм ааруулыг задлан хадан дээр тавиад цагаан баадангаар даллав. Тэр хоёр хоёулаа гараараа даллаж байна. Машин хөдөллөө. Тэртээ Хоолтын булан хүрээд л бараа нь тасарна. Алсын замд хурд авсан цэнхэр гуч тоосон дундаа жижгирэн жижгирсээр цэгийн төдий болоод Хоолтын буланг тойрлоо. Дөрөлж дээрээс харахад оройн наранд миний сүүдэр өндөрсөөд Нохой унадгийн шаварт хүрэн алдаж байлаа.

	Болд дүү Энхээгээ цэцэрлэгээс аваад гэр рүүгээ явжээ. Дүүгийнхээ гарт байгаа баавгайтай чихрийг хараад Болдын хорхой хүрч гэнэ. Дүүгээсээ чихэр гуйна гэдэг түүнд их л ичгэвтэр санагджээ. Гэтэл Энхээ «Ахаа Дархан цаазтай амьтан гэж ямар амьтныг хэлдэг юм бэ?» гэж асуулаа. Болд жаахан бодсоноо баавгайтай чихрийг нь зааж «Чиний наад чихрийн цаасан дээрх баавгай ч дархан цаазтай амьтан шүү дээ. Чи Дархан цаазтай амьтны зураг цуглуул. Би чамд маргааш зөндөө олныг олж өгье. Харин чихрээ надад өгөөд цаасыг нь хадгал» гэв. Энхээ чихрээ задлаад ахдаа өгтөл Болд «Хүүе» гэхийн завгүй үмхэж орхив.

	Тэр хоёр гэртээ ирэв. Энхээ нөгөө чихрийн цаасаа ээждээ үзүүлж дархан цаазтай амьтны зураг цуглуулах гэж байгаагаа хэлжээ. Тэгтэл ээж нь түүний толгойг илж «Баавгай чинь дархан цаазтай амьтан биш шүү дээ. Улсын хуулиар агнаж устгахыг хориглосон амьтныг хэлдэг юм» гэж хэлээд номын сангаа уудлан ямар нэгэн юм эрж гарав.

	Энэ бүхнийг гал тогооны өрөөнөөс чагнаж байсан Болд толгойгоо илсээр ээж дүү хоёр дээрээ орж ирэв. Ээж нь номын завсраас нэг марк гаргаж ирээд «Май Энхээ. Энэ чиний цуглуулгын анхны зураг болог. Аргал угалз гэдэг дархан цаазтай амьтан. Агнаж устгах хориотой» гээд өгөв. Болд юу ч хэлэлгүй шал ширтэн гутлынхаа хоншоорыг үрчин зогстол ээж нь «Худал хэлэх ч бас хориотой шүү дээ» гэлээ.

	 

	1979 он


ХИЧЭЭЛ ДЭЭР ЗУРСАН ЗУРАГ

	(Хошин өгүүллэг)

	 

	Тавын «А» ангийнхан салаануудын хооронд оноот уралдаан зарласан байжээ. Сурлага, сахилга бат, нийгмийн тустай хөдөлмөрт хэрхэн оролцсоныг шалгаруулж долоо хоног бүр дүгнэж түрүүлсэн салаанд онгоц, сүүлдсэн салаанд мэлхий өгдөг байв. Модоор зорсон том ногоон мэлхийг салаандаа авчрахгүйн тулд хүүхэд болгон мэрийж байжээ. Гэвч долоо хоногийн өмнө хоёрдугаар салааны Батбаяр завсарлагаар тэвэг өшиглөж байгаад хичээлээс 10 минут хожимдож тэдний салаа мэлхий авчээ. Харин нэгдүгээр салааныхан цэнхэр өнгөтэй гоё онгоцтой тэргүүлж байв.

	Оноот уралдааны дүн гарах хагас сайн өдөр байлаа. Сүүлчийн цагт тэдний ангид амьтан судлалын хичээл оров. Багш самбарт «Могой гүрвэлийн онцлог» гэсэн гарчиг бичээд, эргэн харж

	— Хүүхдүүд ээ! Өнөөдөр бид ийм хичээл үзнэ. Анхааралтай байгаарай гээд хичээлээ зааж эхлэв. 

	Ангид чив чимээгүй зөвхөн багшийн ярихыг сурагчид анхаарчээ. Харин хамгийн арын ширээнд суусан Болд зураг зурж байв. Тэр ногоон мэлхий дээр нэг хүүхэд суулгаж зурж гарлаа. Гэнэт багш:

	— Болд хэлээрэй гэж дуудахад Болд давхийн цочиж огло харайн босохдоо:

	— Мэлхий гэж дуу алдав. Хүүхдүүд нирхийн инээв. Батбаяр Болд руу эргэж хараад «Болдоо зүүдэлж байна» гэхэд бас л анги дүүрэн инээд болов. Багш хичээл дээр анхааралтай суухыг Болдод сануулаад хичээлээ үргэлжлүүлэв. Болд багшийнхаа үгэнд оролгүй нөгөө зургаа зурж дуусаад доод талд нь «Энэ бол чи» гэж бичээд Батбаяр руу шидэхээр завдав. Гэтэл багш хичээлээ зааж дуусгаад,

	— Хичээл ойлгоогүй хүүхэд байна уу? гэхэд хэн ч дуугарсангүй.

	— За тэгвэл хэн өнөөдрийн хичээлийг ярих вэ? гэхэд бүх хүүхэд гараа ярсхийтэл өргөв. Болд л гараа өргөсөнгүй. Багш журнал харж байснаа «Болд яриарай» гэв. Болд толгойгоо маажсаар зориг муутайхан алхаж самбарын өмнө гарч ирэв. Тэр тааз ширтэн бодлогоширч байтал багш,

	— Могой гүрвэл хаана амьдардаг вэ? гэж асуув. Болд нөхөд руугаа тусламж эрэн бүлтгэнэхэд өөрийнх нь салааны Готов гараа сарвагануулан хошуугаа цорвойлгон нэг юм хэлэх нь «усанд сэлдэг» гэж байх шиг санагджээ. Болд «Далайн усанд амьдардаг» гэвэл нөхөд нь шоолон хөхрөв. Сандарсандаа Болд:

	— Үгүй ээ гүрвэл модонд амьдардаг гэж шалавхан хэлтэл бүр ч дордож нөхөд нь нижигнэтэл инээлдэхэд түүний царай чавга шиг улайв. Багш «Тэгвэл би гүрвэлийн гадаад дүрс хэлбэрийг юү гэж заасан бэ?» гэж асуув. Болд шилээ маажин найз Цэрэн руугаа харвал, Цэрэн хоёр хуруугаа гозойлгон, таван хуруугаа тэнийлгэн ямар нэг юм зааж байлаа. «Гүрвэл бол хоёр эвэртэй, таван хөлтэй хуруу шиг жижигхэн амьтан байдаг» гэж тэр түгдчин ээрэв. Багш, Болдыг хичээл анхаараагүйд зэмлээд муу дүн тавив. Дараа нь хоёрдугаар салааны Батбаяр: -Могой гүрвэл говь цөлд амьдардаг, гадуураа хайрсан бүрхүүлтэй байдаг. Мөн амьд зулзага гаргадгаараа бусад гүрвэлээс онцлог. Хоёр салаа хэлтэй, аалз хортон шавж иддэгээрээ хөдөө аж ахуйд ач холбогдолтой. Түүнчлэн сүүлнээс нь барьж авахад сүүлээ таслаад явдаг. Гэвч үхдэггүй, сүүл нь дахин ургадаг тухай дэлгэрэнгүй ярилаа. Болд өнөөх зургаа дэвтрийнхээ завсраас авч хэнд ч үзүүлэхгүйгээр шийдэж халаасандаа хийв.

	Хичээл тарсны дараа ангийн хурал хийж нэгдүгээр салааны Болд энэ долоо хоногт муу авсан учир тэдний салаанд мэлхий өгөх болов. Харин Батбаяр алдаагаа засаж, хичээлээс хожимдож сахилга бат алдаагүйгээр барахгүй хоёр ч хичээлд онц авсан учир тэдний салаа онгоц авчээ. Болд нөхдөдөө зэмлүүлж ангиас гарч харих замдаа хичээл дээр зурсан зургаа дэлгэж үзээд «Энэ бол чи» гэсэн бичгээ харж өөрөөсөө ичиж царай нь улайжээ.

	 

	1980 он

	 

	 


ЦҮНХТЭЙ ИНЭЭД

	 

	Инээдмийн өдөр 4 сарын 1-нд манай ангийнхан шог зураач Цайдам гуайтай уулзалт зохиож элгээ хөштөл инээлээ. Тэр өөрийн зурсан шог зургуудыг үзүүллээ. Түүний «Муур зуучихсан тарган хулгана», «Эмээдээ тусалж байгаа нь энэ» гээд эрх ач хүү нь шээзгий дотор нь ороод зогсчихсон мөртөө өөрөө бас шээзгий үүрч эмээ нь тэр рүү нь аргал түүж хийж байгаа, бас морьдоо атаршуулж алдчихаад араас нь хонь унаад явж байгаа уурга чирсэн хүний тухай олон зургууд үзэж бид бахаа ханатал инээж авлаа. Тэр зураач самбар дээр янз бүрийн шог зураг зурж биднээр таалгаж, тайлбар хэлүүлсэн билээ. Түүнээс гадна тэр «Шог зураг бол муу муухай, шударга бус үйлийг шүүмжилж доог тохуу болгодог төдийгүй бүр дайны эсрэг тэмцэлд ч хурц зэвсэг болдог тухай зөндөө ярьсан юм. Дайны эсрэг хурц зэвсэг шүү. Энэ үг л намайг бөөн бодолд унагаж хөл бөмбөг тоглох, бөглөөдөх хоёроос болиулсан юм. Би буудаж чадахгүй, танк барьж, онгоц жолоодож чадах биш. Чадлаа ч гэсэн дээ, аюултай юм чинь. Харин дайсны эсрэг шог зураг зураад л ангидаа сууж байна биз? Гэхдээ дайсны эсрэг яаж зурдаг юм бол? Дайснууд тэр шог зургаас нь айдаг байх шүү?

	Нэг өдөр манай бүлэг «Чи ямар мэргэжилтэй болох вэ?» гэсэн бүлгийн ажил зохиолоо. Манай ангийнхан цөм л эмч, багш, инженер, дарга, телевизорын засварчин, бөхийн засуул, онгоцны жолооч, жүжигчин гээд бүх л мэргэжлийн хүн болох юм байх аа? Харин намайг босгоод асуухаар нь

	— Би шог зураач болно гэтэл хүүхдүүд нирхийтэл инээлдэв.

	Яагаад тэр билээ? Шог зураач гэдэг мэргэжил биш юм болов уу? Миний нүүр чинэрч, ичсэндээ чихээ хүртэл улайсан байх.

	— Оо яа яа. Шог зураач гэнэ шүү? Гараад өгчээ... Ха ха ха гэж Бордух доогтойёо хөхрөв. Бүлгийн ахлагч Наранцэцэг эгч тэдний шуугианыг намжаагаад

	— Та нар юунд Хонгорыгоо шоолоо вэ? Шог зураач гэдэг чинь сайхан мэргэжил шүү дээ. Магадгүй Хонгорын энэ цүнх дотор бидний дутагдлыг шоглосон инээдтэй зургууд байгаа ч юм бил үү? гэсэн юм. Үүнээс хойш манай ангийнхан намайг «Шог зураач, цүнх доторх инээдээсээ гаргаач» гэж зовоодог боллоо. Тэгэх тусам нь би заавал шог зураач болно доо гэж боддог байлаа. Харин ганц ч шог зураг зурахгүй яаж, хэзээ шог зураач болох билээ дээ.

	Нэг орой би шог зураг зурахаар зургийн шинэ дэвтэр гаргаад бас цоо шинэ харандаа үзүүрлэн цонх руугаа хараад суулаа. Болдоггүй шүү. Арга байж уу даа? Би юу зурахаа мэдэхгүй байгаа юм чинь. Шог зураг зурах олны өмнө багшийн тухай дуу дуулахаас ч хэцүү юм байна.

	Би багш нарын баяраар концертод орж нэг удаа бүх багш, сургуулийнхаа хүүхдүүдийн өмнө дуулсан юм. Дуулах ч юү байх вэ, ангийн дарга л намайг заавал дуул гэж дуулуулсан юм чинь. Тэгэхэд дэлхий дээр хамгийн хэцүү юм бол багш нарынхаа өмнө дуулах шиг санагдсан юм. Гэтэл тэр юү ч биш ажээ.

	Тун гайхалтай. Юү ч зурж чадаагүй тэр оройны маргааш нь хоёрдугаар цагийн хичээл дээр анхны шог зургаа зурлаа. Үүнийг зурах болсон нь учиртай. Бордух Алимааг тоогоо хуулуулсангүй гээд гар руу нь үзгээрээ хатгаж уйлуулснаас болсон хэрэг. Би том үзэг барьсан урт гар, тууз зангидсан охины толгой руу хатгаж байгаагаар зураад

	«Охины толгой руу хатгадаг

	Онгироо Бордух энэ байна

	Хүүхдийн тархи руу чичдэг

	Хөөрүү Бордух энэ мөн» гэж бичээд хажуугийнхаа ширээний Баяраад үзүүлтэл завсарлагааны хонх дуугарлаа. Багшийг гарангуут Баяраа огло харайн,

	— Хараач ээ хүүхдүүд ээ? Манай шог зураач, Бордухыг ингэж матарласан байна гээд самбарын өмнө гарч дэвтрийг үзүүлэв. Манай ангийнхан тэр дороо л шавчихлаа.

	— Онгироо Бордух яг байна. 

	— Хөөрүү Бордух дүрээрээ байна... гэж шуугьцгаав. Бордух Баяраагийн гараас зургийг булааж нэг базаж шидчихээд над дээр үсрэн ирж «Чи муу намайг ингэж доромжлоод байхдаа яадаг юм бэ? гэж уурласнаа «ёо» гэтэл эгэм рүү дэлслээ. Ингэж би анх шог зураг хүний уур хүргэдгийг мэдлээ. Хонх дуугарч дараагийн хичээл орлоо.

	Бордух намайг гар зангидан занаж байхад Алимаа над руу эрхийгээ гозойлгон инээмсэглэж байлаа.

	Дараагийн шог зураг маань их түүхтэй. Би түүнийг оройнхоо хоолыг идсэний дараа зурсан хэрэг. Ээж аав хоёрыг салхинд гарсан хойгуур 10-р ангид сурдаг миний ах нуугаад тамхи татаж гарлаа. Би түүнийг нь мэдчихээд «Дээл толгой дээгүүрээ нөмөрсөн мөртөө ганцхан тамхи цухуйж утаа нь энэ тэрүүгээр нь савсаж байгаа зураг зурлаа. Тэгээд дор нь «Энэ дээл доор манай ах Элбэг хичээлээ давтаж байгаа юм» гэж бичээд яг дуустал мөрөн дээгүүр ахын гар орж ирээд шүүрээд авлаа.

	— Аа мөн. Чи хичээлээ давтахгүй бас ийм балай юм зурж байдаг бий, гээд миний чихийг халуун оргитол мушгив. Тэр миний зургийг хумьж авахад нь би

	— Зураг өгөхгүй бол аавд хэлнэ дээ, тамхи татсаныг чинь гэвэл ах:

	— Хэл л дээ. Чамайг тэгвэл загасанд дагуулж хамт явна байгаа гэх нь тэр. Загасанд явах ч гоё шүү Ялангуяа, хээр усны зах дээр шөнө гал түлж суух бүр сайхан... Гэхдээ өөрөө зурсан хайран зургаа алдах гэдэг даанч дэмий санагдав. Бид хоёрыг маргаж байтал аав ээж хоёр орж ирлээ. Ах таг дуугүй болов. Аав миний зурсан зургийг авч үзэх хооронд ах гараад явчихлаа.

	— Хараач, Дарьсүрээн? Хүү чинь ахыгаа шоглоод зурчхаж. Манай Элбэг тамхи татаад байгаа юм байна шүү? Би бас хар аваад байсан юм аа гэж ээжийг дуудлаа. Ээж ирж үзээд:

	— Болж миний хүү. Цаад ахыгаа бүр сайн шоглож зураарай, гэсэн юм. Анх би шог зураг хүнийг баярлуулдгийг ингэж мэдсэн юм.

	Би урам ороод зав л гарвал шог зураг зураад байдаг болов. Үнэндээ болж байгаа эсэхийг бүү мэд. Цүнхэндээ л хадгалаад байдаг болов.

	Нэг удаа манай салаан дарга биднийг үймүүлэхэд заагуур модоор татаад авлаа. Би салаан даргаа зурлаа. Таван хурууг нь заагуур мод болгож таван хүүхдийн толгой руу тоншиж байгаагаар зурж

	«Урт модтой салаан дарга

	Уур ихтэй салаан дарга

	Шар ихтэй салаан дарга

	Шаардалгүй, шавхуурддаг дарга» гэсэн тайлбар доор нь бичив. Үүнийг мэдсэн салаан дарга маань гараад гүйчихлээ. Түдэлгүй тэр уйлсаар манай пионерын удирдагчийг дагуулж орж ирэв. Тэр миний зургийг урж хогийн тантанд хийгээд «Ажил явуулж байхад үймүүлсэн, арга хэмжээ ав» гэлээ. Би нөгөө зургаас болж салааны хурлаар салам донгодуулав. Шог зураг хамаагүй зурах осолтой юм билээ. Энэ удаа би шог зураг буруу зурвал болдоггүй гэдгийг ухаарсан юм.

	Би зурсан зургаа хэнд ч үзүүлэхээ больсон билээ. 

	Хэд хоносны дараа завсарлагаар цонхоор харж байтал хоёр гуравдугаар ангийн л бололтой хоёр жаал сургуулийн хашааны гадна жижигхэн тугал ноолоод нэг нь мордчихсон нөгөөх нь сүүлнээс нь чаргуулдсан харагдана.

	Би түүнийг санаандгүй зурмаар санагдав. Тэгээд багшийн орхисон шохойг аваад самбар дээр зурж байлаа. Цүнх үүрсэн жаал тугал унаад нэг нь сүүлнээс нь нөгөөх нь эврээс нь чаргуулдсанаар зурж байтал багш ороод ирж. Би мэдсэнгүй. Ангийн багш намайг «Чи хэнийг доромжилж байна? Завсарлагаар ч зүгээр байж чадахгүй яасан гар нь өтсөн амьтан бэ? Энэ үхэр чинь хэн юм бэ?» гэлээ. Би, үхэр биш гадаа байгаа тугал гэвэл багш «Чи наашаа хүрээд ир» гээд дагуулаад гарлаа.

	Би багш нарын конторт орлоо. Олон багш сууж байна. Ангийн багш «Чи энэ янз бүрийн юм зурдгаа болих уу, үгүй юү? Гадаах төмөр хаалган дээр хэн нохой зурсан бэ? Чи биз?» гэж асуув. Би «Үгүй би биш» гэж үнэнээ хэлэв. Гэтэл зургийн багш хажуугаас «хн Энэ Хонгор бид хоёрын юм зурах ч гайгүй хэвтэнэ ээ. Саяны улирлаар миний хичээл дээр дөнгөн данган гурав гарсан юм чинь» гэвэл манай багш «Энэ, муу юманд их адтай хүн байгаа юм, дахиад чи тэгж хүн доромжлоод үзээрэй! Хөдөлмөр хүмүүжлийн сургуульд явуулах юм шүү!» гэв. 

	Юү гэнэ ээ? Муу юманд адтай гэв үү? Шог зураг чинь тийм муу зүйл гэж үү? Цайдам ах шог зургийг муу муухай, шударга бус зүйлийг доог тохуу болгож олон түмэнд жигшүүлдэг гэсэн биш бил үү? Ийнхүү бодож байтал багш «Чи явж ангийн дарга дээрээ оч. Ханын сонины толгой зурж өг» гээд намайг гаргалаа. Үнэндээ би зүгээр зурагт тааруу л даа. Ямар сайн даа л зургийн хичээл дээр «Баяр болж байгааг зур» гэхэд нь чүү чамай дунд авах вэ дээ. Хүүхдүүд цөм улаан туг, өнгө өнгийн цэцэг зурж байшин барилга дээр чимэглэл хийснийг дүрсэлсэн байхад би хэдэн согтуу хүн зурсан хэрэг. Баяр болохоор архи уусан хүн зөндөө олон болчихдог юм чинь... Би баяраар нэг ч хүн битгий архи уугаасай л гэж бодож зурсан юм шүү дээ.

	Ханын сонины толгой гаргая гэвэл ч гаргана л даа. Даанч би сонирхдоггүй юм.

	Дөрөвдүгээр ангиа төгсгөхөд би зуун шог зурагтай боллоо. Ёстой ганц ч хүнд үзүүлээгүй дээ. Аягүй бол нэг нь «Чи хэнийг доромжлоо вэ, намайг уу?» гээд булааж аваад ураад хаячихна. Би тэднийгээ гэртээ ч орхидоггүй. Цүнхэндээ хийгээд явж байх цаанаа л нэг сайхан. Зуны амралтаараа шог зураач Цайдам ахыг олж уулзаж танилцаад цүнхээ уудалж зургуудаа үзүүлнэ. Тэр ах миний зургуудыг лав л урахгүй. Харин би та нарт хэдхэн зураг зүгээр сонирхуулах уу? Хар даа?

	 

	Би ээжийнхээ өвөрт дандаа унтдаг тул пионерын зусланд ээжтэйгээ л явна.

	 

	Би энэ улирлаар тоо орос хэл хоёр дээрээ муу гарах гээд байна. Гэтэл дууны хичээлд онц гарч байна. Иймээс дууны хичээлийн онцоос хоёрыг зээлж нөгөө хоёр хичээлийн дүн дээр нэмээд намайг бүгдэд нь дунд гаргаж өгнө үү?

	 

	Баясгалан өөрөө дунд сурдаг мөртөө хаалган дээрээ өөрөө «Онц сурлагатан Баясаа» гэж бичив.

	 

	Багшаа? Аав маань сарын хугацаагаар гадаадад явах гэж байгаа учраас миний зургийн хичээлийн даалгаврыг бүтэн нэг сараар бөөнд нь өгнө үү?

	 

	Ээжээ? Та эцэг эхийн хуралд очоод миний тухай ярихаар нь чихээ таглаж суугаарай...

	 

	Өө би хөөрөөд та нарт зөндөө зураг үзүүлчихлээ. Надад дайснуудыг шоглосон зураг бий л дээ. Гэхдээ жинхэнэ шог зураач ахад л үзүүлнэ. Одоо бол би шог зураач болоогүй байгаа шүү дээ. Харин би дайснууд айгаад дайн гаргана гэж ярьдгаа больтол шог зураг зурдаг жинхэнэ шог зураач болохдоо нэг болно доо.

	 

	1985 он

	 

	 


ГАЙХУУЛАХ ГЭСЭН ЧИНЬ

	 

	Сургууль цуглахаас өмнөхөн намрын нэгэн сайхан өдөр Болд аав, ээж, бас ахтайгаа хамт ойд жимсэнд явлаа. Ойн гүнд очиж жимс түүнэ, хээр гал түлж хоол хийж иднэ, бас гоё сайхан ургамал, амьтан үзнэ гэж бодохоос тэр бусдаасаа түрүүлээд гүймээр санагджээ. Аав нь модны захад хүрээд:

	— За та нар төөрөв өө? Бие биеэсээ салж болохгүй шүү. Хүүхэд байтугай том хүн төөрчихдөг газар шүү? гэж захилаа. Ээж нь Болдод:

	— Миний хүү жижигхэн сав ав. Мөд дүүрэхгүй... гэвэл

	Болд:

	— Үгүй ээ, би хурдан түүгээд дүүргэчихнэ гээд хамгийн том шилэн савыг авчээ. Тэд ой руу орлоо. Нэлээд явтал ах нь:

	— Ээжээ, энд нэрс байна гэж дуудав. Болд бүхнээс түрүүлж гүйж хүрвэл нээрэн хөхрөн бөнжийх нэрс газраар дүүрэн харагдав. Аав ээж хоёр нь ч ирлээ. Аав нь «Ийшихнээ зөндөө байгаа... Миний хүү наанаа суугаад түү!» гэж ахад нь хэлээд цааш явлаа. Болдоогийн дотор гэнэт «Ах надаас түрүүлж явсан болоод л олоод харчихлаа» гэсэн бодол төрж ээж аав хоёрынхоо урд ороод гүйлээ. Ээж нь араас нь:

	— Миний хүү битгий холдоорой! гэж сануулав.

	Тэд дор бүрнээ сууж нэрс түүлээ. Болдоо хоёр гурвыг амталж үзэхэд арааны шүлс асгарам сайхан. Шалавхан шилээ дүүргэж тавьчхаад цадталаа идэх юмсан гэж бодов. Шувуу жиргэн, зөгий хааяа дүнгэнэнэ. Намрын шар нар хэдий зулай төөнөвч, Болд модны сүүдэр даган хөх ягаан өнгөтэй бөндгөрхөн нэрсийг улайран түүж байлаа. Ээж аав хоёр нь байн байн «Миний хүү битгий холдоорой» гэх нь яршигтай санагдаж нэг удаагийн дуудахад нь «Би жимс түүж байна аа? Төөрөхгүй!» гэж уцаарлав. Болд урагшлан түүсээр нэг мэдсэн чинь зөндөө их нэрстэй цоорхойд орчихлоо.

	Одоо ах, энэ тэрийг дуудахгүй! Би харсан юм чинь миний газар. Шалавхан л өөрийнхөө савыг дүүргэчихье гэж санаад чимээгүйхэн түүж гарлаа. Хэсэг азнасны дараа аав нь «Болдоо чи хаана байна? Ингэсхийгээд үдийнхээ цайг ууна шүү?! гэж хашхирав. Болд «Би ойрхон байна аа. Миний энд жимс бага байна» гэж худлаа хэлэв. Гэтэл ээж нь: Миний хүү ээжийнхээ энд ирэхгүй юү? Энд жимс их байна» гэж цуурайтуулах нь тэр. Болд хариу дуугарсангүй. Эргэн тойрон нь хөхрөн алаглах нэрсийг хараад хоёр гараараа зэрэг зэрэг самардан шилэндээ хийж байв. Нэг мэдсэн сав нь дүүрээд ирлээ. Болд гэрийнхэн рүүгээ дөхөх гэснээ «Ер нь саваа дүүргэчхээд гэртээ ганцаараа яваад харьчихсан байвал мундаг сайн, ахаасаа ч том хүн болж гэж» аав ээж хоёр хэлнэ байх гэсэн бодол толгойд нь ороод ойн зах руу алхав. Нэлээд явтал ойн захад гарч ирлээ. Харвал өөрийнх нь зуслан тэртээ дор харагдаж байна. Болд «Хурдан явахгүй бол аав ээж хоёр харьчхаад араас дуудна» гэж бодоод гүйлээ.

	Болд замын турш үргэлж гүйсэн тул ихэд ядарчээ. Гэртээ ирж хүйтэн усаар нүүр гараа угааж сэрүүцээд хярам залгилж боорцог идээд орон дээрээ хэвтэн арынхаа цонхоор гэрийнхнийгээ харуулдан инээд.нь хүрч байв. Гэтэл ядарсандаа зүүрмэглэв.

	Энэ үед Болдын аав ойгоор нэг «Болд оо? Миний хүү хаана байна аа» гэж хашхирч, ээж нь «Одоо яана аа? Төөрчихлөө» гэж хоолойгоо сөөтөл хүүгээ дуудлаа. Цуурайнаас ондоо юу ч алга. Арга байж үү дээ. Болд гэртээ ирээд унтаж байгаа юм чинь...

	Болдын ах Элбэг дундхан шилтэй жимсээ барин айсан янзтай «Болдоо, миний дүү хаана байна аа?» гэж хашхирна. Тэд жимс түүхтэй мантай сандарцгаалаа. Ээж нь, ялангуяа, бүр их айжээ. Тэр нулимсаа арчин «Одоо яана аа? Араатны хоол болчхоогүй байгаа даа?» гэж мэгшинэ. Аав нь «Үгүй бас хачин юм даа? Өдийд өлсөж баймаар юм... Эсвэл нойр нь хүрээд нэг модны сүүдэрт унтчихав уу? Энэ хавиас холдоогүй л баймаар юм. Сайн эрье!» гэж хэлээд ойр хавиар харан «Болдоо! Болдоо!» гэж чанга дуудан явав.

	Болд шилээ алдаад хагалж хамаг жимсээ юу ч үгүй болгочихлоо гэж зүүдлээд огло харайн бослоо. Үдийн халуунд унтсан болохоор толгой нь дүйрэн хамаг бие нь нозоорно. Жимс тавьсан орны шигүү руугаа харвал шилтэй жимс нь хэв хэвээрээ байжээ. Гэрийнхээ нь алга л байна. 

	Болд л болсон хойно дахиад л нэг хачин юм бодлоо. Юү гэвэл тэр «Би ганцхан шилээр жимс түүсэн байдаг, гэтэл манайхан орой болтол хэчнээн их жимс түүх ч юм билээ? Ерөөсөө дахиад нэг шил аваад буцаж явъя. Тэднийг тэнд жимс түүж байх хооронд би шилээ дүүргэж гэртээ тавьчхаад, дахиад явна гэдэг чинь ёстой мундаг байхгүй юү? Тэгээд бас төөрөөгүй. Намайг төөрчихнө, төөрчихнө гээд байсан билүү?

	Болд халаасандаа хэдэн боорцог хийж аваад түрүүчийнхээсээ арай том шил авч ой руу алхлаа.

	— Та минь ээ? Яадаг билээ? Цаад хүүхэд чинь алга. Одоо зуслангийнхаа айлуудад эртхэн хэлж олуулаа эрье! Хааччихав аа... Газрын ангал, хадны завсар унаад үхсэн байх аа? хэмээн ээж нь гиншин уйлна. Тэд ойгоор явсаар нэг мэдэхэд анх ирснээсээ нэлээд хойгуур модны захад гарч ирэв.

	Айж сандарсан гурав гэр рүүгээ очиж айлынхаа улсуудад хэлээд ойг самнаж Болдоог эрэхээр шийдэн явцгаав.

	Энэ үед Болд ойн гүнд авч ирсэн шилээ дүүргэхээр нэрс түүн бөгтгөнөж байлаа. Тэр бөхийсөөр ихэд ядарчээ... Нуруу нь хөшиж, бас ам нь цангаж байв. Ээж аав ах гурвыгаа олох санаатай жаахан явтал хаашаа гарах нь мэдэгдэмгүй эргэн тойрон лүглэгэр лүглэгэр хар модтой өтгөн ойд оржээ. Болд эхлээд нөгөөдүүлээ олчих санаатай явснаа сүүлдээ яах ч учраа олохгүй будилав. Хамгийн түрүүнд ойн захад гарч гэрийнхээ барааг хармаар санагдав. Гэвч ойн зах хаана байгааг бүү мэд! Тэр төөрчээ...

	— Аав аа? Ээж ээ? Гүүг! Та нар хаана байна аа? гэж байдгаараа орилов. Хариуд нь цуурай л хэлсэн болгоныг нь давтаж байлаа. Оройн сэрүүн унаж нар жаргалаа... Болд хоолойгоо сөөтөл орилоод эцэст нь цөхөрч уйлав.

	Яг энэ үед Болдын гэрийнхэн хариад хавь хүмүүст хүүгээ ойд алдсан тухай ярьж зуслангийн дарга хүмүүс цуглуулан Болдын эрэлд гарахаар завдаж байв. Аав ээж нь сандарсандаа болоод Болдын түрүүчийн түүж ирсэн шилтэй жимсийг ч анзаарсангүй. Зуслангийнхан ойг самнахаар цуглав. Болдын ээж айсандаа ухаан алдаж, түргэн тусламж дуудууллаа.

	Харуй бүрий болж эхлэхэд Болд үнхэлцгээ хагартал айж уйлах гээд нулимс нь ч гарсангүй. Түүний хоолой сөөж ягтаа тулав. Болдын тархинд олон зүйлийн юм бодогдож хамгийн түрүүнд чоно гэсэн аймшигт бодол эзэлнэ. Тэр гүйгээд л байв. Гэвч ойн захад мөд гарах янзгүй... Гэнэт Гүүг... Гүүг... Гүүг... Гүүг... Болдоо... гэсэн дуу ойролцоохон гарав. Болд хариуд нь хашхирах гээд дуу нь гарсангүй дэмий л хяхтнав. Дуу гарсан зүг Болд байдаг чадлаа шавхан гүйлээ. Нөгөөх өөрийг нь дуудсан дуу дахиад чимээгүй болов.

	Зуслангийн айлуудаас Болдыг эрж олохоор гарсан хүмүүс, түүнийг олох нь олсон билээ. 

	Харин ээж аав ах нь түүний шилээр дүүрэн түүсэн жимсийг огт тоогоогүй юм. Ээж нь хүүгээ үзээд мэгшин уйлж уйлж тайтгараад учрыг асуужээ. Болд өөрийнхөө бодож байсныг цөмийг яриад шилтэй жимсээ гаргаж ирэхэд аав нь «Иш хүү минь бусдад гайхуулах чинь тийм ч өөдтэй ажил биш дээ?» гэж хэлжээ.

	 

	1979 он



	




	УЛААН НАМАР

	 

	Би улаан навч оллоо. Бүр час улаан навч шүү! Цэцгээгийн зөв ч байж үү дээ!

	Манай бүлгийнхэн ойд зугааллаа. Сургууль цуглаад удаагүй болохоор бид зуны амралтаараа хэн юү хийж яаж өнгөрөөснөө ярилцан уулын орой өөд мацаж явлаа. Энэ жил 10-р ангийн Сурмаа эгч манай бүлгийн удирдагч болж бид анхны аяллаа хийж байгаа нь энэ. Модтой уулын дундах бяцхан толгой дээр гараад бүлгийн удирдагч, 

	— Хүүхдүүд ээ! Энд сууцгаая! гэлээ. Эндээс уулын бэлд байгаа юм бүхэн тодхон харагдах ажээ. Бүлгийн удирдагч маань «Одоо дөрвөн салаагаараа хуваагдаад хуваагдаад суучих! Салаануудын дунд уралдаан зохионо!» гэнгүүт бид ойр ойролцоохон бөөгнөрөн сууцгаав. Чухам ямар тэмцээн зохиох гэж байгааг тэсэж ядан байтал Сурмаа эгч чимээгүй байхыг сануулаад «Салаагаа төлөөлж нэг л хүүхэд үг хэлнэ. Гэхдээ бусадтайгаа сайн зөвлөөд их бодож хариулна шүү!» гэж хэлээд биднийг тойруулан харж инээмсэглэв. Юуны тэмцээн болж биднийг уралдуулах гээд байгааг хүүхдүүд гайхан чив чимээгүй болж ганцхан Сурмаа эгчийн амыг л харж байв.

	Намар ямар өнгөтэй вэ? гэсэн ярилцлагын уралдаан зарлаж байна. Та нар сайн зөвлөж олон талаас нь бодож байж хэлнэ шүү гэхэд бид дор бүрнээ л шивнэлдээд эхэллээ.

	— Бүлгийн удирдагч аа? Хамгийн түрүүнд хэлсэн нь түрүүлнэ биз дээ? гэж хоёрдугаар салааны Галсан асуугаад бүлгийн удирдагчийн хариу өгөхийн завгүй нэгдүгээр салааны Осор 

	— Шар, шар. Намар шар өнгөтэй гэж уул хад цуурайтуулан хашхирав. Дахиад л бөөн шуугиан. Цөм л Манайх хэлье, манайх хэлье, хэмээн гар өргөн өндөлзөв. Сурмаа эгч 

	— Хөөе! Та нар чимээгээ жаахан аяд. Хамгийн гол нь намар яагаад, ямар учраас тийм өнгөтэй байгааг л тодорхой тайлбарлах юм шүү дээ гэлээ.

	Хоёрдугаар салааны Болдоо бослоо. Тэр нүдээ цавчлан хэсэг зогссоноо:

	— Намар бол шар өнгөтэй юм аа? Яагаад гэвэл уулын модноос эхлээд бүх л ургамал шар өнгөтэй байна. Хар л даа та нар намар шар л байна шүү дээ. Хаашаа ч харсан дун шар гээд суунгуут нь манай салааны Рэгдэн 

	— Өө яамай. Манайхны хэлэх гэснийг хэлчихлээ гэж гомдол мэдүүлэв. Гэтэл гуравдугаар салааны Пунцаг бослоо.

	— Намар бол шаргал өнгөтэй. Яагаад гэвэл нэг дуунд... За байз дууныхаа нэрийг мартчихаж гэж толгойгоо илснээ

	Намирсан тариа шаагиулсан

	Намрын тал минь шаргал даа 

	гэж дуулдаг... Ингэж түүнийг хэлэнгүүт салааныхан нь алга нижигнүүлэн ташив. Дөрөвдүгээр салаа, манайх хоёр л үлдлээ. Манайх чинь нэгдүгээр салаа шүү дээ. Манайхан мөр мөрөн дээрээ гараа тавин улам доошоо тонгойн тойрч суугаад намрын өнгө өөр ямар байж болох тухай дор бүрнээ бодоцгоов. Гэнэт 4 дүгээр салааны Тулгаа:

	— Намар бол алтан шар өнгөтэй гэхэд хүүхдүүд ам амандаа. Өө болъё, болъё. Ерөөсөө адилхан шүү дээ гэхэд Тулгаа мөчөөгөө өгөлгүй:

	— Алтан шар гэдэг чинь зүгээр шараасаа хамаагүй гоё байхгүй юу гэж мэтгэв. 2 дугаар салааны Болдоо

	— Шар гэдэг өнгөнд чинь алтан шар, шаргал, гэдэг чинь цөм орно гэж маргав. 

	Тулгаа Сурмаа эгч рүү, Аль нь зөв бэ? Хэлээд өгөөч гэх шиг харснаа

	— Намар бол шар өнгөтэй нь үнэн. Гэхдээ Шав шар өнгөтэй гэж хэлээд суучхав. Тэдний салааны Туул: 

	— Удирдагч аа, манайх эхлээд хэлсэн бол бас л шаргал ч гэх юм уу, намар бол шар өнгөтэй л гэж хэлэх байсан шүү дээ гэхэд бид түүнийг нэгэн зэрэг дэмжлээ. Ялангуяа, манай салаан дарга Заяа 

	— Манай салааныхан ч гэсэн яг тэгж хэлэх байсан юм гэж хэлтэл Цэцгээ 

	— Намар улаан өнгөтэй гэх нь тэр. Хүүхдүүд тэр дороо нижигнэтэл инээж:

	— Үй үй, улаан намар гэнэ ээ? Ямар хөгийн юм хэлэв ээ? гэж хашхирцгаахад бүлгийн удирдагч биднийг чимээгүй болгохоор гараараа дохиж байтал нөгөө салааны Осор

	— Нөхөд өө, 1 дүгээр салааныхан сүүлдэж бусад гурав нь түрүүлсэн. Танай Цэцгээ юмны өнгө ялгахаа байчихжээ. Бүх хүн хараад намар шар өнгөтэй гэж байхад хараач... хэмээн дэвхцэн алгаа ташив. Манай салааныхан ч Цэцгээг муухай харан дургүйцэж байтал Цэцгээ, 

	— Намар улаан өнгөтэй, яагаад гэвэл... гэж өмөлзсөнөө уйлчихлаа. Бусад салааны зарим хүүхэд манайхныг Улаан намрынхан гэж шоолсоор уулын уруу бууж явахад салаан дарга Заяа,

	— Цэцгээ хэзээ тийм болчихоо вэ? Юм болгон дээр чив чимээгүй л сууж байдаг. Очиж очиж улаан намар байхдаа яах вэ дээ гэж Цэцгээг зэмлэв. Манай хөвүүд Цэцгээд Улаан Цэцгээ гэдэг хоч тэр дорхноо өгчээ.

	Уулын бэл уруу буун буутал Сурмаа эгч Тунгалаг хоёр л Цэцгээг сугадан, аргадсаар явлаа. Тэртээ талд халиурах тариан талбайд гал улаан трактор алгуурхан явж, тариа ачсан машинууд улаан тоос татуулан хурдалж харагдана. Бас майхны үүдэнд улаан туг хийсэж, алс тэнгэрийн хаяа оройн наранд ув улаан үзэгдэнэ. Гэнэт миний өмнө улаан навч хэвтэж байлаа. Бүр час улаан навч шүү. Цэцгээгийн маань зөв ч байж үү дээ?

ГОЛЫН ЖАРААХАЙ

	 

	Намар сургуульдаа очиход багшдаа ямар нэгэн бэлэгтэй байна гэж би бодлоо. Цэцэг таръя. Тарилаа. Ургалаа. Багшдаа аваачиж өглөө. Багш миний толгойг илж, — Яасан сайн хүү вэ гээд инээж байна хэмээн би төсөөлөн бодов. Тэгээд би багшдаа тасалгааны цэцэг бэлэглэхгүй, талын цэцэг өгье гэж саналаа. Зуслангийн дэргэдэх ойгоос цээний ягаан цэцэг олоод лаазтай шороонд суулгав. Тэр шөнө би ингэж зүүдлэв.

	Тарьсан цэцгээ очиж хартал цэцэг биш модтой чихэр ургачхаж. Муу нь юу байх вэ? Модтой чихэр багшдаа өгч болно шүү дээ. Гэхдээ би өөрийнхөө тарьсан чихрийг ганцхан удаа долоож үзмээр бодогдов. Долоосон чинь амт нь салахын аргагүй сайхан байна. Дахиад нэг долоомоор... Дөнгөж хэлээ хүргэтэл арааны шүлс савираад ирлээ. Яадаг юм бэ? Гурван удаа долооход дуусах юм биш гэж бодогдоод чихрийг их удаан долоолоо. Би тэсэхээ болиод бүр үмхэж хүлхлээ. Нэг мэдсэн тагнай руу юм хатгах шиг болохоор нь шүлсээ залгиад харвал чихэр дуусаж иш нь үлджээ. Одоо яана. Багшдаа өгөх бэлэггүй гэж бодоод уйлав. Уйлж уйлж сэрсэн чинь дэр нойтон болжээ. Юуны модтой чихэр байх билээ. 

	Чийдэнгээ асаан аав ээж хоёроо сэрээхгүйг хичээн өлмий дээрээ гишгэлсээр цонхны тавцан дээрх цэцгээ харвал хорчийтол хатсан харагдана. Ёстой уйлмаар байна. Гэтэл нулимс гарахгүй юм.

	Маргааш нь энэ бүхнээ Наранхүүд ярилаа. Наранхүүгийн аав нь Москвагаас алтан загаснууд авчирч хүүдээ өгсөн гэнэ. Бас загас нь тусгай хоолтой ажээ. Наранхүү намайг өрөвдсөн ч юм уу гэнэт 

	— Дүүрээн Чамд би нэг алтан загас өгье гэлээ. Би устай варианы7 шилэнд алтан загасаа хийж бариад гүйсээр гэртээ ирэв. Гэтэл даанч сүргүй, бас өвс ногоо элс гоё чулуу байхгүй нэг л чамламаар... Ингээд Сэлбийн голоос хэдэн эрээн жараахай барьж нэмж хийв. Шөнө би тэр хар жараахайнуудыг яаж алтан өнгөтэй болгох тухай бодлоо. Гэвч арга олдсонгүй. Гэтэл өглөө юу болсон гэж санана. Хэдэн эрээн жараахай минь цөм өехий нь өөдөө харан үхжээ. Ганцхан Наранхүүгийн өгсөн алтан жараахай сэлэн наадаж харагдана.

	Би ямар азгүй хүн бэ? гэж бодохоос нулимс гүйлгэнэв. Талын цэцэг тасалгаанд хонодоггүй, голын жараахай гоё хоргонд амьдардаггүйг би тэгж мэдсэн билээ. Учрыг нь олохгүй амьтан, ургамал хоёрын амь хороож сүйтгэлээ гэж ээж минь намайг зэмлэлээ. Голын жараахайнууд минь намайг уучлаарай.

НУЛИМСАН ДЭЭРХ БӨМБӨГ

	 

	Оюуных байраа солиод хотын баруун зах руу нүүлээ. Бид хоёр нэг ангид долоон жил, нэг байранд арваад жил хамт байсан найзууд билээ. Оюуны аав Раднаа гуай орой болгон шахам аавтай шатар тоглоно. Оюун манай ангийн дуучин төдийгүй орос хэлээр ном чөлөөтэй уншиж, түүнийгээ надад ярьж өгнө. Бид хоёр хичээлдээ хамт явж цуг ирж гэрийн даалгавраа ойролцоох номын санд бас л хамт хийдэг сэн. Нэг ширээнд сууж ангийн жижүүр ч хамт хийдэг болохоор тэгдэг юм уу бүү мэд, манай ширээн дээр ч орцын ханан дээр ч заримдаа Оюуны гэрийн хаалганд О+Б=Дурлал гэж харандаагаар, шохойгоор тэр ч бүү хэл бүр хадаасаар зурчихсан байдгийг нь яана. Оюун түүнийг хараад хацар нь улайн "Балай юм" гээд юу дайралдсанаараа зүлгэж арилгана. Би ч гэсэн яг бичиж байхад нь эзнийг нь бариад авах юмсан гэж бодно. Оюун харин намайг худлаа хэлэхэд маш дургүй. Ямар нэгэн хэрэг хийгээд нуучихвал заавал хэлүүлж байж сална шүү. Эсвэл ээжид ч юм уу багшид "Энэ Борхүү чинь тэгсэн шүү" гээд шув шулуухан хэлнэ. Гэхдээ Оюуныг ховч гэж хэн ч хэлдэггүй байсан юм. 

	Би нэг удаа загас хэлбэртэй жижигхэн улаан тонгорог цүнхэндээ хийж хичээл дээрээ очоод ангийнхандаа гайхуулсан юм... Гэтэл тэр өдөр манай ангийнхан сэргийлэхийн нэг ангийн даргатай уулзалт хийлээ. Тэр хүн хутга мэс биедээ авч явахыг хориглосон зарлиг хууль байдаг хэмээн яриад "Та нарын дотор арай тийм хүүхэд байхгүй биз?" гэхэд манай ангийнхан огт дуугарсангүй. Гэтэл Оюун миний хажуу руу ёворч 

	— Чи босооч? Өнөөдөр чи хутга авчирсан шүү дээ гэж шивнэв. Би сэргийлэхийн даргаас айгаад дуугарч чадахгүй чичирч суутал Оюун гэнэт босоод, — Ахаа Борхүү өнөөдөр жижигхэн хутга авчирсан гэчихлээ. Ангийн багш дуу алдан 

	— Юу? Борхүү чи гаргаад ир гэлээ. Би туяа татсан бяцхан тонгорогоо гаргаж өгөхдөө Оюуныг ёстой хамгийн өөдгүй ховч гэж бодож байж билээ. Сэргийлэхийн ах миний тонгоргийг багшид өгөөд

	— Аав ээжид нь өгөөрэй гэв. 

	Хичээл тараад харих замдаа би Оюунтай юу ч ярилгүй тэр ч байтугай өөр замаар явсан гээч. Орой нь ээж 

	— Чи юунд Оюуныгаа гомдоогоо вэ? Үнэнийг нь хэлсэн хүнд мууддаг чинь өөдгүй л хүний зан даа? гэж зэмлэв. Үүнээс ондоо Оюуныг би хэзээ ч гомдоогоогүй. 

	Би ангидаа хөл бөмбөгний шаггүй хаалгач. Тэмцээн болох юм уу зүгээр тоглоход Оюун хэзээний ойролцоо ирчихсэн "Борхүү, Амжилт!" гэж хэлээд гараараа даллан инээж зогсдог сон. Ер нь тэгээд Оюуны тухай яриад байвал зөндөө юм бий л дээ. Ийм найз маань өөр хороололд нүүнэ гэдэг надад нэг л гонсгор. 

	Нүүхийнхээ урьд орой Раднаа гуайнх манайхыг гэртээ оруулж цай уулгалаа. Оюуны төрсөн өдөр, эсвэл шинэ жил болоход л байдаг шиг ширээ дүүрэн идэх уух юм байсан ч би л лав сайн идэж чадаагүй. Яагаад ч юм бэ тэр бүгд миний хувьд ямар нэгэн баяр баясгалантай сайхан явдал болсонгүй.

	Оюунтай хамт дандаа цуг явдаг тэр л замаараа ганцаараа алхаж ирлээ. Гэтэл Раднаа гуайнх нүүгээд явчихсан байранд нь өөр айл юмаа зөөн оруулж байлаа. Ээж бас танихгүй айлын юмнаас зөөлцөж байв. Миний хүү цайгаа уучхаад энэ найзынхаа юмнаас оруулалцаж тусал гээд нэг хүүг заалаа. Бид хоёр бие биеэ хэсэг ширтээд хоёулаа инээмсэглэв...

	Бумбаа бид хоёр тэр дороо л танилцлаа. Тэр манай ангид орсон, маргаашаас хичээлдээ явах гэнэ. Чи миний хажууд суугаарай гэж би хэллээ. Тэр толгой дохин инээмсэглэв.

	Бумбаа бид хоёр яг л Оюун бид хоёр шиг бүх юмаа хамтарч хийдэг боллоо. Бумбаа эрэгтэй хүүхэд болохоороо Оюунаас ондоо тэр нь ч надад аятайхан юм шиг Бумбаа хөл бөмбөг бас тоглоно. Нэлээн яггүй довтлогч... Бид хоёр үргэлж нэг тал болж нөгөө багаа хожно.

	Бумбааг ирээд сар гаруй болсны хойно бид хоёр нэг удаа ангийн жижүүр хийлээ. Уул нь би Оюуныг шилжсэнээс хойш Дагиймаатай хийдэг болсон юм. Тэр өдөр Дагиймаагийн толгой нь өвдөөд хичээл дээрээс яваад өгсөн болохоор Бумбаа надад тусалж байгаа нь энэ. Бумбаа бид хоёр ангиа цэвэрлээд дараа нь тоосоо арчлаа. Манай анги хими биологийн кабинет болохоор шилэн сав ихтэй. Тавиур дээр байсан олон шилнээс нэг нь шалан дээр бяц унажээ. Би түүнийг тохойгоороо түлхчихэж...

	— Одоо яана? гэж намайг хашхирах шахам асуухад Бумбаа

	— Үүдээ хурдхан түгжчихье, гээд ухасхийж шал угаадаг модоор хаалганы бариулыг чагтлав. Би яах ч учраа олохгүй мэлийж зогстол Бумбаа 

	— Шалавхан түүгээч ээ! Юугаа харсан юм бэ? Цүнхэндээ хийж яваад гэрийнхээ наана байдаг хогийн сав руу хийчихье гээд шилний хагархайнуудыг тонгойн түүв. Энэ үед надад гэнэт Оюун бодогдлоо. Хэрэв Оюунтай жижүүр хийж байгаад ингэсэн бол?...

	— Үгүй ээ, Бумбаа! багшид үнэнээ хэлье. Яршиг санаа зовоод байна гэвэл тэр

	— За за бөөн юм болно. Энэ олон савнаас нэгийг нь хагалчихсан байхад юү мэддэг юм бэ? Дуугүй л түргэн түү гэв. Хогийн саванд хагалсан шилэн саваа хаясан тэр шөнө миний нойр хүрдэггүй. Маргааш нь хичээл дээр ёстой зүдэрч өнгөрлөө... Ангийн багшийг орж ирэх тоолон доороос юм хатгаад байх шиг санагдана. Хэд хонолоо... Шилэн сав мартагдах нь тэр.

	Нэг өдөр манай сургуулиас анги болгоноос шилж аваад хөл бөмбөгний хоёр баг гаргаж хооронд нь тоглуулаад аль хожсоныг нь дүүргийн сургуулиудын аварга шалгаруулах тэмцээнд оруулах тухай биеийн тамирын багш мэдэгдэв. Манай ангиас Бумбаа, Нанзад бид гурав шилэгдлээ. Хоёр баг болгож хуваарилахад Бумбаа бид хоёр өөр багт орчхов. Бид хоёр нэг багт оръё гэж багшаас гуйсан боловч хүч тэнцүүлнэ гээд зөвшөөрсөнгүй. Нэлээд олон хоног бэлтгэл хийлээ. Тэмцээнээс ондоо юү ч бодохгүй гүйж явсан нэг өдөр ангийн багш хичээл дээр орж ирээд

	— Манай ангиас химийн урвал явуулдаг чухал сав алга болчхож. Хагалсан юм уу, авсан хүн байвал шударгаар үнэнээ хэлчих гээд биднийг нэгд нэгэнгүй тойруулан харав. Миний дотор палхийж Бумбаад "Яах вэ?" гэж шивнэтэл тэр "Дуугай" гээд гуянаас ёо гэтэл чимхэв. 

	Багш урдаас хараад бид чив чимээгүй хэсэг мөч өнгөрлөө. Миний нүүр хачин чинэрлээ.

	Лав час улайсан байх. Багш: 

	— За за манай анги сүрхий хулгайчтай болж байгаа юм байна. Хулгайч хүн ч хэзээ нэг цагт заавал баригдана даа гэж хэлчхээд гараад явлаа. Завсарлагаар манайхны дунд Хулгайч хэн бэ? Түүнийг яаж барьж авах тухай яриа дэгдэв. Зарим нь манай ангид хэзээ ч хулгайч байгаагүй, хачин юм даа гэж эргэлзэхийг сонсоод би Бумбаагийн өөдөөс гилбэлзэн харлаа. Яагаад гэвэл шинээр шилжиж ирснээр нь Бумбааг хардаж байх шиг санагдсан билээ. Би түүний дэргэд очоод

	— Бумбаа? Хоёулаа ерөөсөө үнэнээ хэлчих үү? Эднүүс намайг гэж бодоод байх шиг байна гэвэл Бумбаа

	— Чи таг дуугүй л бай. Одоо бүр өнгөрсөн, хулгайч нэр авах тийм сайхан байна уу? гэж ам таглав. Би хоёр гурав хоног дотор бөөдийж явлаа. 

	Нэг орой харих замдаа Бумбаа: 

	— Чи юундаа айгаад байгаа хүн бэ? Чи бид хоёроос ондоо хэн ч мэдээгүй. Би хэзээ ч хүнд хэлэхгүй, гэснээр миний сэтгэл онгойж билээ. 

	Хаврын нэгэн сайхан өдөр хоёр багийн тэмцээн эхэллээ. Хөл бөмбөгний талбайд ахлах ангийнхан тэр чигтээ шахам цуглажээ. Шийдвэрлэх мөч яг тулж тоо 3:3 болж цаг дуусахад аравхан минут үлджээ. Бумбаа багийнхаа Ганболдтой бөмбөгийг харилцан дамжуулсаар хаалганд ойртож ирснээ байдаг чадлаараа өшиглөв. Бөмбөг миний гарт эргэлдэж, хүүхдүүд уухай хашхиран алга ташиж байлаа. Бумбаагийн өшиглөсөн хэд хэдэн удаагийн бөмбөгийг би ийнхүү тогтоов. Хоёр баг түр завсарлага авав. Манай ахлагч: 

	— За Борхүү минь тавхан минут л тэсвэл манайх хожлоо гэж шивнээд шүглийн дуунаар гүйлээ. Бумбаа нөгөө багийн ганц сайн довтлогч билээ. Тэр дахиад л миний өмнө бөмбөгтэйгөө тулж ирлээ. Бөмбөгийг би элгэндээ тэвэрч харуулдан унаад бостол Бумбаа хөлсөө гарынхаа шуугаар арчих зуур

	— Ингээд байвал шилэн савны хулгайч гэдгийг чинь тараана шүү. Сайхан мэдээрэй! гэж хорсолтойёо хэлээд цааш эргэв.

	Би яаснаа бүү мэд. Нэг мэдэхэд. "Юугаа гөлрөөд байна аа? Түргэн гаргаач гэх ахлагчийн дуунаар сэхээ авав. 

	Би хөл бөмбөгний хаалган дээр зогсож байгаа тамирчин биш, харин шилэн савны хулгайч гэгдээд багш нарын конторт урвайж зогсоо мэт болов. Бөмбөг айлын хаалганы ойролцоо явна. Хэрэв манайд тулаад ирвэл би яах вэ? Бумбааг өшиглөхөд бөмбөгийг хаах юм бол өнөөдрөөс эхлээд "Хулгайч" нэр зүүх үү? Эсвэл хожигдох уу? Яг энэ мөчид "Борхүү, Амжилт, амжилт!" гэж хажуухан талд цангинах нь Оюуны дуу дүрээрээ. Би тэр зүг харвал Оюун гараараа даллан дороо дэвхцээд инээмсэглэж харагдана. Тэр өнөөдөр намайг лав тоглоно гэж санаад иржээ. Оюуныг харангуут миний хоолой зангирах шиг болоод нулимс нүд бүрхэв. Яагаад гэвэл би тэр өдөр Оюунтай жижүүр хийсэн сэн бол одоо юунд ингэж... Нэг мэдсэн нулимстай нүдний өмнө Бумбаа бөмбөгөө залсаар хүрч ирээд арагшаа савж унах шиг болох агшинд бөмбөг сум шиг нисэн манай хаалга руу шун хийв. Би хажуу тийш ялимгүй үсрээд бөмбөгийг дарж унаад ухасхийн босоход цийлэлзэн байсан нулимс халтлаа элдүүлсэн бөмбөгөн дээр подхийн унав. Хүүхдүүдийн ура хашхирах, алга нижигнэтэл таших агшинд тэмцээн дууссаны дохио шүглийн дуу ч жингэнэв. 

	Би бөмбөгөө шидчихээд өөрийнхөө багийнхантай ч жагсалгүй гав ганцаараа тэмцээний талбараас гараад гүйлээ. Ангийн багш Оюун хоёрын хэн нэгэнд нь үнэнээ хэлье.

«АРВАЙ ХЭЭР» ХЭМЭЭХ БЯЦХАН МОРИНЫ АДАЛ ЯВДАЛТ ТҮҮХ

	(Үлгэр тууж)

	 

	ЭХЛЭЛИЙН ОРШИЛ

	 

	Урд гудамжид бөөн шуугиан... Хүүхдүүд лапто тоглож байгаа бололтой. Би цайгаа хам хум ууж хувцсаа солиод гүйж гарлаа. Манай энэ хавьд ганцхан надад байдаг герман цагаан гэдэг бөмбөгөө авлаа. Герман цагаан бол гадуураа үстэй, хатуу гэж жигтэйхэн, сайн цохидог хүүхэд бол ёстой цөлөөд өгнө дөө. Миний бөмбөгийг хүүхдүүд хараад л «Одоо бүр шинээр эхэлье! Дахиад талцана шүү гээд хоёр хоёроороо хүзүү сээрээрээ тэврэлцэн:

	— Онгоц, машин хоёрын алийг авах вэ?

	— Мод, чулуу?

	— Газар, тэнгэр?

	Зарим нь «Өвгөн, эмгэн хоёрын алийг нь авах вэ? ч гэнэ. Ингээд л тоглож гарна даа. Базар бид хоёрыг ахлагч болгоно.

	Намайг гэрээсээ гүйсээр гарч иртэл манайхаас гурван гудамжийн ард байдаг өвгөн нэг их сарвайж сэрийсэн юм сугавчлаад бас дэргэдээ шуудайтай юм тавьчихсан хамгийн захын хашааны үүдэнд амраад сууж байлаа. Энэ өвгөнийх энэ намар хөдөөгөөс нүүж ирсэн юм. Өвгөн намайг дуудаад:

	— Хүү минь өвөөдөө энэ модны үндсийг дөхүүлээд өгөөч? Өвөө нь амьсгаадаад явж чадахгүй байна гэлээ. Хүүхдүүдийн дуу улам хадаж би тэр рүү яараад бараг л нэг нүд маань өвгөн рүү, нөгөөх нь тоглож байгаа хүүхдүүд рүү чиглэж байсан байх... Тэгээд би олон ч юм бодсонгүй:

	— Өвөө би яараад байна. Одоо манайх давтлагатай гэж худал хэлээд гүйчихлээ.

	 

	 

	«ЯНЦГААДАГ ЦҮНХ» ХЭМЭЭХ ЭХНИЙ БҮЛЭГ

	 

	Дөрөвдүгээр цагт уран зохиолын хичээл орлоо. Багш нисдэг нисдэггүй хоёр бор морьтой өвгөний тухай үлгэр уншиж өгч байтал гэнэт морь янцгаалаа. Гэхдээ бүр миний ширээн дотроос янцгаах шиг болсныг нь яана. Багш уншиж байсан номоо тавиад:

	— Хэн хичээл үймүүлээд байна? гэлээ. Хүүхдүүд над руу зааж «Борбаньд, Багшаа! Борбаньд сая морь болж унгалдсан» гэцгээв. Миний царай яг л хагарах гэж байгаа мэт чинэрлээ.

	— Үгүй багшаа? Би биш гэж хэлээд босож шилээ маажвал багш:

	— Барагтай л байгаарай. Дахиад ингэвэл хичээлээс хөөж гаргаад, захирлын конторт аваачна шүү гээд цааш нь үлгэрээ уншлаа. Ямар хачин юм бэ? Яах аргагүй морь янцгаах шиг л болсон юм даа. Гэтэл би зүв зүгээр байж байгаад багшид зэмлүүлж байдаг.

	Багш үлгэрээ уншсаар... Би зөвхөн саяны морь янцгаасныг бодож сууж байв. Гадаа манай ангийн цонхон доор морь байгаад янцгаасныг сонссон юм болов уу? Үгүй бол зүүдэлсэн хэрэг үү? Үгүй ээ? Сэрүүнээрээ зүүдэлнэ гэж байхгүй. Тэгээд ч багш, манай ангийнхан цөмөөрөө юу гэж зэрэг зүүдлэх юм билээ?

	Нэг мэдэхэд багш «Ингээд амар сайхандаа жаргаж гэнэ ээ» хэмээн үлгэрээ дуусгалаа. Нөгөө хоёр бор морьтой өвгөн юу болоод яагаад амар сайхан жаргасныг бүү мэд. 

	Хонх дуугарч хичээл завсарлав. Завсарлах ч юу байх вэ? Ерөөсөө хичээл тарж байгаа юм чинь. Би гэртээ харихаар автобусны буудал руу алхлаа. Хачин юм даа? Үлгэрийн морь л ингэж амь ороод янцгаадаг юм байх даа. Эсвэл өнөөх телевизээр гардаг Боролдойн цагийн морь юм болов уу? Ерөөсөө тэр л байх. Яг ингэж унгалдсан юм чинь. Арай Боролдой хүү морио алдсан юм биш байгаа...

	Ийнхүү бодсоор автобусны зогсоол дээр иртэл хүн зөндөө олон. Яаж ордог билээ? Урд хаалгаар нь томчуул дайрвал ч би араар нь өлхөн орж амжина л даа. Автобус алга л байв. Гэтэл гэв гэнэт морь янцгаалаа. Гэхдээ бүр яг миний ард шүү. Би эргэж харлаа. Юү ч алга. Харин намайг гайхаж мэлэрсэн хүмүүс л энд тэндээс ширтэцгээнэ. Миний хажууд байгаа бүрх малгай духдуулсан өндөр ах:

	— Чи бас их дэггүй жаал юм аа? гэлээ. Би бүр алмайрч орхив.

	— Яг л морь шиг үүрсэж байна шүү? Бас л нэг авьяас даа

	— Их элдэвтэй эр байх нь хөөе. Ийм хүн байдаг юм шүү.

	— Алив миний дүү дахиад нэг янцгаагаадах даа? Ялгах юмгүй адилхан байна шүү? Миний дүү дахиад нэг саяных шигээ унгалдаад орхи. Энэ хүмүүст сонирхуул л даа? гэж өнөөх бүрх малгайтыг хэлэхэд хүмүүс намайг тойроод авлаа.

	— Хэрэв чамайг дахиад янцгааж өгвөл би мөхөөлдөсний мөнгө өгнө гэж хэн нэгний хэлэхэд бас нэг хүн,

	— Хэрэв чамайг дахихгүй бол автобусанд суулгахгүй, бүр сэргийлэхэд хүргэж өгнө дөө? Гудамж талбайд адуу болж янцгааж үймүүлдэг яасан айхавтар монди вэ? гэж ирээд бүр загнаж байна шүү. 

	Би үнэнээ хэлээд байхад зүтгээд байдаг яасан хачин хүмүүс вэ? Яахаа мэдэхгүй алмайрч зогссоноо гэнэт ухасхийгээд зугтчихлаа.

	Автобусны буудал дээрх хүмүүс инээлдсээр хоцров. Манайх бас яггүй зайтай болохоор би гол төлөв автобусанд суудаг юм л даа. Явган л харихаас гэж бодоод гүйх шахам явтал дахиад л яг миний ард морь янцгаалаа... Би айлаа... Ноднин эмээгийнд очиход ярьсан үлгэрт хий юм дуугарч нүдэнд үзэгдэхгүй юм дагаад байсан нь чөтгөр байсан байж гэнээ гэж гарч байсан. Арай тэр биш байгаа даа. Үгүй ээ тэр чинь үлгэрт л гардаг чөтгөр. Түүнээс биш чөтгөр гэж огт байхгүй. Эсвэл өнөөдөр бүх юм үлгэр болчихсон юм болов уу?

	Би гүйсээр ирээд гэртээ орж орон дээрээ цүнхээ чулуудтал дахиад морь янцгаалаа. Гэхдээ бүр миний цүнх дотроос шүү. Би яахаа мэдэхгүй хэсэг ангайснаа цүнхээ шүүрч аваад ширээн дээрээ хамаг л ном дэвтрээ асгалаа. Номын завсар, үзгийн хайрцаг, савх модны уут гээд цөмд нь үзлээ? Юү ч алга. Миний цүнхэнд юу гэж морь багтах вэ дээ. Би мөн ч их тэнэг ээ, гэж бодоод инээд хүрэв. Гэхдээ юу дуугараад байгаа хэрэг вэ? Гэтэл жижигхэн эвхчихсэн бор цаасыг хараад би гэв гэнэт саналаа. Яасан сонин юм бэ? Энэ амь ороод ингэж янцгааж байна гэж үү? Би цаасыг задаллаа. Дотроос нь өнөөх арвайгаар сийлсэн бяцхан морь гарч нэг сайн шилгээснээ цангинатал янцгаан ширээн дээгүүр хатирчих нь тэр. 

	Би «Энэ чинь зүүдэлж байгаа юм биш биз?» гэж санаад өөрийгөө чимхэж үзлээ. Өвдөж байна. Толинд харлаа. Би дүрээрээ. Цагаа харвал арван гурван цаг хорин минут....

	 

	 

	«БЯЦХАН МОРЬ БИД ХОЁРЫН НӨХӨРЛӨЛ» ХЭМЭЭХ ДАРААЧИЙН БҮЛЭГ

	 

	Ямар гоё вэ. Ийм хөөрхөн морьтой болчих гэж. Миний морины дэргэд Содномын рекс нэрт гөлөг, Даваагийн тэжээмэл алтан загас, Дондогийн цуглуулсан олон тэмдэг, Баасангийн тортой шувуу аль нь ч юу ч биш байлаа. Би гайхаж баярласандаа цай ундаа ч мартжээ. Морь маань ширээн дээгүүр яралзтал хатирсаар миний малгай өөд авирлаа. Түүнд миний малгай давахын аргагүй өндөр уул юм чинь. Нэлээд өгсөж явснаа ядрав бололтой.

	Би бяцхан мориндоо «Арвай хээр» гэж нэр өглөө. Халтар арвайгаар сийлсэн тэр өчүүхэн морь миний хамгийн хайртай юм болов. Одоо мориндоо хашаа барьж гоё эмээл хийнэ гэж бодтол энэ жижигхэн амьтанд чинь ямар хашаа ямар эмээл орох вэ? Хашаа ч яах вэ жижигхэн хайрцаг олчихно. Харин эмээл бол би яагаад ч чадахгүй шүү дээ. Морио чүдэнзний хайрцаг суллаж хийчхээд гүйн гарч хашааны ёроолоос атга ногоо зулгааж ирээд ээжийн зүү утасны хайрцгаас хуруувчийг нь авч ус хийгээд мориныхоо хажууд тавилаа. Тэгсэн чинь миний бяцхан морь нуруу нь хүрэхгүй зовлоо. Би түүнийг чүдэнзний хайрцаг дээр гаргаж тавиад услав.

	Морио би хэнд ч үзүүлж, хэнд ч хэлэхгүйгээр шийдлээ. Тэр ч байтугай ангидаа ч авч очихгүй. Хүүхдүүд сонирхоод эцээчихнэ. Аягүй бол арвай хээр хичээл дээр янцгаавал бөөн хэрэг тарина. Уул нь би бүх хүүхдэд үзүүлмээр байгаа юм л даа. Ядахдаа хамгийн сайн найз Түмэнбаяртаа хэлдэг ч юм билүү?

	Би хэд хоног мориндоо хэл заах гэж нэлээд оролдлоо. Арвай хээр хүний хэл сурсангүй харин дохио зангааг бол дажгүй сурч эхэллээ.

	Би өдөр хичээл дээр зөвхөн мориныхоо л тухай бодож өөр юуг ч анхаарахаа байлаа. Цаг урагшаа огт явахгүй зовооно. Заримдаа жижүүр өвөө мартаад хонх цохихгүй байгаа юм биш байгаа даа гэж ч бодно. Хичээл тарав уу үгүй юу л би цүнхээ шүүрч аваад автобусны зогсоол руу харайлгана. Нэг удаа ингэж яваад золтой машин доогуур орчихсонгүй билээ. 

	Гэртээ хариад л ундаа ч уулгүй бяцхан морио ширээн дээгүүр давхиулна. Морьтойгоо тоглохдоо би үргэлж өрөөнийхөө үүдийг түгжинэ. Түүнийг би утсан дээгүүр харайлгана, жижигхэн самрын ард хэвтүүлнэ, бас үертэй голоор сэлж сургаж байгаа нь энэ гээд халбаганд ус хийж бяцхан морио золтой л живүүлчхээгүй билээ.

	Нэг өдөр аав ажлаасаа нэлээд эрт таржээ. Миний өрөөний үүдийг тогшихоор нь би арвай хээр морио хашаанд нь оруулаад дээрээс нь малгайгаа тавилаа. Мориндоо би чүдэнзний модоор хөөрхөн жижиг хашаа барьсан юм.

	Аав орж ирээд «Чи ойрноос юу болоод үүд хаалгаа түгжээд байдаг болоо вэ? Гадаа ч гарахгүй л өрөөндөө бүгээд байх болж» гэхэд нь би огт дуугарсангүй. Аав дахиад л «Чи чинь хоёр ч удаа гэрийн даалгавраа хийсэнгүй очсон гэнэ. Багш чинь өнөөдөр ажил руу утасдлаа» гэх нь нэлээд уурлажээ. Надад хэлэх үг олдсонгүй. Үнэндээ би морьтойгоо тоглосоор даалгавраа хийлгүй мартаж очсон удаа бий л дээ. Намайг дэмий л шал ширтэн духайж зогстол аав «Ингээд байвал чамд дугуй авч өгөхгүй шүү. Одоогийн цалин дээрээс чамд хийлдэг гоё дугуй авч өгье гэж бодож байсан юм» гээд гараад явлаа. 

	Дугуй бол миний өдрийн бодол шөнийн зүүд байхгүй юү. Мориноос болж даалгавраа хийлгүй очсон. Аягүй бол муу гараад гоё дугуйтай ч болохгүй нь ээ.

	Би өрөөгөө түгжээд морио хашаанаас нь гаргаж хуулан бичлэгийнхээ даалгаврыг хийхээр суулаа. Гаднаас ээж орж ирж байгаа бололтой. Түдэлгүй миний өрөөний үүдийг татсанаа «Хн. Бас л түгжээтэй. Энэ хүүхэд нэг л юм биднээс нууж хийгээд байна даа?» гэх нь тодхон дуулдав. Нэг харсан чинь арвай хээр миний арай гэж хичээнгүйлэн бичсэн даалгаврын нойтон бэхэн дээгүүр туучиж давхиад үзэхийн аргагүй муухай болгоод хаячихлаа. Миний уур хүрч хөөрхий морио анх удаа түлхээд унагаачхав. Тэгээд тэр дор нь барьж аваад хашаанд нь хийж орхив.

	Хэд хоногийн дараа аав надад хэлсэндээ хүрч гоё дугуй авч өглөө. Тэгээд «Хичээлээ сайн давтана шүү. Бас хаа хамаагүй газраар дугуйтайгаа давхиж яваад машин доогуур орчхов оо» гэж сануулсан билээ. Дугуй бол бяцхан мориноос ч гоё. Арвай хээрийг бол унаад явж болохгүй, гэтэл энэ дугуйн дээр хоёул гурвуулаа сундалдаад давхиж болно. Нов ногоон өнгөтэй, гялгар цагаан гартай дугуйгаа унаад явахад манай гудамжийн хүүхдүүд хошууран дагаж гүйнэ. Би хүүхдүүдийг ойртоод ирэхээр нь улам хурдлан холдоно. Анх Содномыг рекс гөлгөө дагуулаад гүйхэд хүүхдүүд бас л ингэж байсан даа. Би хичээлийн цагийг урьд нь морио бодож өнгөрөөдөг байсан бол одоо дугуйгаа бодож арай чамай дуусгадаг боллоо.

	Нэг өдөр хичээл тарж гэртээ ирээд шууд л дугуйгаа аваад гарахдаа мориныхоо хашаа руу харвал хов хоосон. Би хэд хоног бяцхан морио таг мартчихжээ. Хааччихав аа? Аав ээж хоёр мэдээд аваад нуучихсан юм болов уу? Үгүй л баймаар юм. Эсвэл оргоод явчхав уу? Би хэд хоног морио тоогоогүй болохоор надад гомдсон байх. Амьтан хойно гомдолгүй яах билээ дээ. Одоо хаанаас эрэх билээ? Хэнд ч хэлээгүй юм чинь хэнээс ч сураглах вэ дээ.

	Ядаж Түмэнбаярт ярьдаг байж. Тэр үзсэн бол намайг дугуй аваад тоглож байхад миний арвай хээрийг арчилж маллах ч байсан юм билүү?

	Би дугуйгаа түрээд гарах гэтэл хойд дугуй нь хагараад хий нь гарчихсан шалчийж байна гээч. Ямар муухай юм бэ. Ингээд ганцхан өдөр дугуй ч үгүй, морь ч үгүй болчих гэж байх уу даа? Ерөөсөө энэ муу дугуйнаас л боллоо. Үүнийг аваагүй бол би өдийд морьтойгоо хэчнээн сайхан байх вэ дээ? Одоо яана? Арвай хээр бяцхан морь минь чи хаана явна аа?

	 

	 

	ГОМДОЖ, ЦУЦСАН АРВАЙ ХЭЭР ХАНДСАН ЗҮГТЭЭ ЯВСАН БАС НЭГ БҮЛЭГ

	 

	Арвай хээр эзэндээ гомджээ. Хашаанаас нь ч гаргадаггүй, өвс ус ч тавьж өгдөггүй. Борбаньд орж ирээд цайгаа ум хумгүй уугаад л дугуйныхаа хонхыг жингэнүүлэн түрээд гарахад бяцхан морь гомдоод уйлдаг байв. Миний эзэн яасан муухай жаал вэ? Урвагч... Дугуй аваад намайг огт тоохоо больчихлоо. Арвай хээр хашаанаасаа гарах гэж хэчнээн оролдлоо. Эцэст нь үүдний хавьцаа газраар ухасхийн харайтал зөв талынх нь хойд хөл тээглээд золтой л хугалчихсангүй. Чүү чамай зүтгэж байж гарлаа. Хашаанаасаа өрөө, өрөөнөөс гадаах хонгил, хонгилоос яван явсаар гадаа гудамжид гарч ирлээ. Нартай дулаахан өдөр байлаа. Хашааны ёроолоор ургасан өвснөөс үмхлэн хазаж, гэдсээ дүүргэсэн ч ам нь хатаж тэсэхүйеэ бэрх зовооно. Тэгтэл жаахан тогтоол ус харагдлаа. Очвол ухсан шонгийн нүхэнд тогтсон ус байлаа. Бяцхан морь ханатлаа ус ууж аваад ийнхүү боджээ. Эндээс л явъя... Өөр сайн эзний унаа болъё. Гэхдээ чухам хаашаа явах вэ? Энэ нутгаасаа хаачих билээ... Хаачсан ч яадаг юм бэ Ямар ч байсан сониноо буурахаар тэр чигт нь мартдаг муу эзнээс л зугтъя. Тэртээ алсад харагдаж байгаа өндөр өндөр барилга, олон машин тэрэг сүлжилдэн давхисан газар руу очиж үзье.

	Арвай хээр хашааны ёроолын ногоон дээр хэд сайн хөрвөөж тоос шороогоо бужигнатал шилгээж аваад дэргэтэл хатирлаа...

	Хэчнээн цаг ямар хэцүү газраар явснаа ч бараг мэдэлгүй давхисаар туйлдаж ядран зүтгэсээр өргөн дардан замд тулж ирлээ. Орой бүрий болсон тул аймаар хурц гэрэл асаасан аварга машинууд тэнгэр дуугарах мэт чимээ гарган дэргэдүүр нь салхи татуулан хүрчигнэж өнгөрнө. Арвай хээр арайхийн их замыг туулан нөгөө талд нь эсэн мэнд гарлаа. Тэр чухам хаашаа яах гэж яваагаа ч мартжээ. Түнэр харанхуй нөмөрч бороо дусалж эхлэв. Бяцхан морь урагшаа алхах тэнхэлгүй шахам болсон ч арай ядан зүтгэсээр нэгэн байшингийн үүд онгойн гэрэл гялсхийхийг хараад тэр рүү сүүлчийн хүчээ шавхан хурдаллаа. Борооны дусал том томоор унаж арвай хээр үхлийн аюулд тулгарав. Хаалганд хэдий тулж ирсэн ч онгойлгож чадахгүй хойно яах билээ дээ.

	Гэнэт хаалганы цаанаас нэг хүү гүйн гарч ирж бяцхан морины дух руу дугхийтэл цохиход тэр арай ухаан алдсангүй, хүүтэй зөрөөд ухасхийн дотогш ортол хаалга сүүлийг нь хавчив. Цааш ч үгүй нааш ч үгүй болсон жижиг морь байдгаараа л тонгочлоо. Тэгээд янцгаав. Энэ үед дээд давхраас нэг хүн бууж ирснээ «Үгүй энэ чинь юун адуу янцгаадаг билээ? Би буруу дуулав уу? Эсвэл нэг дэггүй хүүхэд дуу хураагч тавиад үймүүлж байна уу?» гэж ганцаараа чанга чанга ярьсаар ирээд зогстол арвай хээрийн нуруун дээр ямар нэгэн хүйтэн хүнд юм дарах шиг болов. Тэгтэл өнөөх хүний өсгий өлмий хоёрын дундах зайнд тэр зогсож байв. Ганц л хуруу урагшаа юм уу хойшоо гишгэсэн бол хөөрхий бяцхан хүлэг бяц гишгүүлэх байлаа. Ирсэн хүн хаалга түлхэн онгойлгоход морь шууд доошоо уруудлаа. Хав харанхуй, хаа нэгтэй ус под под дусагнах сонстоно. Ам нь жигтэйхэн их цангасан учир ус руу дөхлөө. Гэтэл тэр хавийн үнэр гэж ой гутам ажээ. Гэвч хатаж үхэхгүйн эрхээр уснаас хэд залгилаад үзтэл дотор нь муухай оргиж эхлэв. Буцах гэтэл нэгэнт төөрчээ. Хаашаа гарахаа ч үл мэднэ. Тас харанхуйн дунд ямар нэгэн аймшигт араатны уухилах ойртон дөхөх дуулдлаа. Гэтэл баруун хойд талаас нь час улаан нүдтэй, урьд өмнө нь огт үзээгүй цөмбөгөр хүрэн амьтан гэтэж байлаа... Тэр аюулт араатантай бяцхан морь маань тулалдах л болж дээ? Нөгөөх улаан нүдэт биеэр өөрөөс нь нэг их томгүй ч түүний олон арвагар хөл бөгтөр нуруу зэрэг нь аймшиг төрүүлнэ. Арвай хээр хойшоо ухарлаа. Араатан шууд л дайрлаа. Түүнийг бяцхан морь баруун талаараа зөрж тангарлаа. Нөгөө дайсан араас нь дахиад л дайрлаа. Арвай хээр урд хөлөөрөө цавчив. Гэтэл яасан гэж санана. Яг тийм гурван араатан харанхуй булангаас улаан очин нүдээ гялтгануулан мөлхсөөр гарч ирэв. Бяцхан морь маань гарцаагүй эдэнд бариулах боллоо доо. Арвай хээр нэгэн буланд бөгсөөрөө тулаад зогслоо. Араас нь ямар ч гэсэн дайрах аюулгүй болов. Нөгөө араатнууд бүр ойртож ирснээ зэрэг шунган дайрлаа. Урдаасаа дайрсан хоёрыг туурайгаараа цавчиж нөгөөг нь шилнээс нь хазаад ухасхийн зугттал яг урдаас нь дахиад хоёр гарч ирлээ. Бяцхан хүлэг эцсийн хүчээ шавхан эдний дээгүүр дүүлэн харайж цангинатал янцгаан харанхуйн дундуур зүсэн давхилаа. Өнөөх араатнууд ч араас нь нэхэн хөөлөө. Гэтэл гэрэл гялсхийн, нэг жаал «Энд морь орчхоод янцгааж байна. Яахлаараа байшингийн доод хонгилд морь орчихдог байна аа?» гэх дуулдав. Хөөж явсан араатнууд гэрэл гарангуут буцах шиг боллоо. Тэгтэл нөгөө хүүхэд гар чийдэн тусган орж ирээд юм хайснаа «Аа муусайн бясаанууд байна. Хүний цус сордог өөдгүй амьтад» гэж хэлээд бяцхан морийг барьж идэх гэсэн аймшигт хэдийн хоёрыг нь том хар гутлын улаар няц гишгэв. Тэгснээ

	— Энэ дотор яах аргагүй морь янцгаасан даа гэж ганцаараа яриад чийдэнгээ эргүүлтэл арвай хээрийн дээрээс хурц гэрэл яг туслаа. Арвай хээр цочихдоо унгалдав. Жаал хүү түүнийг гэнэт харснаа

	— Еэ ямар хөөрхөн морь вэ? гэж чимхэн аваад алган дээрээ тавилаа. Жижигхэн хүлгийн маань хөлс нь бөмбөрөн дөрвөн хөл нь чичирсээр байлаа. Хүү «Ийм жаахан байж яг том морь шиг янцгаадаг яасан сонин юм бэ? Арвай хээр хөлсөө шилгээн хүүгийн гар дээр зогслоо. Ингээд тэр шинэ эзэнтэй болох нь тэр дээ.

	 

	 

	БИ АРВАЙ ХЭЭРИЙНХЭЭ ЭРЭЛД МОРДСОН ТУХАЙ ӨӨР НЭГ БҮЛЭГ

	 

	Би өрөөгөө үргэлж түгжиж байдгаа бүр больж тэр ч бүү хэл үүдээ яраад ширээ тохойлдон шанаагаа тулан юм бодож суудаг боллоо. Юм бодох ч юү байх вэ дээ. Хөөрхөн морио л бодож суугаа нь тэр. Би анх эхлээд морио гэртээ эрээд дараа нь хашаандаа хайгаад олсонгүй. Нэрээр нь хүртэл дуудаж үзлээ, байдаггүй. Гэнэт миний дотор хачин аймшигтай бодол төрлөө. Жижигхэн морь минь өрөөнөөс гараад яг гал зуухны хажуугаар дамжин гадагш гарах ёстой. Гэтэл тэнд пийшин байгаа. Дэргэдүүр нь гарахдаа нүүрс дотор ороод гарч чадахгүй байхад нь аягүй бол ээж мэдэхгүй хутгаад пийшин рүү хийчихсэн байх... Тэгвэл яана? Дугуй ч яах вэ аавд хэлээд нөхөөс тавиулчихна. Морь... Тэр чинь амьд амьтан... Тэгээд тийм хөөрхөн морь дахиад яасан ч олдохгүй. Арай муур идчихмээргүй юм аа? Өөдөсний чинээ амьтанд дээрэлхэх дайсан хаа мундах билээ дээ. Уул нь амьд мэнд л явж байгаа бол учиртай сан. Хэн нэгэн хүнтэй л дайралдаасай... Ямар ч хүн миний бяцхан морийг өхөөрдөн хайрлана даа. Гагцхүү амьд л яваа бол заавал минийх ч байх албагүй, өөр хүүхдэд байхад болно шүү дээ. Гэхдээ л би тийм хөөрхөн мориноосоо салчих гэж... Ийнхүү уйтгарлан бодоод хэвтэж байтал аав ээж хоёр ажлаасаа тараад ирлээ. Аав орж ирүүт л «Миний хүү яагаа вэ? Толгой нь өвдөө юү» гэж духыг минь атгахад би өөрийн эрхгүй цурхиран уйлав. Ээж ч сандарчихсан дэргэд гүйж ирээд:

	— Миний хүү бие нь муу байна уу?

	— Өнөөдөр юү идсэн бэ?

	— Эсвэл хичээлдээ муу авчихаа юу?

	— Хүүхдэд зодуулсан уу?

	— Үгүй бол багшдаа загнуулсан уу?

	— Тэгээд яачхав аа миний хүү? хэмээн өнгө өнгийн өчнөөн олон асуултаар шалгаацгаав. Би юү ч дуугаралгүй толгой сэгсэрч суув.

	Гэнэт аав тачигнатал инээж «Аа мэдлээ, мэдлээ. Аавд нь дахиад нэг юү байгаа гэхэд нь би өөрийн эрхгүй «Морь уу? Танд тийм морь байгаа гэж үү?» гэсээр босож ирвэл аав ээж хоёр бие биеэ нудран нүдээ том болгосноо ээж их л өрөвчхөнөөр «Миний хүү, юун морь билээ?» гэхэд нь би эргүүлээд «Аав сая тэгээд юуг дахиад нэг бий гэсэн юм бэ?» гэж хашхирав. Аав «Яагаа вэ, дугуйны запаас л байхгүй юү? Дугуйны дотуур хаймар байгаа... Хараач Туул аа?» гэж ээжийг дуудан миний хий нь гарсан дугуйг заагаад «Дугуйгаа хагалчхаад л ингэж урвайгаад байгаа юм байна шүү дээ» гээд толгой илэв. Би шууд л «Үгүй ээ аав минь. Арвай хээр морь минь алга болчхоод байна» гэвэл ээж «Наад хүүхэд чинь халуундаа солиорч байх шиг байна. Түргэн тусламж дуудъя» гэх нь тэр ээ. Би бүх учир явдлыг аавд нэгд нэгэнгүй ярихаар шийдэн өрөөнийхөө хаалгыг хаалаа. Ээж толгой сэгсрээд хоолоо бэлдэхээр гал зуухныхаа өрөө рүү оров.

	Би аавд бүх л явдлыг яриад сая л санаа амрах шиг боллоо. Аав миний хацар дээр үнсээд «Хүүгээ өрөөгөө түгжээд байсны учрыг одоо л оллоо. Чи анхнаасаа аав ээж хоёртоо хэлдэг байсан юм л даа. Тэгсэн бол аав нь чамайг морио маллахад чинь тусална шүү дээ» гэснээ ингэж ярилаа.

	Морийг монгол хүн молор эрдэнэ гэдэг юм. Монгол хүмүүсийн гурван хүчтэний тоонд ч ордог. Чи сонсож бай л даа. «Морилон орно уу? Морь сайтай явна шүү? Морьгүй бол хөлгүйтэй адил, Морьтны хишиг явганд...» гээд олон зүйр цэцэн үг байна. Монгол хүн хэзээнээс нааш морио амь шигээ хайрлаж явсан. Чи хийморьтой гэдэг үгийг юү гэсэн утгатай гэж бодож байна. Азтай заяатай гэсэн үг. Тэгээд Хий-морьтой гэдэг байна шүү дээ. Манай монгол морь фашистуудыг дарахад хэчнээн их тус хүргэж алс Берлин орсон түүхтэй юм шүү дээ» гэснээ аав царайгаа төв болгоод «Миний хүү тэр бяцхан морио гомдоож дээ? Сайн эзэндээ морь, нохой хоёр шиг үнэнч юм байдаггүй юм гэнэ билээ. Морьгүй хүн мохдог, модгүй хүн даардаг гэж үг байдаг» гээд чимээгүй болчхов. 

	Би аавыгаа юү гэж хэлэх бол гэхээс амнаас нь нүдээ салгалгүй ширтсээр сууж байлаа. Аав санаа алдсанаа «Миний хүү анх тэр морийг бэлэглэсэн өвөөгийнхөө ачийг мартаж сайхан сэтгэлийг нь хүндэлсэнгүй чинь л муу байна даа. Морь мянганы газар явав ч төрсөн нутгаа мартдаггүй юм гэсэн дээр үеийн үг бий дээ. Гүйгээд ирж нэг магадгүй юм даа. Гэхдээ сайн сурагла, энд тэндээс асууж эрж олохыг бод» гэж хэлээд өрөөнөөс гарч одлоо.

	Тиймээ? Тэр өвөө надад юү гэж хэлж өглөө... Цагаан сар болж байсан шүү дээ. Бид айл хэсэж бэлэг аваад зарим маань гялгар хүүдийгээр дүүрэн чихэр боовтой болчихсон байж билээ. Намайг нэг айлаас гараад иртэл хажуугийн хашааны завсраар нэг хүн дуудсан юм. Сайн харвал өнөөх шуудайтай юм үүрээд дөхүүлээд өгөөч гэж надаас гуйсан өвөө мөн байлаа. Би анх хараад түүнээс айх шиг болов. Тэгээд эргэх гэтэл өвгөн хашааныхаа хаалгыг онгойлгоод «Ор хүү минь ор. Хаврын тэргүүн сар гарч байна шүү дээ» гэлээ. Өвөөгийн гэрт орвол тэднийх бусад айлын л адил хоймроо том тавгийн идээ засаж бас ууц тавьжээ. Харин чанасан махан дээрээ хонины толгой тавьсан нь сонин санагдав. Бидэн шиг хүүхдүүдийг бол айлд ороход төдийлөн сүйд болдоггүй тэгс ингэс гэж байгаад бэлэг өгөөд л гаргадаг сан. Тэгтэл энэ өвөөгийнх шал ондоо. Эдний гэр доторх үнэр нь хүртэл яг л гандангийнх шиг. Өвгөн намайг гэртээ дагуулж орсноо баруун орныхоо дээд талын авдар дээрээс малгайгаа авч өмсөөд

	— Алив золгоё. Ийм том эр хүн чинь хүний амар асууна биз дээ? гээд хоёр гараа сунгалаа. Бас эмгэнтэй нь ч золголоо. Би ичээд юү ч дуугаралгүй зүгээр л очиж үнсүүлэв. Өвгөн намайг зүүн хоймроо суулган том цагаан хөөрөг гарган «Сар шинэдээ сайхан шинэлэв үү? Тарган тавтай хаваржиж байна уу? Эрдэм ном өндөр, хичээл сурлага сайн л биз дээ?» гэж олон асуулт асуун яг л том хүн шиг надтай ярьж байна гээч.

	Эмээ банш чанаж, өвөө надад уруул чимчгэнэсэн хүйтэн айраг хийж өгөв. Танихгүй өвөөгийнд би зөндөө дайлууллаа. Өвгөн хүд хүд инээн «Цаг цагаар нэг цадаж цагаан сараар нэг цаддаг гэдэг хуучны үг байдаг юм. Ид ид. Цагаан сарын бууз банш шингэх нь амархан байдаг юм» гэж билээ. Тэгээд намайг гарах гэтэл «Хөгшөөн? Чи хүүд цагаан сарынх нь алчуурыг өгөхөө мартав даа» гэхэд эмээ «Та намайг мунгинаа болчхож л гэж санаад байна аа даа? Би хэдий дордож байгаа ч ёс төрөө мартана гэж ярихгүй ээ?» гээд хоймрынхоо бор авдрыг уудлав.

	Алчуур гэдэг нь юү гэсэн үг болохыг би тааж ядан гайхсаны дээр бас адилхан хөгшин настай байж өвгөнөө юунд та гэснийг нь бодон байзнав. Буурай надад дундуур нь эвхсэн гонзгой дөрвөлжин цагаан алчуур дээр нэг самнаа боов тавьж өглөө. Самнаа боов гэдэг нь идэхэд шаржигнаж дуугардаг гоё боов л доо. Харин тэр алчуурыг би гайхав. Нусны ч алчуур биш, нүүр гарын ч биш юунд хэрэглэдгийг нь мэдэхгүй нэг л, тийм цагаан даавуу... Бусад айл дэвтэр харандаанаас эхлээд жигнэмэг, чихэр, нэг төгрөг бас үзэг бал гээд өгч байхад эднийх ийм хачин бэлэг өгдөг нь сонин байлаа. Намайг гарахаар бостол өвгөн 

	— Өө тийм. Өвөө нь жаал хүүдээ нэг бэлэг өгнө өө, гээд жижигхэн эвхчихсэн бор цаасан дээр төө хэрийн шар сур тавиад

	— Хүү минь хүнд тустай сайхан санаатай явбал үйлс бүтдэг юм. Сайн санааны үзүүрт сүү гэдэг ухаантай үг байдаг юм даа. Өвөө нь энэ цаасан дотор ганц арвай хийсэн, битгий хаяарай. Бас эр хүнд эрхий гурав ороох сур хэрэгтэй байдаг юм, гэж хэлээд түүнийг өгсөн юм. Би тэднийхээс гараад өнөөх жижигхэн цаасыг задлах гэтэл Дондог дуудаад амжиж үзээгүй юм. Харин эмээгийн өгсөн алчуурыг ээжид өгснөө санаж байна. Ээж яасныг бүү мэд. Харин нөгөө сур... Би хаана хийлээ? Аягүй бол алга болсоон. Би өрөөндөө нөгөө сураа эрлээ. Гэтэл ашгүй миний орны гудас доогуур байж байна.

	Түмэнбаярт хэлье байз. Арвайхээрийгээ сураглаж олж авъя. Маргаашаас гудамжийн амны хашааны өнцөгт зарлал наая. Хүмүүс мэдвэл ч мэдэг. Би яг ингэж шийдлээ. Миний нойр хүрсэнгүй. Эргэж хөрвөсөөр... Харанхуй шөнө би морио эрж явтал хажууханд адуу янцгаалаа. Гэтэл миний арвай хээр биш намирсан хур дэлтэй жинхэнэ том цагаан морь урд хөлөөрөө газар цавчлан толгой хаялан дүүхэлзэж зогслоо. Би түүнд ойртон очвол миний хөлийн доор:

	— Сайн байна уу хүү минь? гэх дуу гарлаа. Харвал нөгөө надад бэлэг өгдөг өвөө бүр хуруун чинээхэн болчихсон зогсож байна.

	— Хүн гэдэг жаахан амьтан. Гагцхүү хүний сэтгэл оюун, ухаан хүсэл гэгч юунаас ч хүчтэй, юунаас ч үнэтэй байдаг юм. Түүгээрээ хүн агуу амьтан шүү дээ. Май хүү минь. Дахиад би чамд энэ цагаан морийг бэлэглэе. Энэ бол миний сэтгэлийн хийморь байгаа юм. Хайрлаж яваарай, гээд цулбуурынхаа үзүүрийг миний баруун гарт атгуулаад агшин зуур алга болчхов.

	— Өвөө! Өвөө та хааччихав аа? гээд байдгаараа хашхирлаа. Чимээ алга. Тэгтэл нөгөө цагаан морь надаас гэнэт үргэснээ урагшаа ухасхийлээ. Би байдаг хүчээрээ татаад тогтоосонгүй, чирэгдсээр байлаа. Цагаан морь намайг уул өөд чирсээр гарлаа. Уулын орой дээрх хадаг яндар янз бүрийн эрээн даавуу зүүсэн хэдэн бургас гозойлгоод чулуу тойруулан босгосон овооны дэргэд морь очоод зогслоо. Гэтэл овоон дээр юү байсан гэж санана. Миний нүдний нулимс аяндаа бүрхлээ.

	— Би одоо яана аа? Өвөө минь та надад туслаач? гэж цурхиран уйлав. Аргагүй шүү дээ? Овоон дээр миний бяцхан хүлэг арвай хээрийн толгой байсан юм чинь... Би мориныхоо толгойг хоёр гардан авч өргөөд уйлж байтал яг хажууд аав ирээд зогсож байлаа.

	— Миний хүү битгий уйл даа? Аав нь чамд арвай хээрийн чинь толгойг яг дуурайсан морин хуур хийж өгье. Тэгээд чи тэр ачтай өвөөгийнхөө сайхан сэтгэлийг насан туршдаа ерөөн магтан дуулж яв гээд аав бас гэнэт алга болчхов. Гэтэл нөгөө цагаан морь ч ор сураггүй зөвхөн би цулбуурын үзүүрийг тас атган зогсож байна. Би бяцхан мориныхоо толгойг тэврэн:

	— Өвөө! Өвөө! хэмээн хашхирвал ээж, 

	— Миний хүү хар дарж зүүдлээд байх чинь... Одоо бос бос. Хичээлдээ явах цаг чинь дөхөж байна гээд миний духан дээр гараа тавьснаа:

	— Пөөх халуурчхаж. Чи хичээлдээ явж болохгүй, эм уугаад хэвт. Ээж нь багшид нь утасдъя гээд гарлаа. Би өвөөгийн өгсөн төө хэрийн шар сурыг байдаг чадлаараа атгачихсан байлаа.

	Ёох ёох. Ашгүй зүүд байж... Ямар гоё вэ? Гэвч... Гэвч зүүд бол худлаа юм чинь.

	Аав ээж хоёрыг явсны дараа би босож зарлал бичлээ.

	 

	 

	ЗАРЛАЛ

	 

	«Арвайгаар сийлсэн, яг л том морь шиг янцгаадаг жижигхэн морь алдсан тул олсон хүн 120-р сургуулийн 4-ийн Г ангийн сурагч Борбаньдад авчирч өгнө үү?» гээд арван хэдийг бичлээ. Түүнийгээ хаана хаана наах билээ гэж бодож байтал миний санаанд нэг хачин бодол орж ирлээ. Энд тэнд наасан зарлал дээр дандаа л олсон хүнийг тэдэн төгрөгөөр шагнана гэсэн байдаг. Зарим нь зохих урамшилтай ч гэсэн л байдаг. Тэгэхлээр би «Хэрэв миний морийг хүн олоод ирвэл яах вэ? Надад шагнах мөнгө төгрөг байхгүй. Харин хорин нэгэн мөнгөөрөө шагнаж болох болов уу? Яагаад заавал шагнадаг юм бол. Том хүмүүс л тийм юм гаргасныг бодоход нэг л учир бий дээ? Эсвэл тэд олсон хүнд шагнал өгдөггүй зүгээр л худлаа тэгдэг юм болов уу? Би ер нь дуурайгаад «Олсон хүнийг урамшуулна» гээд биччих үү? Яах вэ байз? Миний морийг олоод авчирч өгсөн хүн бол нөгөө өвөө шиг сайхан сэтгэлтэй л хүн байж таарна. Тийм хүнийг яасан ч хуурч болохгүй. Тэгээд би юугаар шагнах юм бэ? Аа мэдлээ... Ерөөсөө ингэе. Би зарлалуудынхаа дор «Олсон хүнд ногоон өнгийн унадаг дугуй өгнө» гэж бичив. Тэгээд ногоон сияан аягандаа жаахан жонхуу буцалгаад зарлалаа наахаар гадагшаа гарлаа.

	 

	 

	АРВАЙ ХЭЭРИЙН ШИНЭ ЭЗЭН ШАР, ТҮҮНИЙГ ЮУНД СУРГАСАН ТУХАЙ ОНДОО НЭГ БҮЛЭГ

	 

	Арвай хээрийг харанхуй дундаас аварч гаргасан хүн бол Шар гэдэг нэртэй жаал хүү байжээ. Шар бяцхан морийг нэл бэх болсон гартаа атгасаар гэртээ гүйж орж ирлээ. Тэр бас л хэнд ч хэлэхгүйгээр шийдэв. Хэд хоног арвай хээр тун жаргалтай байлаа. Шинэ эзэн нь түүнд үргэлж л хоол унд ус өвс тавьж өгнө. Тэгээд бас салхинд гадаа зугаацуулна. Нэг өдөр Шар мориндоо элдвийн сургууль заалаа. Арвайхээр тийм ч амархан сурсангүй. Тэр болгонд шинэ эзэн морийг ороолгоно. Тэгж тэгж бяцхан морь маань ямар нэгэн бичсэн бичгийг юм уу тоог туурайгаараа цавчсаар арилгачихдаг болов. Үүнийг сурах гэж маш их зүдэрлээ. Шар жижигхэн морио чихэднэ, бас цоровдоно. Цоровдоно гэдэг бол уруулыг нь умайтал боохыг хэлнэ. Ингэхэд арвай хээрийн нүднээс нулимс бөмбөрөн гомдоно.. Шар олон юм моринд заалаа. Арвай хээр ч чамгүйхэн сурч эхэллээ. Нэг удаа Шар бяцхан морийг ангидаа авч очлоо. Эхний цагийн хичээл дээр Шар самбарт гарлаа. Тэгэхэд тооны хичээл орж байв. Шар тоогоо бодож чадаагүй тул багш нь журнал дээрээ "муу" тавиад, түүнийг зэмлэж өөрөө самбарт тоо бодож эхлэв.

	Яг энэ үед Шар арвай хээрийг багшийн ширээн дээрх журнал дээр тавилаа. Удсангүй арвай хээр буцаж ирэв. Багш тоогоо самбарт биччихээд «Хүүхдүүдээ энэ тоог хуулж аваад бодоцгоо?» гээд сууснаа гэнэт нүдээ том болгон босож ирээд «Хэн энэ дүнг баллав? Шараа юү? Чи бос» гэж уурлалаа. Хүүхдүүд ам амандаа «Үгүй багш аа! Шараа огт босоогүй, ер нь биднээс хэн нь ч таны ширээ рүү ойртоогүй» гэж хариулав. Багш «Хачин юм даа?» гэж толгой сэгсэрснээ дахиад л бүр томоор Шар гэсэн нэрийн ард 2 муу гэж тавилаа. Хүүхдүүд самбараас тоогоо хуулан багш хамгийн арын ширээний хойно очоод гараа урдаа зөрүүлэн зогсов. Шар багшийг анаж байгаад бяцхан морио дахиад л түүний ширээ рүү явуулав. Түдэлгүй хонх дуугарч хүүхдүүд завсарлахаар дэвтэр номоо далд хийгээд босох агшинд жижигхэн морь хөлс нь цутгачихсан эзэндээ эргэж ирэв. Багш ч ширээндээ ирээд хүснэгтээ хаах гэснээ гэнэт

	— Үгүй энэ чинь юу болж байна аа? Бас... Юу гэгчийн хачин юм болоод байна? гэхэд хүүхдүүд мэл гайхав. Ганцхан Шар л дотроо «Ингээд надад муу тавьж бай» хэмээн бодож байлаа. Багш хүүхдүүдийг «Завсарлацгаа» гэж хэлээд амандаа «Би чинь сая өөрийн нүдээр харж байгаад 2 тавиагүй сэн билүү?» гэж бүвтнээд хүснэгтээ авч ангиас гарлаа. 

	Тэр өдрийн сүүлчийн цагийн хичээл дээр чээжээр бичих ажил хийлээ. Шар хажуугийнхаа хүүгээс заримдаа хуулж бичээд сайн авчихдаг байлаа. Багш сэдвээ намуухан хэлсээр дуусгав. Тэгээд «Хүүхдүүдээ одоо та нар дахин сайн шалгаад дэвтрээ хураалга» гэлээ. Хэдэн мөч өнгөрөв. Гэтэл зүүн талын эгнээний гурав дахь ширээнд суудаг онц сурлагатан ангийн дарга Ариунаагийн хамраас цус гарч гарах зөвшөөрөл аваад хамраа даран босов. Ариунаа Шарыг завсарлагаар үймүүлэхээр нь загнадаг төдийгүй, багшид ч ховлодог ажээ. Шар Ариунааг гарангуут нэг юм бодож олоод бяцхан морио түүний дэвтэр рүү явуулав. Удалгүй тэдний ангийнхан дэвтрээ хураалгалаа. Ариунаа ч гаднаас нүүрээ угаачихсан орж ирээд дэвтрээ хамхин багшийн ширээн дээр аваачиж тавив. 

	Орой нь Шар арвай хээрийг бүр ч их зовоолоо. Юү гэвэл түүний хашаа дотор нэг бясаа оруулж ирээд тавьчих нь тэр. Бяцхан морь тэр нэгэн шөнө зовсон шигээ зовлоо. Өлсгөлөн бясаа морь руу дайрч, биеэ хамгаалах гэж морь үхэн хатан тулалдана. Өшиглөх, тангарах, хазах хайрахаас аваад чадах л бүхнээрээ бясааг эсэргүүцэн үзэлцэв. Арай гэж өнөөх дайснаа цавчиж муужруултал шинэ эзэн нь тачигнатал инээж дахин хоёр бясаа хашаанд нь тавилаа. Арвай хээр сүүлчийн хүчээ шавхан тулалдав. Өлсгөлөн хоёр «араатан» хөөрхий бяцхан адгуусны тал талаас нь шунган довтолж зогсоо зайгүй дайрсаар... Арвай хээр хүч тамир нь барагдан унаад өглөө... Шар хоёр бясааг тэр дор нь барьж аваад цоргоны ус гоожуулан хийв. Жижигхэн морины толгой эргэн дотор нь харанхуйлж хөл дээрээ босож чадахгүй хэвтсээр...

	Маргааш нь Шар морио авч хичээлдээ явлаа. Эхний цагт монгол хэлний хичээл орлоо. Шар, морио цүнхнээсээ ч цухуйлгасангүй. Завсарлах хонх дуугарахад багш өчигдрийн чээж бичиг бичүүлсэн дэвтрийг тарааж өгөөд гарахдаа «Ариунаа минь чи юү л болж байна даа?» гэж хэлэв. Ариунаа дэвтрээ нээж үзэнгээ «Хүүе ээ? Яана аа?» гэж дуу алдаад сандалдаа лагхийн суув. Хүүхдүүд ангийн даргаа тойров. Дэвтэр дээр нь могой шиг махиралдсан хоёрын тоо улайж харагдана. Шар бяцхан морио атгасаар «арвай хээрийн ажлын үр дүнг үзэхээр бараг л хамгийн түрүүнд гүйж очив. Хүүхдүүд ам амандаа

	— Яасан хачин юм бэ? Зөндөө газар баллаад, зориуд алдаатай болгочихсон юм шиг...

	— Аягүй бол багшийн цүнхнээс нэг өөдгүй жаал хулгайлаад ингэж хорлов уу? гэцгээн шуугилдав.

	— Би ерөөсөө ганц ч баллаагүй, аягүй цэвэрхэн бичсэн шүү дээ? гээд Ариунаа уйллаа. Охид түүнийг аргадан хөвүүд «Ямар хачин юм бэ? Чи тэгээд багшид хэлээч?» гэцгээв. Шар, морио атгаснаа мартаад гараа тэнийлгэн:

	— Бүр хоёр авчихжээ? Ангийн дарга хоёр авдаг ч базаахгүй л хэрэг байна даа? хэмээн хоёрын тоог хуруугаараа заах агшинд Ариунаагийн нүднээс томоо гэгчийн дусал нулимс Шарын алганы нугачаанд байсан Арвай хээр дээр дусав. Тэр дусал нулимсанд цохиулсан өчүүхэн морь золтой л амь алдсангүй. Гашуун шорвог амттай, мөд хатахгүй тэр хачин «ус» морины хамаг биеийг түлчих мэт халуун ажээ...

	Арвай хээр моринд анх эхлээд уусан ус, идсэн өвс, хуучин эзэн, төрсөн нутаг нь гэнэт бодогдов. Ариунаа охины нүднээс дуссан үнэний нулимс бяцхан моринд олон зүйл бодогдуулсныг арвай хээр яаж ч мэдэх билээ дээ. Арвайхээр шинэ эзэндээ гомдох гомдол нь улам л их болов. Зарим орой чүдэнзний мод асаан гал дээгүүр харайлгаж үйлийг нь үздэг, бас их усанд хөвүүлж алах шахдаг, өндөр шилэн «уул» (аяга) өөд авируулж тамладаг зэргийг нь бодох тусам жижигхэн морь нутаг гүймээр санагджээ.

	Хүүхдүүд Ариунааг аргадан Шар амаа ангайлган дэвтэр дээрх хоёрын тоог заан инээж байснаа гэнэт морио санав. Бяцхан морь алга. Хааччихав? Хүний мууд дурлан инээж байх хооронд нь морь ор сураггүй оджээ. Шар ямар нэгэн юм эрж ширээ сандлын доогуур мөлхөн ханцуй халаасаа эргүүлэн сандарч ангийнхан нь түүнийг шоолон инээж байх хооронд арвай хээр сургуулийн хашааны хаалгаар гарч нэг сайн шилгээж аваад хавийн хүмүүсийг зогтусан гайхтал жингэнэтэл унгалдаад төрсөн нутаг руугаа гүйлээ. 

	Нутгаа олох эсэхийг бүү мэд дээ, хөөрхий бяцхан хүлэг морь.

	 

	 

	НУТГАА ГҮЙСЭН БЯЦХАН ХҮЛГИЙН БАРТААТ ЗАМ БОЛОН БАЯРТ УУЛЗАЛТ ГЭХ ИЙМ НЭГ БҮЛЭГ

	 

	Олон хоног өнгөрлөө. Би жижигхэн морио хаанаас ч олсонгүй. Түмэнбаяр бид хоёр яваагүй газар сураагүй хүн бараг л байхгүй боллоо. Нэг бүтэн сайнд барааны захын өмнөх гудамжаар орж явтал морь янцгаах дуулдав. Би бөөн баяр болж гудамж тойрон гүйж харвал миний морь биш тэргэнд хөллөсөн жинхэнэ пөөнөгөр хүрэн морь байлаа. Тэргэн дээр нь сахалтай хар хүн суужээ. Түмэнбаяр «Тэр хавьд очъё. Аягүй бол ижлээ бараадаад чиний морь энд ч хүрээд ирсэн юм билүү?» гэж надад шивнэв. Бид хоёр морин тэрэгний хажуугаар алдсан морио эрж газар шагайн явтал

	— Ээ бацаанууд, Мөнгөө гээчихээ юү? гэж өнөөх тэргэн дээр суусан сахалт инээд алдвал дэргэд нь байсан нэг хүн

	— Энэ хоёр түрүүнээс хойш л үүгээр бөгтгөнөөд юм эрээд байгаа улс даа? Их л үнэтэй юмаа хаяж дээ гэв. Сахалт эр:

	— Энэ муу хоёр ямар алт мөнгө л хаяв гэж дээ хэмээн хариулах дуулдав.

	Юү гэнэ ээ? Алт мөнгө хаяхад юү гэж ингэж эрэх юм бэ? Харин түрүүчийн ахын хэлдэг хамгийн үнэтэй юмаа гээчхээд байхад... Миний арвай хээр алтнаас ч үнэтэй. Би тэр морио ямар ч алт эрдэнэ, машин дугуйнаас солихгүй. Гэтэл нөгөө хоёр хүн дуу нь өндөрсөн маргаж гарав.

	— За чиний энэ муу адасга яаж тийм үнэ хүрдэг юм бэ?

	— Чи бодоод үз л дээ. Зунжин тэргэнд хөллөж ийш тийш хүний ачаа бараа зөөгөөд бараг үнээ олоод авчихна.

	— Ясан хэдрэг болсон ийм юмыг чинь тэжээж бордох гэж өчнөөн гарлага гарна шүү дээ. Арай л үнэтэй байна даа өвгөн минь.

	— Хн. Тэгвэл болихгүй юү. Намар таргалуулж байгаад сэрүү орохоор алаад махыг нь зарахнаа ч хэчнээн төгрөг болох вэ дээ? Хэд нугарахыг чи мэдэж байгаа л даа? Намайг л аргалж байж доогуур үнээр авах гээд байгаа юм...

	...Ямар аймаар юм бэ? Хөөрхий амьтныг тэргэнд хөллөж дээр нь суучхаад өөрийг нь алж махыг нь зарах тухай ярьж байхад мэдэхгүй л байгаа шүү дээ. 

	Түмэнбаяр миний бөөр рүү ёвроод хүрэн морь руу дохив. Гэмгүй номхон нүдтэй тэр адгуус уйтгарт бодолд дарагдсан мэт нурмайна. Нүднээс нь нуух цуваад уруул нь унжсаныг харахад тэр их ядарчээ. Түмэнбаяр миний чихэнд «хөөрхий энэ номхон морийг болдог сон бол худалдаж авах юм сан. Энэ сахалтай хүн өвөл болохоор үүнийг алах байх» гэж шивнэлээ. Бид хоёр нөгөө хүн рүү зориг муутайхан дөхөж очоод:

	— Ахаа таны морь ямар үнэтэй юм бэ? гэж асуулаа.

	— Юү? Хараач хөөе? Яасан хэрэгт дуртай моншууд вэ? Томчуулын яриа та нарт ямар хамаа байна? Явцгаа... гэж хөөлөө.

	— Морио хайрладаггүй хүн бол хамгийн муу хүн гэж манай аав хэлсэн юм. Та их муу хүн байх аа? гэж хэлээд бид хоёр пижгэнэн зугтлаа. Бидний араас «их үгтэй гөлөгнүүд вэ?» гэх дуулдав. Түмэнбаяр бид хоёр одоо чухам хаачихаа мэдэхгүй дэмий л зогслоо.

	Яана аа? Саяных шиг ийм муухай хүн миний морийг олоод хүнд зарчихсан ч юм уу, үгүй бол алчихсан бол яана? гэж намайг хэлэхэд найз минь «Харин ээ? Тийм хөөрхөн жижиг морийг ч арай алахгүй байх л даа? гэснээ «Бороо? Хоёулаа өвөөг л олъё. Анх чамд арвайгаар сийлсэн морь бэлэглэсэн тэр өвөө л бүх учрыг хэлж өгч чадах байх» гэлээ. «Ура! Яг үнэн гэж баярласандаа би дэвхцээд «Би өвөөгийн гэрийг яг мэднэ» гэж хэллээ. Түмэнбаярыг би мэргэн арга олсонд нь баяр хүргээд өвөөгийн хашаа руу гүйлээ...

	Арвай хээр түргэхэн л хуучин эзэндээ очих гэж яаран хаврын салхи сөрөн яралзтал хатирсаар... Өглөө сургуулийн хашаанаас гарахад нар дөнгөж хөөрч байсан бол одоо жин үд голлож бас тэнгэр бүрхэж ирлээ. Удалгүй зөөлөн бороо шиврэв. Бороо ширүүсэх төлөвтэй... Арвай хээрт борооны ус аймшигтай хэцүү байсан ч өнөөх охины тунгалаг нулимсыг бодвол тийм ч хэцүү биш ажээ. Бяцхан морь нэгэн байшингийн довжоон доогуур ороод бороо намдахыг хүлээв. Гэтэл борооноос ч дор юм боллоо. Аймшигт, эрчилсэн хар ус олгойдон орж ирээд түүнийг хүчит давалгаандаа хэд хуйлан авч одов оо. Үерийн усанд нэг далд орон, нэг ил гарч урссаар нөгөөх довжоон дороос гарч хөлгүй их усанд амь тэмцэн хөвж явлаа. Одоо түүнийг хэн аврах билээ дээ. Ямар ч арга, найдвар байхгүй. Замын бохир ус залгин гэдэс нь дүүрч үхдэгийн даваан дээр тулаад толгойгоо цогнойлгон, чихээ хулмайн урсгал уруудан урсаж яваа бяцхан морийг хэн ч анзаарсангүй... Арвай хээрийн нүд бүрэлзэн хөвж яваа ч гэсэн «Үхэхгүй л юмсан. Яаж энэ аюулаас гарах билээ» хэмээн бодно. 

	Яг энэ үед замын зүүн талаар Шар «Тэр муу морийг олбол уу? Чамайг хааш нь ч гаргахгүй чөдөрлөөд, цоровдоод, бүр хашаанд нь хатаагаад хаячихъя» гэж үглэн гүйж явахад замын нөгөө талаар Борбаньд, Түмэнбаяр хоёр «Өвөөг л түргэн олъё. Тэднийх хуучнаасаа нүүчхэж... Баянхошууны автобусны буудал чинь хаана билээ дээ?» гэж хоёулаа ярилцаад гүйж явлаа. Эдний аль аль нь яг хөл дор нь хөөрхий жижигхэн хүлэг морь ямар ч барьцгүй ус хэмээх аюулаас амьд гарах гэж хамаг хүчээ шавхан цамнаж байгааг даан ч мэдсэнгүй. Бас замын хоёр талаас бие биеэ зэрвэсхэн хараад өнгөрч байгаа Шар, Борбаньд хоёр адилхан арвай хээрийг эрж яваагаа хэн хэн нь яахин мэдэх билээ.

	Жижигхэн морь маань замын усаар урссаар борооны ус ордог замын хажуугийн сараалжин төмөртэй нүхэнд тулж ирэв. Ус доошоо шоржигнон ороход морины хойд хоёр хөл нүх рүү орж урд хөлөөрөө төмөр дээр тэгнэн амь дээсэн дөрөөн дээр дэнжгэнэж байлаа. Одоо ялимгүй хүчтэй урсгал ирэхэд л дороо хөлгүй их устай хар ангал руу унаж ор сураггүй алга болно. Арвай хээр Борбаньд хоёрын аль алиных нь аз л мэдэж дээ?

	Түмэнбаяр бид хоёр Баянхошууны автобуснаас буугаад, хуучин хашааных нь айлаар заалгасан ёсоороо өвөөгийнхийг эрлээ. Бороо цутгасаар... Бид хоёр налмайтлаа норж ёстой л усан гүзээ гэгч болов. Эрж эрж харанхуй болдгийн даваан дээр хашааг нь оллоо. Хаалгыг нь цохилоо, чимээ ч алга. Хашаанд нь хоёр гэр байна. Дахиад хүчтэйхэн нүдлээ. Зүүн гэрээс дээл нөмөрсөн өндөр хүн гарч ирээд «Хэн бэ» гэсээр ойртлоо. Би өвөөгийнхийг асуулаа.

	— Өө тэднийх энд буух гэснээ болиод Чингэлтэйгээд нүүсэн шүү дээ? Хүргэнийхээ хажууд буусан гэнэ билээ?

	— Ахаа та зааж өгч чадах уу?

	— За байз эцсийн буудал өнгөрөөд, бишээ биш, эцсийн буудлын наад буудалд буугаад урагшаа хоёр гудамж өнгөрөөд гурав дахь гудамжаар ороод наад талаасаа тав дахь хаалга бил үү дээ? Очоод тэр хавиас нь сурагла. Уран Авирмэд гуайнх аль вэ? гэхэд заагаад өгнө гэж хэлээд хаалгаа хаалаа. 

	Цагаан гэгээ тасраад харуй бүрий болсон байлаа. Бороо татрах шинж алга. Түмэнбаярын хамаг хувцас нь норж дагжин чичирч байгаа ч буцах шинжгүй «Хоёр автобус дамжаад л хүрчихнэ шүү дээ? Юухан байдаг юм бэ? Чи битгий шантар» гэж намайг зоригжууллаа.

	Арвай хээр төмөр дээр тэгнэн нэлээд байснаа эцсийн чадлаа шавхан дээшээ гарч ирлээ. Түүний хөл чичирч зогсож чадахгүй болтлоо ядарч ам хамраас нь ус годгодон байлаа. Газрын баримжаа ч алга. Юү ч гэсэн миний нутаг салхи үлээж байгаа энэ л хойд зүгт байгаа гэдгийг тэр мэдэж байлаа. Урагшаа шогших гэтэл алхах ч тэнхэл алга, гэдэс нь дүүрч хөлөөс нь бул чулуу дүүжилсэн мэт хачин хүнд оргиод гишгэдэг ч юм биш дээ? Бяцхан хүлэг хүний нутагт л үхэж болохгүй, төрсөн нутгийнхаа захад ороод шургаж унах юмсан гэж бодон гэлдэрлээ. Нэг мэдсэн хаашаа ч гарч болохооргүй хялгасан торонд оржээ. Торноос мултрах санаатай тонгочиж байтал олон арвагар хөлтэй нөгөө Шарын байлдуулдаг бясаанаас ч аймаар том амьтан мөлхөж ирэв. Арвай хээр хэд цовхроод торноос мултран гарч байдаг хурдаараа давхилаа. Тэртээ ард түгдгэнэн мөлхөх аалз үлдэх нь тэр ээ. Чухам хэдийд яаж нутагтаа хүрэх юм билээ хөөрхий бяцхан морь. 

	Бид хоёр өвгөний гудамжийг түвэггүй олоод таван номерийн8 хаалгыг тогшлоо. Гэтэл нэг авгай гарч ирээд хаалгаа тайлав. Би өвөөгийнхийг асуувал авгай санаа алдсанаа «Хөөрхий энэ талын хашаа шүү дээ. Саяхан бүрлээч болсон» гэлээ.

	— Бүрлээч гэж юү байдаг юм бэ? гэж намайг асуухад авгай

	— Иш юү ч гэх вэ дээ? Нас барсан л гэсэн үг байхгүй юү дээ.

	— Юү? Хэзээ... Эгчээ та үнэн хэлж байна уу?

	— Хүнийг өөд болсон гэж худлаа ярих ямар хүн байх билээ дээ хүүхдүүд минь. Эмгэн нь л байгаа ороод уулзахгүй юү дээ, гээд ногоон дээр цагаан өнгөөр угалз алхан хээ тавьсан төмөр хаалгаа хан хийлгэн хаалаа. Бороо зогсохгүй шивэрсээр... Түмээ рүү харвал түүний хоёр нүд «Чи өөрөө л мэд» гэсэн янзтай дүрлийнэ. Түүний зоримог байдал үгүй болсон шиг харагдав. Би «Эмээгийнд оръё доо. Тэр нэгэн өдөр шуудайтай юмыг нь хүргэлцэж өгөөгүйнхээ бурууг ч хүлээе?» гэж аяархан хэлэв. 

	Бид хоёр хэд алхаад хажуугийн хашааны хаалгыг түлхвэл онгорхой, нохой ч байсангүй. Үүдэндээ хөх бүрээстэй эсгий хадсан жижигхэн гэр өвөөгийнх мөн дөө.

	Эмээ бид хоёрыг «Хүүхдүүд минь дээшээ суу, дээшээ, гэж хүндлээд, хөөрхийс энэ борооноор хөлдчихөө дөхөө биз. Хувцсаа тайлаад зууханд ээ» гээд халуун цай аягалан өмнө тавилаа. Баруун хоймрын зургийн жаазны өмнө өвөөгийн зургийг тавьж дээгүүр нь том цэнхэр хадаг намируулан унжуулжээ. Зургийн урд гуулин цөгцтэй зул сүүмэлзэнэ... Гэрт нэг л эл хуль зөвхөн эмээ хөлийнхөө бор авдрын өмнө бөгцгөнөнө. Эмээ тавагтай боорцог авч өгөнгөө "Хүүхдүүд минь эмээ нь борц нүдэж хоол хийе. Ингэхэд та нар чинь хаанахын багачуул вэ?" гэж асуулаа. Би анх эхэлж өвөөтэй тааралдсанаас эхлээд цагаан сараар ороход надад бяцхан морь бэлэглэсэн. Морио яаж алдсан тухайгаа цөмийг нь яриад эцэст нь тэр нэгэн өдөр өвөөд туслаагүй худлаа хэлж тоглосон тухайгаа ч хэлэв. Миний хоолой зангирч нулимс гүйлгэнэж суулаа.

	— Муу хөгшин маань бурхан болсоон... гэж эмээ санаа алдсанаа амандаа маань дүнгэнүүлээд, — Олонд тустай буянтай хүн байсан юм. Ярьдаг юм нь хүний ачийг мартах шиг нүгэл байхгүй л гэдэг сэн, гээд дахин шүүрс алдахад миний дотор «Өвөө амьд сэрүүн байсан бол «Өвөө би таны ачийг заавал хариулна. Энэ дэлхий дээр хүний тусыг мартдаггүй, хүнд тустай хамгийн сайн хүн болно» гэж хэлэх сэн гэсэн бодол төрөв. Бид хоёр гадуур цамцаа овоо эврээж аваад явахаар завдлаа. Эмээ бидэнд атга атга чавга авч өгөөд «Хүүхдүүд минь морь чинь олдох байлгүй дээ. Ийм сайн багачуулын үйлс бүтэлгүй яав гэж...» Ингэж хэлээд биднийг гаргаж өглөө. Гадаа цагаан гэгээ тасраад харанхуй болчхож.

	— Миний хүүхдүүд харьж чадах уу? Эсвэл хоноод яв даа гэж эмээг асуухад

	— Чадна аа эмээ? гэж бид хоёр зэрэг шахам хариулав. Автобусны зогсоол руу явж байхад Түмээ «Нас барсан хүнийг бурхан болсон гэдэг нь ямар учиртай юм бол?» гэж надаас асуув. Нээрэн эмээ яагаад тэгж хэлэв ээ? Бурхан гэж ерөөсөө байхгүй гэдэг шүү дээ. Аа мөн мөн. Нас барсан хүнийг байхгүй болсон л гэж хэлж байгаа үг юм байна. Бид хоёр огт танихгүй мөртөө ингэж хүндэлж, бас тэгээд хоноод яв гэж байдаг эмээгийн тухай хоорондоо ярьж явлаа.

	— Одоо ч миний морь олдохгүй байх аа, гэж намайг гунигтайхан хэлэхэд найз минь:

	— Санаа зоволтгүй ээ хө, эмээ сая юү гэж хэллээ... Чи бид хоёрыг сайхан сэтгэлтэй багачуул байна гэсэн... Олохдоо л олно гэж намайг баярлууллаа...

	— Миний хүү яасан их оройтоов? гэсээр ээж аав хоёр намайг ширтсэнээ «Морио олсонгүй юү» гэж сулхан асуув. Би уйлчихлаа. Ээж гарч аав үлдлээ. Өвөөг нас барсан тухай аавд яриад эхэр татан уйлж аав миний толгойг илбэн аргадаж байтал манай цонхны тушаа морь хангинатал янцгаалаа.

	— Миний морь! Ааваа миний морь хүрээд ирж... 

	Би ухасхийн гүйж гарлаа. Аав ээж хоёр ч баярлачихсан үүдээ яраад гарч иржээ. Жижигхэн морь минь цонхны хөшигний завсраар туссан зурвасхан гэрэлд зогсож байна... Би морио алган дээрээ өргөсөөр гэртээ оруулж ирээд ширээн дээрээ тавилаа. Арвай хээр цул шавар шавхай болоод бас их турж бүр ч жижигхэн болжээ. Аав ээж хоёр:

	— Ямар хөөрхөн амьтан бэ? Миний хүү морио амь шигээ хайрлаж байдаг юм шүү. Би чамд хэлээ биз дээ? Сайн морь хаана ч явсан төрсөн нутагтаа хэзээ нэг цагт гүйж ирдэг юм аа гэж... Одоо муу бандийн минь дотор онгойж миний ч санаа амарлаа, гэж ээжид хэлээд өрөөний хаалга зөөлхөн хаагаад гарлаа.

	Би бяцхан хүлэг морио амандаа бүлээн ус балгаж байгаад угаалаа. Хөөрхий морь минь өвдөг нь шалбарч буруу талынх нь гуя ямар нэгэн юманд зүсэгджээ. Арвай хээр минь чамайгаа одоо би асарч тордоод аавын хэлдгээр ёстой амь шигээ хайрлана, амь шигээ шүү гэж хэлээд би хондлойг нь илбэлээ.

	Маргааш нь хичээлдээ очингуут Түмэнбаярт морь минь гүйж ирсэн тухай хэллээ. Тэр өдөр хичээлийн цаг урагшаа явдаггүй зүдэрлээ. Арай л гэж таван цагийн хичээл дуусгав. Тэгээд Түмээтэй хамт гүйж ирээд морио үзүүллээ.

	— Ийм хөөрхөн амьтанд ёстой гоё, сайхан юм сургая. Хоёулаа заая гэж тэр дуу алдлаа.

	— Нөгөө үлгэрт гардаг нисдэг бор морь шиг нисдэг болчихвол сайхан аа...

	— Хэл ойлгодог бол бүр ч сайхан...

	Найз минь надаас дутуугүй баярлажээ. Бид хоёр жижигхэн мориныхоо хашааг бүр байшин шиг барьж дотор нь өвс ус тавьж өглөө. Тэгээд ямар эрдэм мориндоо заах талаар зөвлөлөө.

	— Тагтаа шиг хэл хүргээд эргэж ирдэг болгоё.

	— Циркийн морь шиг хэвтдэг, хойд хоёр хөл дээрээ зогсдог, бас сампинд тоо боддог болгоё.

	— Эсвэл сахилгагүй хүүхдийг томоотой болгодог болгоё... 

	Бид хоёр зэрэг инээд алдав. Тэр оройжин бид хоёр арвай хээрийг юунд сургах тухай ярьсан билээ.

	Сар болоход бяцхан морь минь олон эрдэм сурлаа. Ямар ч байсан Түмэнбаяр бид хоёрын хооронд хэл дамжуулан давхидаг болов. Түмээгийнх орон сууцад манайх хашаа байшинд болохоор утсаар ярина гэж даанч байхгүй. Нэг өдөр хичээл нэлээд эрт тараад гэртээ ирлээ. Ирэнгүүтээ л бяцхан морио хардаг заншлаараа харвал тэр босоогоороо унтаж байна. Ямар хачин юм бэ? Хөөрхий амьтанд жижигхэн ор хийж өгье гэж бодлоо. Орой нь би аавд энэ тухай хэлбэл аав «Хүү минь адуу зогсоогоороо унтдаг юм. Тэгж, хэвтсэнээсээ илүү амардаг амьтан» гэлээ. Үдэш гэрийн даалгавраа хийчхээд би арвай хээр морио хараад хэсэг суулаа.

	Би арвай хээрээ унаад ухасхийхэд тэр төөлж байгаа юм шиг хэд эвхрээд алгуурхан дээш хөөрлөө. Морь минь нисэж байна. Хаашаа нисэх нь вэ? гэж би дэлэнд нь хошуугаа наан хашхирлаа. Морь маань толгойгоо хойд зүг залав. Бид хоёр улам дээш хөөрлөө. Тэртээ доор байшин барилга харагдаж байснаа сүүлдээ жижгирэн жижгирч бүр чүдэнзний хайрцаг шиг болж, машин тэрэг ч цох хорхой мэт үзэгдэнэ. Бидний дээгүүр утаат онгоц цагаан заадас татуулан шунгинан өнгөрлөө. Бид хоёр чинь арай сансарт нисэж яваа юм биш байгаа даа? Миний арвай хээр үнэхээр 20 сая морины хүчтэй ч юм билүү? Бүү мэд шүү дээ. Ямар ч бэлтгэлгүй, зардал хөрөнгө гаргахгүй нисэж болохгүй биз дээ? Арвай хээр улам дээшилсээр...

	Нэг мэдэхэд бид хоёр сансрын орон зайд орж ирээд жингүйдэж эхэллээ. Эмээл дээрээсээ ховхрон усанд сэлж байгаа юм шиг хөвлөө. Жолоогоо л тавьж болохгүй юм шүү... Гэнэт газраас «Монголын Борбаньд дэлхийд хамгийн анх сансарт мориор нислээ. Энэ бол түүхэнд анх удаа болж байгаа үзэгдээгүй сонин явдал аа» хэмээн радио долгионоор дамжууллаа. Арвай хээр улам цаашлан нар руу нисэв. Би мориныхоо амыг татан «Болохгүй, наран дээр очвол түлэгдэнэ» гэж чихэнд нь хэлэхэд газраас «Зүгээр... Наад морь чинь юунд ч дийлдэхгүй...» гэнэ. 

	Гэнэтхэн би ганцаараа инээд алдчихлаа. Ийм хачин юм гэж яаж байх вэ дээ? Янзын юм бодож суусаар нэг мэдсэн орой болжээ.

	Өглөө сэрвэл ээж аав хоёр ажилдаа явчхаж. Бяцхан морь минь хашаандаа өвс идээд зогсож байна. Миний толгой дүүрч бас халуурч байгаа болохоор би Түмэнбаярынх руу тавилаа.

	Үүдэн дээр нь морь унгалдав. Түмэнбаяр «Бороогийн элч» гэж дуу алдаад гарч харвал хүзүүндээ бичигтэй жижигхэн морь нь зогсож байлаа. Бичгийг задалж уншаад хариуд нь «Би түргэн тусламж дуудчихаад бас багшид мэдэгдээд танайд очлоо...» гэж бичээд морины хүзүүнд уяв. Бяцхан морь эргээд хатирлаа. Тэр одоо тарга хүчтэй, хаа ч хүрсэн эцэхээргүй тэнхээ, хурдтай болсон ажээ. 

	Хаврын халуун нар төөнөн барагшин зам хайлмагтан явахад түвэгтэй байлаа.

	Машин зам хөндлөн гарч явтал аймшигтай эрчилсэн барзгар хар дугуй бараг л арвай хээрийн нүдэн дээр гараад ирлээ. Автобус ширхийн тоормосолж зорчигчид урагшаа ханаран

	— Энэ чинь юү болж байна аа?

	— Чи мах ачиж яваа хүн үү?

	— Хөөе чи, жолооч санаатай юм байгаа биз дээ? гэж ам амандаа хараал зүхэл болон жолооч залууг зэмлэцгээлээ. Жолооч их л тайвнаар «Та минь? Би наана чинь мал дайрчих шахлаа шүү дээ.

	Тэгэхдээ бүр морь шүү» гэхэд ард нь зогсож байсан цав цагаан цамц дээр хар зангиа зүүж үсээ гөлчийтөл тосолсон буурал эр:

	— Залуу хүн байж худлаа хэлэх чинь тусгүй л байна даа. Морь гэнэ шүү. Хаана байна тэр морь чинь гэж омогдлоо. Жолооч уцаарлангуй «Хар л даа та. Наашаа ойртоод хар Энэ явж байна. Ийм бяцхан амьтныг би дайрч алах уу?» гээд хуруугаараа заав. Наранд халж хайлах дөхсөн хар зам дээгүүр арай ядан шогшиж яваа будаан чинээ морийг хараад хүмүүс дуу алдацгаав. Арвай хээр нөгөө аюулт дугуйнаас ялимгүй өнгөрөөд дээш харвал түм буман бүлтийсэн нүд өөрийг нь ширтэж байлаа.

	— Ямар хөөрхөн амьтан бэ?

	— Алив буулгаад өгөөч? Би гэртээ аваачъя?

	— Хүүхдэдээ аваачиж өгч тоглуулъя гэж заримын хашхирахад жолооч:

	— Үгүй ерөө? Бас малаар хүүхдээ тоглуулна гэнэ. Хэзээ ч монгол хүн малаараа тоглож байгаагүй юм, галзуурах гэж... гээд урагшаа ухасхийлээ.

	Хоёр хүн хоорондоо:

	— Аргагүй л жолооч хүн юм даа? Ийм өчүүхэн юмыг харахыг бодоход зэмлэх юм алга... Залуу хүн гэхэд сүрхий ухаалаг хүү байна. Харахгүй юү, тэр хэлж ярьж байгааг нь...

	— Одоогийн залуучуудад ч сайхан хүүхдүүд их бий шүү хэмээн жолоочийг магтлаа.

	Арвай хээр арай ядан зам гараад явган хүний зам руу орлоо. Бас л шигдээд урагшаа ахидаггүй. Өөр зам сайн мэдэхгүй болохоор яах ч арга алга. Энэ замаар тэр олон удаа явсан, тэгэхэд ийм хэцүү байгаагүй. Аяархан хэд алхтал хоёр хөл нь бүр шигдчихэв. Урагшаа ухасхийж, самарч цоройж үзлээ, гардаггүй. Жаахан амрахгүй бол гарахгүй нь ээ.

	Явган хүний замын хажуугаар босгосон хайсан дээр хоёр залуу суугаад саглагар модны мөчрөөр халхлахчаа аядан шилтэй пиво ууж суулаа. Ар өвөргүй бичигтэй зарлалын самбар шиг цамц өмссөн нэг нь шүлсээ палхийтэл хаясан нь бяцхан морины дээр яг унах нь тэр...

	Арвай хээр ухаан балартан дайвалзлаа. Тэр бороо, үерийн ус, шавар намаг гээд их юм үзсэн. Тэр ч бүү хэл Ариунаа охины нулимсанд хүртэл норж үзсэн. Гэхдээ ийм аймшигтай ой гутам үнэртэй, ус ч биш нулимс ч биш хачин юм үзээгүй билээ. Эцсийн хүчээ шавхан хэд цамнаад шигдсэн хөлөө сугалан гарч ирэв. Биеэ шилгээн зогстол өнөөх хоёрын нэг нь уусан пивоныхоо шилийг сэгсрэв. Жижигхэн морь пивоны хөөсөнд бас л өртлөө.

	... Байшингийн булан тойроод үсээ задгай тавьсан хүүхэн чөчиг чөчиг алхлан гарч ирэхэд пиво ууж суусан хоёр зэрэг шахам «Өө Ээркаа?» гээд дуу алдан босов. Хэдхэн мөчийн дараа арвай хээр эзэндээ хар хурдаараа давхин очихоор пивоны хөөснөөс хөрвөөж байж салаад ухасхийх гэтэл гэнэт нуруун дээр нь яах ийхийн зуургүй няц дарах нь тэр.

	Хөөрхий бяцхан арвай хээр морь ганцхан чарлаад хайлмагтан бамбалзах хар зам руу дахин хэзээ ч нарт хорвоод гарч ирэхгүйгээр далд оров оо.

	— Ямар гажиг юм бэ? Яг миний хөлийн дор адуу «дуугарах» шиг болсоон гээд зогсож байгаа, уруулаа час улаанаар будаж, шар гутлыг хүрэн гутлын тосоор тосолсон мэт нүүртэй хүүхний тас хар шаахайны гадсан өсгийн дор сайхан сэтгэлт өвөөгийн, Борбаньд хэмээх бяцхан хүүд бэлэг болгон өгсөн арвай хээр морь амьсгаа хураасныг тэд даанч мэдсэнгүй дээ...

	 

	ТӨГСГӨЛИЙН ТӨГСГӨЛ

	 

	Олон сарын дараа аав минь миний гуйснаар надад морин хуур худалдан авч өгөхдөө «Миний хүү сайн сайхан бүхнийг магтан дуулдаг, саар муухайг жигшин зэвүүцдэг сайн хүн болоорой» гэж хэлээд духан дээр минь үнсэж билээ. Ертөнцөөс халин одсон сайхан сэтгэлт өвөө, харалган нэгний хөлд үрэгдсэн бяцхан хүлэг арвай хээр, миний найз Түмэнбаяр, аав ээж, ангийн нөхөд, ер нь энэ дэлхийн сайн сайхан санаатай бүх хүмүүсээ би морин хуур заавал дарж сурна а.

	 

	Үлгэр төгсөв. 

	 

	1984 -1985 он

	 


Ж.БАРАМСАЙ

	 

	ЦҮНХТЭЙ ИНЭЭД

	Өгүүллэгүүд

	(Сургуулийн дунд насныханд зориулав)

	 

	Редактор Д. Наваансүрэн

	 

	 

	БНМАУ-ын 

	Ардын Боловсролын Яамны 

	Сурах бичиг, сэтгүүлийн нэгдсэн редакцын газар

	 

	Улаанбаатар

	1986 он

	 

	
Тайлбар

		[←1]
	 Муу сурч (ЦБ)

	[←2]
	 Орос яблоко буюу алим гэсэн үгийн сунжруу хэллэг (ЦБ)

	[←3]
	 Пряник буюу мөөхий

	[←4]
	 Өөхөн тос (ЦБ)

	[←5]
	 багачууд

	[←6]
	 брезент

	[←7]
	 Жимсний чанамал (ЦБ)

	[←8]
	 Дугаарын (ЦБ)




cover.jpeg
;‘ ~
i A",

ﬂ

HHH

Tvvxn
" Mepeanon Tanxum
Al

02609 (bkmon) / 03002609
{urepBEK 84.8(6Mo) [ 5281 S
|y B s

go.E
o/
il i B






images/image.png





